
Útdráttur 

Markmið þessarar rannsóknar er að fá innsýn í hvernig náms- og starfsráðgjafar í 

grunnskólum vinna með skilgreinda færniþætti sem miða að því að nemendur öðlist 

leikni í að stjórna eigin starfsferli og hvaða námsefni og leiðir eru notuð í þeirri vinnu. 

Rannsakaðir voru valdir færniþættir úr áströlsku líkani um starfsferilsþróun þar sem 

meginþættir náms- og starfsfræðslu eru settir fram í formi lærdómsviðmiða. 

Sambærilegir færniþættir hafa ekki verið sett fram hér á landi en slík framsetning 

stuðlar að markvissri náms- og starfsráðgjöf. 

Rannsóknin byggir á eigindlegum viðtölum við sex náms- og starfsráðgjafa og er 

afmörkuð við náms- og starfsráðgjöf í grunnskólum. Niðurstöður sýndu að allir 

þátttakendur telja að í starfi sínu nái þeir ekki að sinna náms- og starfsfræðslu þannig að 

nemendur uppfylli þá færniþætti sem settir eru fram í ástralska líkaninu og að slíkir 

færniþættir myndu styðja við náms- og starfsfræðslu í grunnskólum. Allir telja þeir þörf 

á auknum tíma til að geta sinnt náms- og starfsfræðslu á markvissari hátt. Fram kom að 

mestur tími náms- og starfsráðgjafa fer í persónulega ráðgjöf en minnstur í náms- og 

starfsfræðslu. Niðurstöður rannsóknarinnar geta gagnast fræðsluyfirvöldum, skóla-

stjórnendum og náms- og starfsráðgjöfum þar sem uppbygging leikni í að stjórna eigin 

starfsferli á grunnskólastigi er áhrifarík breyta og grunnur fyrir námsframvindu, 

ákvarðanatöku um áframhaldandi nám og þróun starfsferils síðar meir. 

Abstract 

The goal of this research is to develop an understanding of how career counselors in 

Icelandic elementary schools work with defined competences which support the 

students’ career management skills and what material and methods are being used. 

Selected competence standards, adopted from an Australian blueprint of career 

development were researched, where the basic elements of career education are put 

forth in the form of learning outcomes. Such competence standards have not yet been 

defined in Iceland, but that would support more effective career counseling. 

The research is based on qualitative interviews with six career counselors working 

at the elementary level. Key findings are that all the interviewers expressed that in their 

job they are not able to provide sufficient career education for their students to achieve 

the competence standards from the Australian blueprint and that such standards would 

support career education in elementary schools. The counselors all said that more time 

was needed to work progressively with career counseling; the bulk of their time is now 

used to carry out personal counseling. These findings can be useful for educational 

authorities, school leaders and career counselors since the development of career 

management skills in elementary education is an effective variable and the foundation 

for educational progress, decisions about further education and future career 

development. 

Formáli  

Rannsókn þessi er 30 eininga lokaverkefni til meistaraprófs í náms- og starfsráðgjöf við 

Félags- og mannvísindadeild Háskóla Íslands. Rannsóknin var unnin með eigindlegri 

rannsóknaraðferð og er markmið hennar að fá innsýn í störf náms- og starfsráðgjafa í 

grunnskólum til að sjá að hvaða leyti þeir vinna að skilgreindum færniþáttum sem miða 

að því að nemendur öðlist leikni til að stjórna eigin starfsferli. 

Áhuga minn á þessu efni má rekja til þess þegar ég var á mínu fyrsta ári í náms- og 

starfsráðgjöf. Þá varð mér ljóst hve mikilvæg náms- og starfsráðgjöf er til að aðstoða 

nemendur í grunnskóla í að móta náms- og starfsferil sinn. Um leið varð mér ljóst hversu 

lítil áhersla er á náms- og starfsfræðslu í grunnskólum á Íslandi. Þegar ég kynntist svo 

ástralska líkaninu um starfsferilsþróun og skipulega framsetningu þess sá ég hvernig 

þess konar líkan getur stuðlað að skilvirkri náms- og starfsfræðslu. Það er bæði 

þjóðhagslega hagkvæmt og hagur einstaklinga að hafa aðgang að markvissri náms- og 

starfsfræðslu þar sem fólki er kennd leikni í að skoða hug sinn og setja sér stefnu á 

starfsferli sínum. Stjórnvöld í stórveldum eins og Bandaríkjunum, Kananda og Ástralíu 

hafa gert sér grein fyrir þessari hagkvæmni. Ef stjórnvöld hér á landi myndu setja upp 

slíkt líkan myndi það auka líkur á að nemendur fái þá náms- og starfsfræðslu sem þeim 

ber, sem er þá jafnframt grunnur að leikni í að stjórna eigin starfsferli. Það er von mín að 

þessi rannsókn veiti náms- og starfsráðgjöfum og stefnumótendum hvatningu að vinna 

að því að þýða og staðfæra slíkt líkan fyrir íslenskt samfélag. 

Rannsóknin var unnin undir handleiðslu dr. Guðbjargar Vilhjálmsdóttur prófessors. 

Eru henni færðar bestu þakkir fyrir einstaka hvatningu og leiðsögn við gerð ritgerðar-

innar. Þá fá þátttakendur mínir bestu þakkir fyrir sitt innlegg, af þeim hef ég mikið lært. 

Ég vil þakka vinkonu minni Fríðu Björk Skúladóttur fyrir yfirlestur og gagnlegar 

ábendingar á lokametrunum. Að síðustu vil ég þakka fjölskyldu minni fyrir hvatningu, 

þolinmæði og skilning og þá sérstaklega systur minni Fjólu Maríu Lárusdóttur fyrir 

ómetanlegan stuðning, hvatningu og yfirlestur. 

1 Inngangur 

Þrátt fyrir ítrekaða umfjöllun náms- og starfsráðgjafa, skýrslur nefnda og rannsóknir 

meistaranema á mikilvægi náms- og starfsfræðslu í skólum er framkvæmd hennar í raun 

enn mjög brotakennd í íslensku skólakerfi. Með eflingu leikni grunnskólanemenda í að 

stjórna eigin starfsferli er átt við skipulagða fræðslu sem byggist á færniviðmiðum sem 

sýna fram á hvaða leikni einstaklingur á að hafa náð í tilteknum færniþætti þar sem 

markmiðið er að öðlast leikni í að stjórna eigin starfsferli. Einstaklingur lærir að skoða 

færni sína og áhuga, lesa í atvinnulífið, setja sér stefnu og gera áætlanir. Unnið er að 

heildarmarkmiðum, undirmarkmiðum, framkvæmdamarkmiðum og stöðlum sem miða 

að því að það sem gert er nái tilteknum markmiðum. Hæfnin þarf að vera sýnileg og 

mælanleg.  

Leikni í að stjórna eigin starfsferli (e. career management skills) er skilgreint sem 

ferli lærdóms og þróunar sem á sér stað í gegnum allt lífið og er sú leikni sem við þurfum 

til að stjórna starfsferli okkar. Leikni í að stjórna eigin starfsferli felur í sér breytt svið af 

leikni við að safna, greina, mynda og skipuleggja menntunar- og starfsupplýsingar, sem 

og leikni til að taka og framkvæma ákvarðanir og umbreytingar (Vuorinen og Watts, 

2010; Vuorinen og Watts, 2012). Það er mikilvægt að geta nýtt sér sína eigin getu, leikni 

og hæfileika til að efla möguleika á starfsþróun, þrengja niður valkosti, taka starfs-

tengdar ákvarðanir og til að geta stjórnað eigin starfsferli (Metz og Jones, 2013). 

Skilgreind viðmið fyrir leikni til að þróa eigin starfsferil, líkt og ástralska líkanið um 

starfsþróun samanstendur af, stuðla meðal annars að þessu. 

Á meðan náms- og starfsfræðsla hér á landi er hverfandi lítil hafa stórþjóðir á borð 

við Bandaríkin, Kanada og Ástralíu lagt mikinn metnað í að undirbúa einstaklinga undir 

það mikilvæga verkefni lífsins sem stjórnun á eigin starfsferli er. Fyrrnefndar þjóðir hafa 

þróað og sett fram framkvæmdaáætlun í formi líkans (e. blueprint) sem byggir á 

færniviðmiðum til að ýta undir leikni í stjórnun eigin starfsferils. Efnistök náms- og 

starfsfræðslu og slíkra framkvæmdaráætlana eru keimlík að því undanskildu að 

framkvæmdaráætlanirnar eru skipulagðar sem hluti af námskrá. Á Íslandi er náms- og 

starfsfræðslu vissulega getið í aðalnámskrá en án nokkurs skipulags. Kostirnir við að 

nota líkan sambærilegu ástralska líkaninu um starfsferilsþróun í náms- og starfsfræðslu 

eru þeir að þar hafa náms- og starfsráðgjafar færniviðmið til að skýra fyrir nemendum til 

hvers er ætlast af þeim, til að leiðbeina, hvetja og auka skilning á tilgangi fræðslunnar. 

Færniviðmið hjálpa ráðgjöfum að gera sér skýrari grein fyrir því hvað það er sem 

nemendur þurfa að ná tökum á varðandi þekkingu og leikni. Auk þess auðvelda þau 

ráðgjöfum að velja hentugar aðferðir í starfi, skilgreina hvernig meta skuli árangur og 

hvort tiltekinni leikni sé náð (MCEECDYA, 2010). 

Nauðsyn náms- og starfsráðgjafar og áhersla á að nemendur öðlist leikni í að stjórna 

eigin starfsferli er ekki síst aðkallandi vegna breytinga á eðli og framboði á vinnu-

markaðnum sem og þeirra auknu krafna sem gerðar eru til einstaklinga á starfsferli 

þeirra (Metz og Jones, 2013). Form starfsferils hefur breyst mikið frá því sem áður var 

þegar skólagangan var mun styttri og einstaklingar lærðu til starfs sem þeir voru oft í til 

æviloka. Í dag skipta einstaklingar oft um nám og starf á lífsgöngu sinni og þá er 

mikilvægt að átta sig á hvert stefnir. Starfsferill er samkvæmt kenningu Super (1990) 

lífshlaup einstaklings sem tekur sér margs konar þroskaverkefni fyrir hendur og reynir að 

leysa úr þeim á þann hátt að hann verði sú manneskja sem hann vill verða. Þar sem 

einstaklingurinn og umhverfi hans er síbreytilegt er þessu samlögunarferli (e. matching 

progress) aldrei lokið (Sharf, 2014; Super, 1990). Þá er einnig mikilvægt að náms- og 

starfsráðgjöf standi öllum til boða á hvaða tímapunkti sem er. Eins og heimur starfanna 

hefur breyst og heldur áfram að breytast eru margir sammála um að einstaklingar þurfa 

að vera mun virkari í stjórnun starfsferils síns og að sú leikni sem þarf til að skilja og 

stjórna eigin starfsferli hafi aldrei verið jafn mikil áskorun, eða jafn mikilvæg og nú (Metz 

og Jones, 2013). Mikilvægi fræðslu felst þess vegna ekki síst í því að gera einstaklingum 

kleift að eflast, þroskast og ná þeim persónulegu markmiðum sem þeir setja sér í 

tengslum við náms- og starfsferil sinn (Savickas, Brown og Lent, 2005). 

Sambærilegt líkan og ástralska líkanið gæti því komið sér einkar vel hér á landi þar 

sem í náms- og starfsráðgjöf og náms- og starfsfræðslu er stefnt að því markmiði að 

nemendur tileinki sér leikni til að halda farsællega á sínum málum á náms- og starfs-

ferlinum. Í skýrslu nefndar um eflingu náms- og starfsráðgjafar í grunn- og framhalds-

skólum sem úrræðis gegn brotthvarfi nemenda (Þingskjal, 2008 - 2009) kemur fram að 

slík leikniþjálfun tekur til fjögurra sviða: Sjálfsþekkingar (að kunna að leggja mat á 

sjálfa/n sig, styrkleika og veikleika, áhuga, átta sig á forgangsröðun í lífinu og hvar 

takmarkanir liggja og skoða eigin reynslu), könnunar á atvinnulífinu (á störfum, 

fyrirtækjum og fræðslustofnunum og á atvinnugreinum), þekkingar á skólakerfinu og 

fræðslukerfinu öllu (á ólíkum námsbrautum og hvert þær stefna og skilja hvernig unnt er 

að nýta þau tækifæri sem bjóðast) og leikni í að taka ákvarðanir (stýra breytingum, leita 

að starfi, komast í starf og viðhalda starfshæfni sinni). Mælt er með að unnið sé að 

undirbúningi náms- og starfsvals og leikniþjálfun þar að lútandi samkvæmt heildstæðum 

áætlunum í grunn- og framhaldsskólum. 

Í hugmyndalýsingu (e. concept note) um starfsfærni sem Thomsen (2014) tók saman 

fyrir Nordiskt nätverk för vuxnas lärande (NVL) og European Lifelong Guidance Policy 

Network (ELGPN) kemur fram að náms- og starfsfræðsla veitir nemendum sterkari stöðu 

í samfélaginu hvort heldur meðan þeir eru í grunnskóla eða komnir lengra á veg út í 

samfélagið. Einnig veitir fræðslan nemendum tæki og tól til þess að takast á við 

margvísleg persónuleg og félagsleg vandamál ásamt því að auka hæfni við að finna út úr 

fjölbreyttu og sveigjanlegu skólakerfi og til að takast á við breytingar á vinnumarkaði. 

Í Bandaríkjunum, Kanada og Ástralíu er unnið með færnilíkön um starfsferilsþróun 

(e. framework for career management skills), einnig eru margar Evrópuþjóðir að taka 

upp slík líkön, t.d. England, Skotland, Noregur og Danmörk. Líkönin eru einskonar 

framkvæmdaáætlun um hvernig einstaklingur getur þróað leikni sína í því að vera virkur 

í eigin leikniuppbyggingu frá æsku og fram á fullorðinsár. Meginmarkmið slíkra líkana er 

að gera vinnu náms- og starfsráðgjafa markvissari með viðmiðum fyrir leikni í að stjórna 

eigin starfsferli. Slík líkön skilgreina leikni, viðhorf og þekkingu sem einstaklingar þurfa til 

að taka ákvarðanir og stjórna eigin starfsferli á árangursríkan hátt (MCEECDYA, 2010).  

Færnilíkön tengd starfsferilsþróun eru til komin af skilgreindri þörf og kemur skýrt 

fram í skýrslu Efnahags- og framfarastofnunar (OECD), Career Guidance and Public Policy 

– Bridging the Gap (Organisation for Economic Co-operation and Development, 2004a) 

að heildrænt skipulag sé fyrsta skrefið til að takast á við sundurleitna og ósamræmda 

þjónustu náms- og starfsráðgjafar. Jafnframt kemur fram að samræmd náms- og 

starfsráðgjöf sem miðar að því að efla leikni í að stjórna eigin starfsferli getur stutt 

dyggilega við opinberar stefnur landa í mennta- og atvinnumálum.  

Yfirlit þróunar náms- og starfsráðgjafar í er sögulegu samhengi sýnir að í byrjun 20. 

aldarinnar var starf náms- og starfsráðgjafans ólíkt því sem lagt er upp með í dag, til 

dæmis hjá bandarísku námsráðgjafarsamtökunum, en megin áhersla þá var á starfs-

ráðgjöf og einstaklingsmat. Á þeim tíma voru það gjarnan kennarar sem héldu utan um 

náms- og starfsráðgjöf. Samsetning ráðgjafarinnar var mjög óljós og kennarar fengu 

aðeins lista af verkefnum sem þeir áttu að sinna. Auk ráðgjafavinnunnar sinntu þeir 

hefðbundinni kennslu. Farið var að leggja áherslu á að veita nemendum persónulega og 

félagslega ráðgjöf á árunum 1950 – 1960. Var þá einnig farið að leysa kennara frá 

ráðgjöfinni og hún færðist yfir á starfsmenn sem sinntu henni eingöngu. Í kringum 1970 

var farið að líta á þjónustuna sem starfsemi og undir lok tuttugustu aldarinnar færðist 

áherslan úr því að veita ráðþega úrlausn sinna mála í það að auka hæfni hans í að hjálpa 

sér sjálfur (Gysbers og Lapan, 2001; Lambie og Williamson, 2004). Borders og Drury 

(1992) lögðu áherslu á að náms- og starfsráðgjöf væri sjálfstæð námsáætlun, einn þáttur 

heildar námskrár en ekki utanáliggjandi stoðkerfi, námsráðgjöf ætti að fylgja þroska 

nemenda og þjóna öllum nemendum. Fræðimennirnir Gysbers og Henderson (2014) 

settu fram líkan að heildrænni náms- og starfsráðgjafaráætlun (e. comprehensive 

guidance and counseling program) og hafa bent á mikilvægi þess að nýta sér hana. 

Meginmarkmið heildrænna náms- og starfsráðgjafaráætlana er samkvæmt þeim að 

náms- og starfsráðgjafar, starfsmenn skóla, foreldrar, yfirvöld og samfélagið í heild vinni 

saman að því að náms- og starfsfræðsla verði hluti af námi nemenda og fái jafn mikið 

vægi innan námskrár skólans og önnur fög. Áætlun í náms- og starfsráðgjöf er því jafn 

mikilvæg og áætlanir í öðrum námsgreinum skólans (Gysbers og Henderson, 2014).  

Í nágrannalöndum okkar eru gæði og markmið náms- og starfsráðgjafar byggð á 

grundvelli heildstæðra áætlana og litið á ráðgjöfina sem hluta af skólakerfinu en ekki 

sem stoðþjónustu. Nýverið hafa Noregur (Utdanningsdirektoratet, 2015) og Danmörk 

(Undervisnings ministeriet, e.d.) gert miklar skipulagsbreytingar í náms- og starfsfræðslu 

sem læra má af. Í Noregi og Finnlandi er náms- og starfsfræðsla skyldufag í efstu 

bekkjum grunnskóla (Ministry of Employment and the Economy, Ministry of Education 

and Culture, Finnish National Board of Education og CIMO, e.d.; Utdanningsdirektoratet, 

2015) en í öllum bekkjum danskra grunnskóla er hún sett inn sem námsþáttur og 

samþætt öðrum greinum. Þar er unnið eftir tilgreindum markmiðum allt frá leikskóla og 

upp í framhaldsskóla og fjölbreytt námsefni í boði. Í þeim nágrannalöndum okkar þar 

sem náms- og starfsfræðsla er hluti af skólakerfinu er brotthvarf mun minna en hér á 

landi samkvæmt vinnumarkaðskönnun Eurostat (Menntamálaráðuneytið, 2014). Það 

getur gefið vísbendingu um að ef náms- og starfsfræðsla er hluti af skólakerfinu minnki 

brotthvarf í framhaldsskólum. Einnig kom fram í PISA könnun að þar sem nemendur 

fengu náms- og starfsfræðslu sem fag í námskrá/stundarskrá sýndu niðurstöður að 

nemendur höfðu öðlast betri leikni í að stjórna eigin starfsferli en þeir nemendur sem 

ekki höfðu fengið fræðsluna sem hluta af námskrá/stundarskrá (Laufey Guðný 

Kristinsdóttir, 2015; Sweet, Nissinen og Vuorinen, 2014). Þetta sýnir að góð og skilvirk 

náms- og starfsfræðsla skilar árangri sem skiptir sköpum fyrir framtíðarheill nemenda. 

Markmið þessarar rannsóknar var að fá innsýn í að hvaða leyti náms- og 

starfsráðgjafar í grunnskólum vinna að skilgreindum færniþáttum sem miða að því að 

nemendur öðlist leikni í að stjórna eigin starfsferli og hvaða námsefni og leiðir eru notuð 

í þeirri vinnu. Sjálfskönnun, könnun á námi og störfum og ákvarðanataka sem byggir á 

markmiðssetningu og áætlanagerð er oft skilgreint sem þrír meginefnisþættir náms- og 

starfsfræðslu (Guðbjörg Vilhjálmsdóttir, 2000; NOICC, 1989). Við skilgreiningu á 

færniþáttunum var stuðst við ástralska líkanið um starfsferilsþróun (MCEECDYA, 2010). 

Ástralska líkanið varð fyrir valinu þar sem það hefur fengið góða fræðilega umfjöllun 

(Hooley, Watts, Sultana og Neary, 2013; NOU, 2016:7) og er talið vera hágæða áætlun 

sem er sveigjanleg og nær til einstaklinga allt frá æsku og fram á fullorðinsár. Ástralska 

líkanið er sett upp á þann veg að hægt sé að nota það á sveigjanlegan hátt. Til að svo 

megi verða er mikilvægt að skilja hvert atriði í ramma líkansins og hvernig færniþættirnir 

stuðla að heildrænni nálgun til að aðstoða fólk við að taka virkan þátt í þróun starfsferils 

síns og skiptingu í þeirra lífi á milli náms, vinnu, fjölskyldu og samfélags (MCEECDYA, 

2010). Reynsla Ástrala af því að vinna með leikni í stjórnun eigin starfsferils hefur sýnt 

fram á að notkun slíkra áætlana stuðli að tengingu á milli starfsþróunar og starfshæfni 

(ICCDPP, 2011). Nánar er greint frá ástralska líkaninu í kafla 1.8.  

Vonast er til að niðurstöður ritgerðarinnar nýtist fræðsluyfirvöldum, skóla-

stjórnendum og náms- og starfsráðgjöfum til eflingar á starfi náms- og starfsráðgjafa í 

heild þar sem skilvirk náms- og starfsfræðsla leggur grunn að leikni til framtíðar, leikni 

sem er orðin nauðsynleg í samfélagi nútímans. Til að draga fram einskonar stöðumat 

verður hér á eftir stiklað á helstu atriðum í sögu og þróun náms- og starfsráðgjafar bæði 

erlendis og hér á landi. 

1.1 Saga og þróun náms- og starfsráðgjafar á Íslandi 

Á árabilinu 1960-1974 var náms- og starfsfræðsla hér á landi í ágætis skorðum og voru 

skipuleggjendur í góðu samstarfi við önnur Norðurlönd. Árið 1974 verður rof og má leiða 

líkum að því að fræðslan hafi ekki borið sitt barr síðan. Í kringum 1960 var gerð 

námsskrá í starfsfræðslu á Íslandi (Guðbjörg Vilhjálmsdóttir, 2016) en þá höfðu öll 

Norðurlöndin að Íslandi undanskildu sett lagaákvæði um náms- og starfsráðgjöf og 

starfsfræðslu í grunn- og framhaldsskólum og hefur stöðug þróun verið í skólastarfi hjá 

þessum þjóðum síðan.  

Náms- og starfsfræðslu og náms- og starfsráðgjöf í Evrópu má rekja til aldamótanna 

1900. Í kjölfar iðnbyltingar þörfnuðust einstaklingar aðstoðar við að leita sér að vinnu og 

finna sér starf við hæfi og var starfsráðgjöf lögleidd í Englandi í tengslum við 

vinnumiðlun árið 1909. Í Danmörku má rekja sögu náms- og starfsfræðslu til ársins 1917 

og fljótlega eftir það opnuðu einkaskrifstofur víða um Danmörku sem aðstoðuðu ungt 

fólk við starfsval (Plant, 2009). Árið 1940 var dönsk embættismannanefnd skipuð af 

atvinnumálaráðuneytinu og kom nefndin með tillögur um aðgerðir á sviði náms- og 

starfsfræðslu og ráðgjafar. Sex árum síðar komu leiðbeiningar um náms- og starfs-

fræðslu í skólum ásamt námsefni og einnig náms- og starfsráðgjöf á vinnu-

miðlunarskrifstofum hins opinbera. Árið 1958 var náms- og starfsfræðsla gerð að 

skyldugrein í Danmörku með lögum um grunnskóla og menntaskóla (Gerður G. 

Óskarsdóttir, 1990; Plant, 2009). Frumkvöðlar náms- og starfsfræðslu á Íslandi, eins og 

Stefán Ólafur Jónsson, voru í nánu samstarfi við leiðandi aðila á þessu sviði í Danmörku á 

sjötta áratug síðustu aldar (Guðbjörg Vilhjálmsdóttir, 2016). 

Þróunin í Bandaríkjunum og Kanada gerðist aftur á móti mun hraðar en í Evrópu þar 

sem innflytjendur þörfnuðust ráðgjafar um nám og störf fyrir um hundrað árum 

(Zytowski, 2001). Árið 1958 voru sett lög um skólaráðgjöf og menntun námsráðgjafa og 

síðan þá hefur ráðgjöf á öllum skólastigum þróast stöðugt bæði í Bandaríkjunum og hið 

sama gildir um Kanada (Guðrún Friðgeirsdóttir, 1999). 

Miðað við þróun og sögu náms- og starfsráðgjafar í nágrannalöndum okkar er saga 

fagsins ekki löng hér á landi og segja má að sagan sé nokkuð skrykkjótt í gegnum 

áratugina þar sem skiptast á skeið framþróunar og stöðnunar (Guðbjörg Vilhjálmsdóttir, 

2016). Niðurstöður könnunar um náms- og starfsráðgjöf í grunnskólum sýna að af þeim 

69% grunnskóla sem hafa starfandi náms- og starfsráðgjafa eru 32% ekki menntaðir sem 

slíkir. Út frá þessum niðurstöðum er ljóst að nemendur njóta ekki jafnræðis varðandi 

náms- og starfsráðgjöf (Helga Tryggvadóttir o.fl., 2014). 

Mikil framþróun var í náms- og starfsfræðslu á Íslandi frá árunum 1960, þegar 

Alþingi ályktaði um nauðsyn faggreinarinnar, fagið hafði t.d. sérstakan námsstjóra í 

Menntamálaráðuneytinu en með nýjum grunnskólalögum urðu skipulagsbreytingar sem 

ýttu náms- og starfsfræðslunni til hliðar og eftir 1974 leggst staða námsstjóra niður sem 

og ákvæði í reglugerðum (Guðbjörg Vilhjálmsdóttir, 2016). Þó að átak 1989-1991 hafi 

lyft grettistaki í náms- og starfsráðgjöf, þá virðist lítið hafa verið gert fyrir náms- og 

starfsfræðslu. Nokkrar skýrslur hafa verið gefnar út af Menntamálaráðuneytinu sem 

fjalla um náms- og starfsráðgjöf. Má þar nefna nefndarálit um Starfsfræðslu í 

grunnskólum árið 1981 og nefndarálit um Starfsfræðslu og námsráðgjöf árið 1986 

(Gerður G. Óskarsdóttir, 1990). Skýrslan Námsráðgjöf og starfsfræðsla markar svo 

tímamót þar sem margt af því sem þar er mælt með var framkvæmt. Má þar nefna 

tillöguna að námsráðgjafar á öllum skólastigum hafi hlotið sérmenntun í námsráðgjöf 

(Guðbjörg Vilhjálmsdóttir, 2016; Menntamálaráðuneytið, 1991). Félag náms- og 

starfsráðgjafa var stofnað árið 1981 og í lögum þess kemur fram að einungis þeir 

félagsmenn sem hafa lokið námi í náms- og starfsráðgjöf og hafa samþykki frá 

Menntamálaráðuneytinu geti verið fullgildir meðlimir í félaginu (Félag náms- og 

starfsráðgjafa, e.d.-a). 

Alger þáttaskil í þróun fagsins urðu með tilkomu fagmenntunar í náms- og 

starfsráðgjöf við Háskóla Íslands árið 1990 en á þeim tíma stóð Menntamálaráðuneytið 

fyrir átaki í námsráðgjöf og starfsfræðslu. Frá þeim tíma hefur mjög mikil þróun átt sér 

stað á Íslandi. Árið 1998 kemur út skýrslan Efling náms- og starfsráðgjafar og koma þar 

fram margar tillögur um hvernig efla megi náms- og starfsráðgjöf en þær voru fæstar 

framkvæmdar (Guðbjörg Vilhjálmsdóttir, 2016). Í þeirri skýrslu er meðal annars talað um 

að Menntamálaráðuneytið beiti sér fyrir því að gefa skýrari mynd af viðfangsefnum 

náms- og starfsráðgjafa og þörfum nemenda með tölulegum upplýsingum 

(Menntamálaráðuneytið, 1998). Það er svo ekki fyrr en árið 2006, átta árum seinna, að 

Menntasvið Reykjavíkurborgar gerir könnun á starfi náms- og starfsráðgjafa í 

grunnskólum Reykjavíkur. Þar kom meðal annars fram að það sem náms- og 

starfsráðgjafarnir vildu helst bæta var heildarlöggjöf í stefnumótun náms- og 

starfsráðgjafar (Guðbjörg Vilhjálmsdóttir, 2016; Menntasvið Reykjavíkur, 2006).  

Árið 2008 marka ný grunn- og framhaldsskólalög tímamót en þar er kveðið á um að 

nemendur eigi að njóta náms- og starfsráðgjafar af aðilum sem uppfylla skilyrði laga um 

náms- og starfsráðgjafa (Lög um framhaldsskóla nr. 92, 2008; Lög um grunnskóla nr. 91, 

2008). Skýrsla starfshóps Menntamálaráðuneytisins lagði meðal annars til að starfsheiti 

náms- og starfsráðgjafa yrði lögverndað (Menntamálaráðuneytið, 2007) og varð það að 

veruleika árið 2009 þegar lög um náms- og starfsráðgjafa voru sett í apríl það ár. Lögin 

kveða á um lögverndun starfsheitisins, þagnarskyldu og skyldur náms- og starfsráðgjafa 

(Lög um náms- og starfsráðgjafa nr. 35, 2009). Önnur tillaga sem kom fram hjá 

starfshópnum var að koma á heildrænni náms- og starfsráðgjafaráætlun í skólum 

landsins (Menntamálaráðuneytið, 2007) en nú tíu árum seinna hefur enn ekki tekist að 

koma á slíkri áætlun. Slík náms- og starfsráðgjafaráætlun t.d. í formi námskrár myndi 

styðja við nám nemenda í að stjórna eigin starfsferli (MCEECDYA, 2010; Mennta- og 

menningarmálaráðuneytið, 2015a; Menntamálaráðuneytið, 2007; Organisation for 

Economic Co-operation and Development, 2004b; Þingskjal, 2008 - 2009).  

Árið 2008 var gerður samanburður á náms- og starfsráðgjöf í nágrannalöndum 

okkar, þar sem áhersla er lögð á að unnið sé eftir áætlunum í náms- og starfsráðgjöf. 

Samanburðurinn var gerður af skipuðum nefndarhópi sem var ætlað að kanna mikilvægi 

þess að efla náms- og starfsráðgjöf í grunn- og framhaldsskólum sem úrræði gegn 

brotthvarfi nemenda. Í skýrslu leggur nefndin til að hið sama verði gert hér á landi þ.e. 

að unnið sé eftir áætlunum í náms- og starfsráðgjöf og að náms- og starfsráðgjöf verði 

hluti af skólastarfinu en ekki hluti af stoðþjónustu þess. Jafnframt að auka þurfi skilvirkni 

náms- og starfsráðgjafar með því að móta stefnu í náms- og starfsráðgjöf og setja upp 

gæðastaðla í störfum náms- og starfsráðgjafa (Þingskjal, 2008 - 2009). Þetta er afar 

mikilvægt þar sem vitað er að meira en helmingur tíma náms- og starfsráðgjafa fer í 

persónulega ráðgjöf og starfið er oft ómarkvisst þar sem engin áætlun er til staðar (Alma 

Sif Kristjánsdóttir, 2014; Ágústa R. Georgsdóttir, 2015; Edda Björk Viðarsdóttir, 2004; 

Hjördís Bára Gestsdóttir, 2015; Ingibjörg Þórdís Þórisdóttir, 2008; Sandra Þóroddsdóttir, 

2012; Sigríður Dísa Gunnarsdóttir, 2006). Þessar skýrslur, lagasetningar og stofnun 

félagsins hafa hjálpað til við að skilgreina og festa í sessi hlutverk náms- og 

starfsráðgjafa en þó er brýn þörf á skýrari vinnuramma fyrir náms- og starfsráðgjöf sem 

yrði við innleiðingu á heildrænni áætlun. Til að bæta úr þessu þarf að vinna að 

reglugerðum sem nánari útfærslu á lögum sem snerta náms- og starfsráðgjöf. Danmörk, 

Noregur og Finnland hafa t.a.m. fylgt sínum löggjöfum eftir með heildstæðum 

áætlunum og Ástralir hafa í þessum tilgangi nýtt sér framkvæmdaáætlun í formi 

líkansins sem kynnt var í inngangi og þessi rannsókn byggist á. 

Skýrsla á vegum Forsætisráðuneytisins sem ber heitið Ísland 2020 – sókn fyrir 

atvinnulíf og samfélag: Þekking, sjálfbærni, velferð, var unnin árið 2010. Þetta er 

stefnumótandi skýrsla og í henni koma fram áform um fjárfestingu í mannauði, 

efnahagslífi og hvernig styrkja megi menntun og menningu. Einnig kemur fram að 

brotthvarf sé ein helsta brotalöm í íslenska menntakerfinu og að sporna þurfi gegn því. 

Það að grunnskólanemendur séu tilbúnir til að taka ákvarðanir við lok grunnskóla er 

mikilvægt og því þurfi að bæta færni þeirra og þekkingu. Ein leið til þess sé að auka svo 

um munar aðgengi að náms- og starfsráðgjöf og gæta þess sérstaklega að hún sé öflug á 

efstu stigum grunnskóla og í framhaldsskólum (Forsætisráðuneytið, 2010). 

Í Hvítbók um umbætur í menntun er fjallað um mikilvægi þess að leggja áherslu á 

náms- og starfsfræðslu í efstu bekkjum grunnskóla til að sporna við brotthvarfi. Þar 

kemur jafnframt fram að stefnumótun á vegum ráðuneytisins á sviði náms- og 

starfsráðgjafar er þegar hafin þar sem áætlað er að móta heildstæða stefnu og 

sammælast um framtíðarverkefni (Menntamálaráðuneytið, 2014). Tillögur um 

framtíðarverkefni, stefnu og aðgerðir ber að líta í nýjustu skýrslunni sem Mennta- og 

menningarmálaráðuneytið lét gera um náms- og starfsráðgjöf árið 2015. Ber skýrslan 

heitið Grunnur að stefnu um náms- og starfsráðgjöf á Íslandi og koma þar einnig fram 

tillögur um uppbyggingu stoðkerfis fyrir ævilanga náms- og starfsráðgjöf. Í skýrslunni er 

lagt til að náms- og starfsfræðsla ungs fólks verði samhæfð á öllum skólastigum með 

ákveðnum stíganda og verði hluti af stundaskrá nemenda í grunn- og framhaldsskóla. 

Viðeigandi námsefni verði samið og áhersla lögð á markvissar upplýsingar um nám- og 

störf, tengingu við atvinnulífið og fjölbreytni á vinnumarkaði. Notuð verði m.a. fjölbreytt 

nálgun, unnið með áhuga, hæfileika og styrkleika notenda, áhugasviðskannanir nýttar 

og gátlistum beitt sem hluti af mögulegum aðferðum til að tengja upplýsingar frá 

atvinnulífi inn í menntakerfið. Einnig að unnið verði í samstarfi við vinnumarkað, t.d. í 

formi starfskynninga. Í skýrslunni kemur einnig fram að náms- og starfsráðgjöf miði að 

því að styrkja hvern og einn til að nýta leikni sína í þróun starfsferils, við mat á 

möguleikum til náms og efla virkni einstaklings í ákvarðanatöku um eigin framtíð. Í því 

sambandi verði ýtt undir skapandi og gagnrýna hugsun og tjáningu og ungt fólk hvatt til 

að meta kosti sína fyrr. Þá er einnig lögð áhersla á að þróa gæðakerfi til eflingar 

árangurs og gæða þjónustunnar (Mennta- og menningarmálaráðuneytið, 2015a).  

Í skýrslunni er mælt með skipulagi og vinnubrögðum sem myndu á markvissan hátt 

efla gæði og árangur náms- og starfsráðgjafarþjónustunnar. Mikilvægt er að koma 

tillögum skýrslunnar í framkvæmd sem fyrst þar sem margir hagsmunaaðilar komu að 

gerð hennar og hafa í henni sammælst um hvernig auka megi árangur náms- og 

starfsráðgjafar víðtækt og á landsvísu. Fram kemur á vef Mennta- og menningar-

málaráðuneytisins að ráðuneytið hafi framangreinda skýrslu til athugunar en hafi ekki 

tekið afstöðu til hennar (Mennta- og menningarmálaráðuneytið, 2015b). 

Fram kemur í skýrslu OECD (Organisation for Economic Co-operation and Develop-

ment, 2004b) að gæðaviðmið hafa verið sett í ýmsum löndum í náms- og starfsráðgjöf til 

að nota sem staðla í þjónustu skóla. Ferlið sem notað er til að þróa staðlana er 

mikilvægt og meiri líkur eru á því að gæðaviðmiðin verði traustvekjandi og áhrifarík ef 

forsvarsmenn þjónustunnar þróa staðlana sjálfir og ef að þróunarferlið er unnið í nánu 

samstarfi við samtök náms- og starfsráðgjafa. Gæðastaðlar geta lagt áherslu á útkomu 

svo sem með því að skilgreina hvaða leikni náms- og starfsráðgjöf á að stefna að. Slík 

áhersla, þar sem innifalin eru sjónarhorn þróunar, er sérlega áhugaverð þegar hugsað er 

um nám sem ævilangt verkefni (e. life long learning). Þetta gæti nýst sem rammi til að 

móta áætlun og þjónustu náms- og starfsráðgjafa. Það er því mikilvægt að setja upp 

gæðastaðla í störfum náms- og starfsráðgjafa ásamt því að þeir starfi eftir heildrænum 

áætlunum til að ná fræðslumarkmiðum um nám og störf eins og fram kemur í skýrslu 

nefndar um eflingu náms-og starfsráðgjafar í grunn-og framhaldsskólum sem úrræði 

gegn brotthvarfi nemenda (Þingskjal, 2008 - 2009). Slök þjónusta náms- og starfs-

ráðgjafa gæti valdið meiri skaða en ávinningi fyrir eintaklinga og samfélag (NICE, 2012). 

Ísland er aðildarríki að OECD og hefur einnig verið í samstarfi við The European 

Lifelong Guidance Policy Network (ELGPN) sem er samstarfsnet um stefnumótun í 

ævilangri náms- og starfsráðgjöf (e. lifelong guidance) í Evrópu (Organisation for 

Economic Co-operation and Development, 2004b; Vuorinen og Watts, 2012). 

Samkvæmt þeirri stefnu sem OECD ríkin vinna eftir í náms- og starfsráðgjöf á ráðgjöfin 

að vera heildræn og vinna á markvisst að því að undirbúa nemendur undir það 

margþætta nám og störf sem lífið bíður upp á. Lögð er mikil áhersla á að yfirumsjón 

náms- og starfsráðgjafar sé í höndum yfirvalda í góðri samvinnu við alla sem að málinu 

standa. Jafnframt eiga yfirvöld að setja skýra stefnu og stuðla að góðri tengingu milli 

skólastiga og að auki veita fjármagn og þann stuðning sem fagstéttin þarf til að ráðgjöfin 

nái til allra.  

Af ofangreindu má sjá að margar nefndir og skýrslur kveða á um mikilvægi þess að 

koma á heildstæðri stefnu um að unnið sé eftir áætlun í náms- og starfsráðgjöf. Til að 

framfylgja þeirri stefnu vantar þó heildstæðan vinnuramma (e. framework) sem náms- 

og starfsráðgjafar geta unnið eftir í samfellu allt frá yngstu bekkjum grunnskóla og upp í 

fullorðinsfræðslu, í skýrslu Mennta- og menningarmálaráðuneytisins (2015a) er mælt 

með slíkri nálgun. Vinnurammi er skjal sem byggt er upp til að styðja við eða umlykja 

ákveðið efni, í þessu tilfelli náms- og starfsfræðslu. Vinnuramminn dregur fram vítt svið 

af innbyrgðis tengdum þáttum sem styðja ákveðna nálgun til að ná tilteknum 

markmiðum og þjónar sem leiðarvísir sem hægt er að breyta eftir þörfum með því að 

bæta við eða sleppa ákveðnum hlutum rammans (MCEECDYA, 2010). Slíkur rammi 

myndi auka skilvirkni menntunar og vinnumarkaðar, leiða af sér markvissara og 

árangursríkara starf og síðast en ekki síst draga úr brotthvarfi (Forsætisráðuneytið, 

2010; Menntasvið Reykjavíkur, 2006; Þingskjal, 2008 - 2009). Í þessum skýrslum er 

dregið fram mikilvægi náms- og starfsfræðslu til að sporna við brotthvarfi sem mælst 

hefur töluvert hér á landi. Yfirvöld ættu því að bregðast við og ráðast í þessa áskorun þar 

sem sífelld þróun er á vinnumarkaði og skýrt kveðið á um nám alla ævi.  

Horfast þarf í augu við hvað markviss áætlanagerð í náms- og starfsráðgjöf á Íslandi 

stendur aftarlega þegar litið er til nágrannaþjóða okkar. Ljóst er að setja þarf upp 

gæðastaðla í störfum náms- og starfsráðgjafa ásamt því að þeir geti starfað eftir 

heildrænum áætlunum til að ná fræðslumarkmiðum sem sett eru um nám og störf. Þó 

skilgreining á starfinu sé ekki alltaf augljós má sjá hér að þungamiðjan í starfi náms- og 

starfsráðgjafa er að efla leikni einstaklinga til að stjórna ferðinni á starfsferli sínum. Til 

þess að ná því markmiði verður náms- og starfsfræðsla að vera markviss. Fjallað verður 

nánar um náms- og starfsfræðslu í næsta kafla.  

1.2 Náms- og starfsfræðsla 

Ísland stendur nágrannaþjóðum sínum að baki hvað stefnu og skipan náms- og 

starfsráðgjafar varðar og hefur gert um langt skeið. Eins og Gerður G. Óskarsdóttir 

(1990) benti á, hefur náms- og starfsfræðsla ekki sama vægi hér á landi og í nágranna-

löndum okkar. Í dag, um tveimur áratugum síðar sýna rannsóknir að stór hluti 

grunnskólanema fær litla eða enga náms- og starfsfræðslu og ef fræðslan er fyrir hendi 

er algengt að hún sé einungis í 10. bekk (Aðalheiður Skúladóttir, 2012; Sigríður Dísa 

Gunnarsdóttir, 2006; Vilhjálmsdóttir, 2007). 

Savickas er einn af óumdeildum leiðtogum á sviði starfssálarfræði og náms- og 

starfsráðgjafarfræða í dag. Hann þrískiptir náms- og starfsráðgjafaþjónustu niður í 

leiðbeiningar um starfsval (e. vocational guidance), náms- og starfsfræðslu (e. career 

education) og náms- og starfsráðgjöf (e. career counseling) (Savickas, 2011). Sú skipting 

sýnir að náms- og starfsfræðsla er veigamikill þáttur í þjónustu náms- og starfsráðgjafa. 

Náms- og starfsfræðsla er skilgreind af Guðbjörgu Vilhjálmsdóttur (2000) á þann hátt að 

fræðslan er, ásamt námsráðgjöf, sú tegund markvissrar aðstoðar við náms- og starfsval 

sem veita á í skólum. Æskilegt er að fræðslan fari fram í bekkjum og hafi það að 

markmiði að auðvelda nemendum að taka rökstudda ákvörðun um framhald á námi og 

starfi eftir grunnskólann. Sjálfskönnun, könnun á námi og störfum og ákvarðanataka 

sem byggir á markmiðssetningu og áætlanagerð eru eins og áður hefur komið fram 

meginefnisþættir náms- og starfsfræðslu (Guðbjörg Vilhjálmsdóttir, 1994, 2000; NOICC, 

1989; Vilhjálmsdóttir, 2007). Þetta kemur heim og saman við skilgreiningu á hlutverki 

náms- og starfsráðgjafa sem er að leiðbeina einstaklingum við að finna áhuga sínum og 

hæfni réttan farveg og að aðstoða þá ef vandi kemur upp með nám og störf. Náms- og 

starfsráðgjafi skal veita nemanda öruggt umhverfi til að tjá sig varðandi persónuleg, 

félagsleg eða námsleg vandamál og bjóða aðstoð við að vinna úr þessum málefnum. 

Einnig aðstoða náms- og starfsráðgjafar nemendur við að finna áhugasvið sitt og 

hæfileika og leiðbeina þeim út frá því um mögulegar ákvarðanir á þeirra náms- og 

starfsferli (Guðrún Helga Sederholm, 1998; Mennta- og menningarmálaráðuneytið, 

2013; Menntamálaráðuneytið, 1991, 2007; Organisation for Economic Co-operation and 

Development, 2004b).  

Rannsóknir hafa sýnt að líklegra er að nemendur velji sér nám og störf sem henta 

þeim ef þeir hafa fengið fræðslu um framhaldsnám og vinnumarkað, þjálfun í 

ákvarðanatöku og áætlanagerð (Lapan, Gysbers og Petroski, 2003; Whiston og Aricak, 

2008; Whiston og Oliver, 2005). Þannig stuðlar náms- og starfsfræðsla að ánægðari 

námsmönnum og að meiri starfsánægju hjá starfsmönnum og ætti því að vera 

samfélaginu í heild til framdráttar (Guðbjörg Vilhjálmsdóttir, 1994; Guðrún 

Friðgeirsdóttir, 1999). 

Markmiðið með náms- og starfsfræðslu er einnig að auka upplýsingalæsi nemenda 

og hvetja þá áfram í leit að upplýsingum um nám og störf og tengja það við eigin áhuga 

og sjálfsþekkingu, þannig eykst hæfni nemenda til að taka upplýsta ákvörðun um náms- 

og starfsval (Menntamálaráðuneytið, 2007; Vilhjálmsdóttir, 2007). Fram kemur í skýrslu 

Organisation for Economic Co-operation and Development (2004b) að skólar verði að 

leggja áherslu á eflingu starfsferilsþróunar og hæfni í ákvarðanatöku (e. readiness for 

decision making) til að hjálpa nemendum til að verða virkir í að stýra eigin starfsferli. 

Námskrárstefna fyrir náms- og starfsráðgjöf í skólum þarf að breyta úr þeirri nálgun sem 

leggur eingöngu áherslu á fræðslu og starfsval, yfir í víðtækari nálgun sem jafnframt 

miðar að því að þróa stjórnun eigin starfsferils, til dæmis leiknina að taka árangursríkar 

ákvarðanir um starfsferil, og að fylgja þeim eftir. Þetta kemur skýrt fram í megin-

markmiði náms- og starfsráðgjafa eins og því er lýst á heimsíðu Félags náms- og 

starfsráðgjafa (Félag náms- og starfsráðgjafa, e.d.-b): 

Meginmarkmið náms- og starfsráðgjafar er að efla vitund einstaklinga um hæfileika 

sína, viðhorf og áhuga þannig að þeir geti notið sín í námi og starfi. Ráðgjöfinni er 

ætlað að auðvelda fólki, á hvaða aldri sem er og við hvaða aðstæður sem er, að átta 

sig á styrkleikum sínum, færni og áhuga til að eiga hægara með að ákveða stefnu í 

námi og starfi. 

Virkni ofangreindrar nálgunar er háð því að hún sé innbyggð í námskrá (Organisation for 

Economic Co-operation and Development, 2004a). Í sömu skýrslu kemur einnig fram að 

undirstöður stjórnunar eigin starfsferils (til dæmis ákvarðanataka, sjálfsþekking, 

sjálfsmynd) eru lagðar á unga aldri. En fremur segir að náms- og starfsfræðsla á yngsta 

stigi og miðstigi sé mjög takmörkuð eða engin og lítil kerfisbundin fræðsla er gerð til að 

kanna heim starfa með nemendum.  

Mat á náms- og starfsráðgjöf getur nýst þeim sem að ráðgjöfinni koma sem og 

stefnumótendum. Það getur gefið mikilvægar upplýsingar um árangur og gildi náms- og 

starfsfræðslu (Killeen, 1996). Með mati (e. product evaluation) á náms- og starfsráðgjöf 

er upplýsingum safnað um ráðgjöfina, framfarir metnar miðað við tiltekin viðmið, 

ályktanir dregnar um frekari aðgerðir og komist að niðurstöðu um hvað bæta þarf 

(Hughes og Gration, 2009). Einnig er hægt að meta hverju ráðgjöfin skilar í mennta-, 

félags- og efnhagslegu samhengi (Hughes og Gration, 2009; Organisation for Economic 

Co-operation and Development, 2004b). Nefnd sem skipuð var á vegum mennta-

málaráðherra fjallaði um gildi matsrannsókna á starfi náms- og starfsráðgjafa (e. 

personnel evaluation) og hvernig þær geta styrkt faglegar stoðir þeirra á Íslandi. Slíkar 

rannsóknir hafa sýnt skilvirkni í nágrannalöndum okkar auk þess að vera grunnur að 

endurskipulagningu ráðgjafarinnar (Þingskjal 353, 2008-2009) 

Rannsóknir hafa sýnt fram á að þeir nemendur sem fá náms- og starfsfræðslu eru 

mun líklegri til að vita hvert þeir vilja stefna. Í rannsókn þar sem kannað er hvort náms- 

og starfsfræðsla í 10. bekk grunnskóla skilaði árangri, framkvæmdri af Guðbjörgu 

Vilhjálmsdóttur (2000), kemur meðal annars í ljós að þeir nemendur sem fengu slíka 

fræðslu voru betur undir það búnir að velja sér námsbraut að námi loknu auk þess að 

búa yfir víðtækari sýn á framtíðarstörf.  

Fyrrnefnd rannsókn Guðbjargar sem og rannsókn sem fjallar um tengsl á milli 

menntunar og starfs, framkvæmd af Gerði G. Óskarsdóttur (2000), hafa sýnt fram á að 

ef náms- og starfsfræðsla í skólum er góð þá skilar hún sér í því að nemendur eru betur 

undir það búnir að leita sér upplýsinga, eiga auðveldara með ákvarðanatöku auk þess 

sem þeir búa yfir meiri starfsþroska. Fræðslan hefur þannig forvarnargildi gegn 

brotthvarfi fyrir nemendur og eru þeir betur í stakk búnir að taka ákvarðanir hvað varðar 

náms og starfsval.  

Í niðurstöðum rannsóknar Ingibjargar Þórdísar Þórisdóttur (2008) sem rannsakaði 

hvernig nemendur nýta sér náms- og starfsfræðslu og áhugasviðskannanir við námsval 

kom meðal annars fram að nemendur töldu að náms- og starfsfræðsla sem þeir fengu í 

grunnskóla hefði verið gagnlegt inngrip við námsval.  

Í rannsókn Guðbjargar Vilhjálmsdóttur (2010) komu fram vísbendingar um að þeir 

nemendur sem sýna framfarir í starfshugsun í 10. bekk falla síður brott úr 

framhaldsskóla. Þær niðurstöður styðja því enn frekar hversu mikilvægt er að örva 

hugsun nemenda um störf og hve gott tækifæri fræðslan er til að móta framtíðina með 

nemendum, öllum til farsældar (Guðbjörg Vilhjálmsdóttir, 2005). 

Fram hefur komið að nemendur kjósa frekar að námsráðgjafar leggi meiri áherslu á 

þætti eins og náms- og starfsfræðslu heldur en þætti er tengdust persónulegum 

vandamálum (Agnes Ósk Snorradóttir, Edda Björk Viðarsdóttir, Erna Jóhannesdóttir, 

Kolbrún Björnsdóttir og Kristjana Katrín Þorgrímsdóttir, 2001). Einnig hafa rannsóknir 

sýnt að náms- og starfsráðgjafar í grunnskólum vilja sinna meiri ráðgjöf við náms- og 

starfsval, þá sérstaklega hvað varðar starfsþróun og atvinnulífið en telja að álag vegna 

persónulegrar ráðgjafar og fjöldi nemenda komi í veg fyrir að hægt sé að sinna þessum 

þætti sem skyldi (Alma Sif Kristjánsdóttir, 2014; Anctil, Smith, Schenck og Dahir, 2012; 

Edda Björk Viðarsdóttir, 2004; Guðbjörg Vilhjálmsdóttir, 2000; Guðrún Friðgeirsdóttir, 

1999; Menntamálaráðuneytið, 1991, 1998, 2007; Menntasvið Reykjavíkur, 2006; 

Sigríður Dísa Gunnarsdóttir, 2006). Það leiðir til þess að náms- og starfsfræðsla ber lægri 

hlut og er í flestum tilfellum einungis kennd sem valgrein í 10. Bekk, eins og áður hefur 

komið fram (Ágústa R. Georgsdóttir, 2015; Guðbjörg Vilhjálmsdóttir, 2005; 

Menntamálaráðuneytið, 2007; Menntasvið Reykjavíkur, 2006; Vilhjálmsdóttir, 2007).  

Rannsóknir á skilvirkni náms- og starfsfræðslu eru því afar gagnlegar til að geta 

rökstutt betur að slík fræðsla eigi rétt á sér því enn hefur fræðslan ekki náð að festa sig í 

sessi sem skyldi hér á landi. Þar sem náms- og starfsfræðsla lítur í lægri hlut fyrir öðrum 

verkefnum í starfi náms- og starfsráðgjafa verður í næsta kafla fjallað um tímastjórnun í 

starfi ráðgjafanna. 

1.3 Tímastjórnun í starfi náms- og starfsráðgjafa 

Hér á landi var skipaður nefndarhópur sem gerði samanburð á náms- og starfsráðgjöf 

hér og í nágrannalöndum okkar en þar er áhersla lögð á að unnið sé eftir áætlunum í 

náms- og starfsráðgjöf. Í skýrslunni leggur nefndin til að hið sama verði gert hér á landi 

og að náms- og starfsráðgjöf verði ekki lengur hluti af stoðþjónustu skóla heldur hluti af 

skólastarfinu. Jafnframt að auka þyrfti skilvirkni náms- og starfsráðgjafar með því að 

móta stefnu í náms- og starfsráðgjöf og setja upp gæðastaðla í störfum náms- og 

starfsráðgjafa (Þingskjal, 2008 - 2009). Í skýrslu sem unnin var á námskeiði námsbrautar 

náms- og starfsráðgjafa við Háskóla Íslands og heitir Lykilþættir í stefnumótun náms- og 

starfsráðgjafar er lagt til að unnin verði námskrá fyrir náms- og starfsráðgjöf og náms- 

og starfsfræðslu í samráði við Félag náms- og starfsráðgjafa. Lagt er til að námskráin 

verði grunnur að náms- og starfsráðgjafaáætlun grunnskóla. Námskráin geri ráð fyrir að 

tími náms- og starfsráðgjafans skiptist upp í eftirfarandi þætti byggða á kenningum 

Gysbers og Henderson (2014): Náms- og starfsfræðsla 35-45%, einstaklingsáætlun 5-

10%, persónuleg ráðgjöf 30-40% og samráðsáætlun 10-15% (Helga Tryggvadóttir o.fl., 

2014).  

Til að náms- og starfsráðgjafar geti unnið eftir áætlunum þarf að virða stöðugildi 

þeirra í þeim grunnskólum sem hafa fleiri en 300 nemendur (Gysbers og Henderson, 

2014; Rowley, Stroh og Sink, 2005; Sink og Pyne, 2011). Með því geta þeir sinnt öllum á 

jafningjagrundvelli, ásamt því að koma til móts við lög og reglugerðir (Lög um 

grunnskóla nr. 91, 2008; Menntamálaráðuneytið, 2011). Ef horft til bandarísku 

námsráðgjafasamtakanna er viðmið þeirra einn náms- og starfsráðgjafi á hverja 250 

nemendur (ASCA, e.d.; Carey, Harrington, Martin og Hoffman, 2012). 

Rannsóknir hafa sýnt að náms- og starfsráðgjafar í grunnskólum á Íslandi vilja sinna 

meiri ráðgjöf við náms og starfsval en telja að álag vegna fjöldi nemenda og 

persónulegrar ráðgjafar komi í veg fyrir að hægt sé að sinna þessum þætti sem skyldi 

(Alma Sif Kristjánsdóttir, 2014; Anctil o.fl., 2012; Edda Björk Viðarsdóttir, 2004; 

Guðbjörg Vilhjálmsdóttir, 2000; Guðrún Friðgeirsdóttir, 1999; Menntamálaráðuneytið, 

1991, 1998, 2007; Menntasvið Reykjavíkur, 2006; Sigríður Dísa Gunnarsdóttir, 2006). 

Það þarf því að skoða tímastjórnun í starfi náms- og starfsráðgjafa betur ef þeir eiga 

að efla nemendur í að stjórna eigin starfsferli. Skipta þarf tíma þeirra upp í þætti og 

koma á áætlun/námskrá. Tími náms- og starfsráðgjafa fer einnig töluvert í að sanka að 

sér og útbúa námsefni og verður í næsta kafla skoðað hvaða námsefni hefur verið gefið 

út í tengslum við náms- og starfsfræðslu hér á landi.  

1.4 Námsefni í náms- og starfsfræðslu 

Hvernig kennsla í náms- og starfsfræðslu fer fram og með hvaða hætti, fer að miklu leyti 

eftir hugmyndaflugi og þekkingu hvers og eins náms- og starfsráðgjafa. Það er svo 

tíminn sem stjórnar því að lokum hversu mikið efni náms- og starfsráðgjafinn kemst yfir 

með nemendum sínum (Menntasvið Reykjavíkur, 2006). Til að árangur af náms- og 

starfsfræðslu verði árhrifaríkur þarf kennslan að vera markviss, með áreiðanlegum 

upplýsingum og námsefnið gagnlegt (Sweet, 2001; Zelloth, 2009). Eins og fram kom í 

grein Guðbjargar Vilhjálmsdóttur (2016) um sögu náms- og starfsráðgjafar hefur verið 

skortur á kennsluefni. Í rannsóknum hérlendis hefur komið fram að nemendur eru ekki 

að fá þá fræðslu sem skyldi og er til að mynda lítið til af námsefni í náms- og 

starfsfræðslu fyrir yngstu bekki grunnskólans.  

Það námsefni sem helst er stuðst við í grunnskólum í dag (sjá töflu 1) er Margt er 

um að velja eftir Guðbjörgu Vilhjálmsdóttur og endurunnið af Berglindi Helgu 

Sigurþórsdóttur og Helgu Helgadóttur (2004), sem ætlað er fyrir efstu bekki grunnskóla. 

Efninu er skipt í fjóra kafla og fjalla þeir um sjálfskönnun, markmið, valkosti og 

ákvarðanir. Námsefnið Námstækni (Námsgagnastofnun, 2004) er vefefni þar er 

nemendum eru kynntar árangursríkar aðferðir í námi, stuðlað að því að nemendur meti 

og endurskoði námsvenjur sínar og aðrar lífsvenjur sem geta haft áhrif á nám. Auk þess 

sem nemendur fá leiðbeiningar við að setja sér raunhæf markmið í námi og stuðlað er 

að auknu sjálfstrausti nemenda. Nýjasta námsefnið sem gefið var út af 

Námsgagnastofnun árið 2011 nefnist Stefnan sett – Um náms og starfsval eftir Helgu 

Helgadóttir (2011). Námsefnið er bæði á stafrænu formi og í formi námsefnis í möppu. 

Unnið er m.a. með ákvarðanatöku, skólakerfið, vinnumarkaðinn, gerð ferilskráar og 

sjálfsþekkingu. Á vefsvæði námsefnisins er hægt að taka gagnvirka áhugakönnun, skoða 

heimasíður framhaldsskólanna og ýmissa stofnanna í samfélaginu. Í námsefninu er að 

finna hluta sem heitir kynskiptur vinnumarkaður og jafnrétti kynjanna. Að auki má nefna 

þýtt efni eftir Amundson og Poehnell sem heitir á íslensku Stefnt að starfsframa og er 

ætlað þeim sem eru að hefja þátttöku á vinnumarkaði, þeim sem eru án atvinnu og 

öðrum þeim sem eru að velta fyrir sér breytingum á starfsferli. Efnið er sett fram á 

myndrænan og auðskiljanlegan hátt fyrir einstaklinga sem standa frammi fyrir 

ákvarðanatöku um starfsval (Amundson og Poehnell, 2005). 

Í meistararitgerð Sigríðar Dísu Gunnarsóttur (2006) sem fjallar um þátt náms- og 

starfsfræðslu í grunn- og framhaldsskólum, kemur fram að 70% náms- og starfsráðgjafa í 

grunn- og framhaldsskólum segjast nota mikið eða mjög mikið eigið heimagert efni sem 

og annarra. Það er ljóst að námsefni fyrir náms- og starfsfræðslu er af skornum skammti 

og þar með má segja að verkfæri vanti.  

Samantekt á því námsefni sem talið hefur verið upp má sjá í töflu 1 

Tafla 1 Námsefni 

Heiti efnis og höfundur  Útgáfuár Stutt innihaldslýsing 

Margt er um að velja – 
Guðbjörg Vilhjálmsdóttir 

Endurútgefið af Berglindi H. 
Sigurþórsdóttur og Helgu 
Helgadóttur  

1993 – 1996 

 

2004 

Ætlað efstu bekkjum grunnskóla. Fjallað er m.a. 
um sjálfskönnun, markmið, valkosti og ákvarð-
anir. Efninu er ætlað að auðvelda einstaklingum 
val á námi og starfi. Þegar nemendur hafa farið í 
gegnum efnið ættu þeir að hafa öðlast aukna 
þekkingu á sjálfum sér og umhverfi sínu og verða 
betur í stakk búnir til að taka ákvörðun um nám 
og störf í framtíðinni. 

Námstækni –  

Námsgagnastofnun 

2004 Ætlað efstu bekkjum grunnskóla. Fjallað er m.a. 
um námstækni, markmið og sjálfstraust. Efninu 
er ætlað að kynna nemendum árangursríkar 
aðferðir í námi og stuðla að því að nemendur 
meti og endurskoði náms- og lífsvenjur sínar 
sem geta haft áhrif á nám. Einnig er markmið 
efnisins að aðstoða nemendur við að setja sér 
raunhæf markmið í námi sínu og stuðla að auknu 
sjálfstrausti nemenda. 

Stefnt að starfsframa – 
Amundson og Poehnell 

2005 Ætlað efstu bekkjum grunnskóla og fullorðnum. 
Fjallað er m.a. um starfsval, markmið og 
ákvarðanatöku. Efninu er ætlað að efla færni 
nemenda í að kanna og meta starfsmöguleika 
sína, uppgötva hæfni sína og taka ákvarðanir um 
starfsval. Einnig kynnast nemendur áætlanagerð 
til að fylgja eftir starfsákvörðunum sínum. 

Stefnan sett –  

Helga Helgadóttir 

2011 Ætlað efstu bekkjum grunnskóla. Fjallað er m.a. 
um ákvarðanatöku, skólakerfið, vinnu-
markaðinn, gerð ferilskráar og sjálfsþekkingu. 
Efninu er ætlað að efla færni nemenda við að 
taka ákvarðanir sem byggjast á sjálfsþekkingu og 
sjálfstæði. Að nemendur kynnist þeim náms- og 
starfsmöguleikum sem þeim standa til boða og 
fræðist um kynbundið náms- og starfsval. 

 

Í skýrslunni Grunnur að stefnu um náms- og starfsráðgjöf á Íslandi koma fram 

tillögur um að viðeigandi námsefni í náms- og starfsfræðslu verði samið (Mennta- og 

menningarmálaráðuneytið, 2015a). Mennta- og menningarmálaráðuneytið hefur hins 

vegar ekki enn tekið afstöðu til skýrslunnar og því hefur tilmælum hennar ekki verið 

fylgt. 

Í nýlegri, athyglisverðri könnun um stöðu náms- og starfsfræðslu í grunnskólum sem 

lögð var fyrir skólastjóra í grunnskólum á Íslandi árið 2014, kom fram að náms- og 

starfsfræðslu er einungis sinnt í 44% grunnskóla. Meðal nemendafjöldi á hverja heila 

stöðu starfandi náms- og starfsráðgjafa var 482 en skólar sem svöruðu voru misstórir, 

allt frá því að vera með fimm nemendur upp í 733. Jafnvel mátti sjá skóla með yfir 600 

nemendur án náms- og starfsráðgjafa. Náms- og starfsfræðslan var í stundartöflu sem 

skyldu- eða valgrein í 20% tilvika annars var hún kennd í samráði við kennara í 23% 

tilvika. Náms- og starfsfræðslan var því mjög mismunandi og engir tímar fyrirliggjandi né 

námsefni. Könnunin sýnir að mikið vantar upp á að lög séu uppfyllt varðandi aðgang 

allra nemenda að náms- og starfsráðgjöf og fræðslu. Einnig kom fram að vekja þurfi 

foreldra til vitundar um rétt barna sinna og skólastjórnendur og kennara um mikilvægi 

greinarinnar (Helga Tryggvadóttir o.fl., 2014).  

Víða erlendis eru rafrænar upplýsingagáttir þar sem hægt er að afla sér upplýsinga 

um nám og störf. Hér á landi hefur verið unnið að slíkri upplýsingaveitu sem ber heitið 

Næsta skref í gegnum samstarf Fræðslumiðstöðvar atvinnulífsins og Sérfræðiseturs í 

ævilangri náms- og starfsráðgjöf. Vinna við vefinn var hluti af IPA (Instruments for Pre-

Accession) styrktu verkefni sem Fræðslumiðstöð atvinnulífsins stýrði á árunum 2012 – 

2014. Vefurinn er nú í höndum Fræðslumiðstöðvar atvinnulífsins. Markmið vefsins er að 

veita einstaklingum upplýsingar og aðgengi að ráðgjöf um störf á íslenskum 

vinnumarkaði, námsframboð tengt störfum og raunfærnimatsleiðir (Fræðslumiðstöð 

atvinnulífsins, 2016). 

Um sex ár eru nú liðin frá því nýtt námsefni í náms- og starfsfræðslu var gefið út. 

Það efni sem til er hefur ekki dugað til að efla náms- og starfsfræðslu í skólum og þá má 

spyrja hvað það er sem til þarf? Það er margt sem bendir til að vítt starfssvið náms- og 

starfsráðgjafa og áherslan á persónulega ráðgjöf séu þættir sem koma í veg fyrir að 

fræðsla og ráðgjöf um nám og störf sé sinnt sem skyldi og ekki bætir að námsefni sé 

einnig af skornum skammti. Mælt er með markvissri náms- og starfsfræðslu fyrir alla 

bekki grunnskóla sem og framhaldsskóla, til að sporna gegn brotthvarfi (Gysbers og 

Henderson, 2014; Hooley, 2014). Brotthvarf í framhaldsskólum landsins er hátt í saman-

burði við nágrannaþjóðir okkar og er kostnaðarsamt fyrir þjóðfélagið í heild sinni og því 

mikilvægt að draga úr því. Til að skoða þetta betur verður í næsta kafla fjallað um 

brotthvarf úr framhaldsskólum og mikilvægi náms- og starfsráðgjafar og náms- og 

starfsfræðslu til að draga úr því. 

1.5 Brotthvarf úr framhaldsskólum 

Brotthvarf úr skóla er skilgreint á mismunandi hátt í löndum og stofnunum. Í rannsókn 

Organisation for Economic Co-operation and Development (2012) á brautskráningu 

nýnema á framhaldsskólastigi var miðað við að þeir nemendur sem ekki höfðu lokið 

prófi sex árum eftir innritun og ekki voru lengur skráðir í skóla, hefðu horfið úr námi. Í 

þeirri rannsókn kemur fram að á Íslandi höfðu 29% þeirra sem innrituðust ekki lokið 

prófi eftir sex ár og voru ekki skráðir í neinn skóla, en 13% voru enn skráðir í skóla eftir 

sex ár án þess að ljúka námi. 

Skilgreining Hagstofu Evrópusambandsins, Eurostat, á brotthvarfi lýsir því hlutfalli 

18-24 ára einstaklinga sem ekki hafa lokið öðru námi eftir grunnskóla og ekki hafa verið í 

námi eða starfsþjálfun síðustu fjórar vikur áður en vinnumarkaðskönnun er gerð. Gögn 

Hagstofu Evrópusambandsins benda til þess að brotthvarf á framhaldsskólastigi í Evrópu 

sé einna hæst á Íslandi eða um 20% árið 2012 á meðan Noregur er með 14%, Danmörk 

9%, Finnland 8,9% og Svíþjóð 7,5% (Menntamálaráðuneytið, 2014).  

 Í Hvítbók um umbætur í menntun kemur fram að efla þurfi náms- og starfsfræðslu í 

efstu bekkjum grunnskóla sem forvörn gegn brotthvarfi (Menntamálaráðuneytið, 2014). 

Þetta má einnig sjá í skýrslu starfshóps um eflingu náms- og starfsráðgjafar en þar er 

áhersla lögð á að náms- og starfsfræðsla sé mikilvægt úrræði sem vinnur gegn 

brotthvarfi nemenda (Menntamálaráðuneytið, 2007). Samkvæmt rannsóknum er náms- 

og starfsráðgjöf og náms- og starfsfræðsla liður í því að draga úr brotthvarfi nemenda 

(Gysbers og Henderson, 2014; Hooley, 2014). 

Hátt brotthvarf á Íslandi er afleiðing margvíslegra galla á menntakerfinu í bland við 

félagslega þætti svo sem ófullnægjandi undirbúning stórs hóps nemenda úr grunnskóla 

og að þeir fá ekki nám og þjónustu við hæfi í framhaldsskóla (Menntamálaráðuneytið, 

2014). Margir þættir geta haft áhrif á brotthvarf og eins og áður hefur komið fram getur 

náms- og starfsfræðsla dregið úr brotthvarfi nemenda. Jón Torfi Jónasson og Kristjana 

Stella Blöndal (2003) benda á í niðurstöðum rannsóknar sinnar að ef tekið er tillit til 

bakgrunns hefur stuðningur forráðamanna og afstaða nemenda til þess náms sem þeir 

hafa valið jákvæð áhrif. Benda þau einnig á að bregðast þurfi við brotthvarfi með 

margvíslegum hætti, til dæmis með því að veita nemendum aðstoð við að finna út hvar 

áhugasvið þeirra liggja. Einnig með því að hafa áhrif á þann stuðning sem nánasta 

umhverfi veitir nemandanum. Þessi tvö atriði er unnið með í náms- og starfsfræðslu. 

Vilji hefur verið hjá íslenskum stjórnvöldum til að efla náms- og starfsráðgjöf í því 

skyni að draga úr brotthvarfi en ekki hefur verið mótuð ákveðin stefna til að tryggja 

skilvirkni og gæði náms- og starfsráðgjafar og fræðslu líkt og hefur verið gert í 

nágrannalöndunum (Mennta- og menningarmálaráðuneytið, 2015a; Menntamála-

ráðuneytið, 2007; Þingskjal, 2008 - 2009). Þó eru niðurstöður um hátt brotthvarf í 

framhaldsskólum á Íslandi ekki nýjar af nálinni eins og kemur fram í rannsókn Jóns Torfa 

Jónassonar og Kristjönu Stellu Blöndal (2003). Slíkar niðurstöður gefa til kynna að mikil 

þörf er, og hefur verið lengi, á markvissri náms- og starfsfræðslu barna og unglinga svo 

að þau séu betur í stakk búin til að taka sjálfstæðar og raunhæfar ákvarðanir um nám og 

störf. Í doktorsritgerð Kristjönu Stellu Blöndal (2014) kemur fram að sú mikilvæga 

ákvörðun ungmenna um hvort þau hverfi frá eða ljúki námi sé eitt af stærstu 

þroskaverkefnum þessa aldurskeiðs og skiptir sú ákvörðun miklu máli fyrir framtíð 

þeirra. Aðstoð náms- og starfsráðgjafa við nemendur í að setja sér náms- og starfstengd 

markmið, þar sem námsáhugi og leikni eru tengd störfum og starfsferli getur virkað 

fyrirbyggjandi og dregið úr brotthvarfi nemenda (Gottfredson, 2004; Herr og Cramer, 

1992). Það er því veiga mikið atriði að skólar leggi áherslu á að efla nemendur í þáttum 

er snúa að leikni í starfsferilsþróun til að hjálpa þeim að verða virkir í að stjórna eigin 

starfsferli (Organisation for Economic Co-operation and Development, 2004a). 

Með því að gera náms- og starfsfræðslu hluta af skólastarfinu og móta skilvirkar 

framkvæmdaáætlanir er hægt að gera náms- og starfsfræðsluna skipulegri og mark-

vissari. Finna má fyrirmyndir á Norðurlöndum um það hvernig standa mætti betur að 

málum en bæði Noregur (Utdanningsdirektoratet, 2015) og Danmörk (Undervisnings 

ministeriet, e.d.) hafa nýlega gert miklar skipulagsbreytingar í náms- og starfsfræðslu 

sem horfa má til og verður fjallað nánar um í næsta kafla þar sem staða náms- og 

starfsfræðslu í öðrum löndum er til umfjöllunar. 

1.6 Samanburður við önnur lönd 

Nágrannalönd okkar byggja stefnu sína í málaflokknum á heildrænni námskrá í náms- og 

starfsráðgjöf og náms- og starfsfræðslu, námsefni í náms- og starfsfræðslu, stefnu í 

endurmenntun náms- og starfsráðgjafa, hlutlausu upplýsingakerfi um nám og störf, 

rafrænu skráningarkerfi fyrir náms- og starfsráðgjöf og upplýsingum um þarfir 

vinnumarkaðar. Allt eru þetta gögn sem skortir að miklu leyti á Íslandi til stuðnings 

framkvæmdar náms- og starfsráðgjafarþjónustu. Nefnd á vegum menntamálaráðherra 

leggur til að Ísland taki nágrannaþjóðir sínar til fyrirmyndar og móti skýra stefnu um 

markmið og framkvæmd náms- og starfsráðgjafar og náms- og starfsfræðslu (Þingskjal, 

2008 - 2009).  

ELGPN og NVL hafa unnið að því að draga fram Norrænt sjónarhorn á þróun leikni í 

eigin færniuppbyggingu í skýrslunni „A Nordic perspective on career competences and 

guidance“ (Thomsen, 2014). Í skýrslunni kemur fram að í umræðu um náms- og 

starfsráðgjöf hefur áherslan gjarnan verið tengd við námsval, sem felur í sér ákvörðun 

hér og nú, frekar en skipulagningu náms (e. learning) innan ráðgjafarinnar, til að efla 

starfsferilsleikni einstaklings (e. career learning).  

Mörg dæmi eru um verkefni á Norðurlöndum, þar sem markmiðið er að efla færni 

tengda starfsferli (e. career competences) hjá einstaklingi, bæði í hefðbundna skóla-

kerfinu, óformlegu námi og opinberri vinnumiðlun. Ráðgjöfin miðar að því að efla hvern 

og einn til að öðlast betri þekkingu á sjálfum sér, þeim tækifærum sem bjóðast og virkni 

einstaklings í ákvarðanatöku um eigin framtíð. Áhersla er lögð á að leikni til að stjórna 

eigin starfsferli lærist bæði með formlegu og óformlegu námi í ólíku samhengi til dæmis 

með þátttöku í tómstundastarf, gegnum fjölskyldumeðlimi og jafningjahópa og 

menntun. Einnig hafa Norðurlöndin sterka hefð í að byggja ráðgjöf á hugmyndafræði 

náms, en skortir jafnframt að unnið sé skýrt og skipulega og á aðgengilegan hátt. 

Áríðandi er að skipuleggja fræðslu sem veitir einstaklingnum tækifæri til að öðlast leikni 

í að stjórna eigin starfsferli. Til að tryggja að þessi tækifæri séu veitt öllum þjóðfélags-

hópum, þarf námsefni í náms- og starfsfræðslu að vera samþætt inn í námskrár í skólum 

og öðrum menntastofnunum út frá áætlunarnálguninni (Thomsen, 2014).  

Mælt er með áframhaldandi samstarfi ELGPN og NVL um að þróa fjölda 

sameiginlegra úrræða sem leiða til aukinnar áherslu á ráðgjöf sem námsþátt. Slíkar 

afurðir geta stutt við þróun náms- og starfsráðgjafar á Norðurlöndum, sem og aukið 

gæði ráðgjafar með áherslu á að skilgreina þætti og þróa ferli sem stuðla að leikni 

einstaklingsins til að stjórna eigin starfsferli (Thomsen, 2014). 

Í meistararitgerð Önnu Birnu Rögnvaldsdóttur (2016) um samanburð á náms- og 

starfsfræðslu á Íslandi, Danmörku og Noregi benda niðurstöður til að stærsti verkþáttur 

náms- og starfsráðgjafa á Íslandi í náms- og starfsfræðslu sé persónuleg ráðgjöf en í 

Danmörku og Noregi er það fræðsla um nám og störf. Þar kemur einnig fram að náms- 

og starfsráðgjafar á Íslandi sjá ávinning af að kenna náms- og starfsfræðslu þó svo að 

víða sé ekki markviss fræðsla hér á landi í samanburði við Danmörku og Noreg. 

Niðurstöður sýndu einnig að samanburðurinn liggur í því að í Noregi er náms- og starfs-

fræðslan skyldunámsgrein á unglingastigi og í Danmörku er náms- og starfsfræðsla í 

þemum sem eru samþætt kennslu á öllum stigum grunnskólans.  

Bæði í Noregi og Finnlandi hafa verið settir upp vefir af menntamálaráðuneytum 

landanna þar sem náms- og starfsráðgjöf og fræðsla eru sett fram sem áætlun. Á danska 

vefnum EMU Danmarks læringsportal má einnig finna margs konar námsefni og ráðgjöf 

varðandi hin ýmsu mál tengdu námi, bæði fyrir foreldra og nemendur (Undervisnings 

ministeriet, e.d.). 

Í Finnlandi nær innihald námsáætlanna yfir þróun starfsferils og er það sett fram 

sem ótvírætt leiknisvið. Náms- og starfsfræðslu hefur verið komið inn í námskrár 

skólanna þar í landi og hafa nemendur rétt á náms- og starfsráðgjöf dag hvern í 

skólanum. Nemendur í 7.-9. bekk fá 76 klukkustundir í náms- og starfsráðgjöf og er hún 

felld inn í stundaskrá eins og aðrar námsgreinar (Vuorinen og Watts, 2012). Þar hefur 

verið sett upp ákveðið kerfi og skiptist ráðgjöfin í þrjá megin flokka. Fyrsti flokkurinn er 

velferðarþjónusta við nemendur (sál- og félagslegur stuðningur), annar ráðgjöf í náms-

tækni og námi og sá þriðji, starfsráðgjöf. Í 1.- 5. bekk sjá bekkjarkennarar um ráðgjöfina 

en í 6. bekk og upp úr taka náms- og starfsráðgjafar við. Leiðsögn og ráðgjöf fara fram í 

skólastofum en einnig er möguleiki á að fá persónulega ráðgjöf. Samvinna er við 

atvinnulífið og hafa nemendur tækifæri til að fara í starfskynningar (Fulbright in Finland, 

2016; Vuorinen og Watts, 2012). 

Skotland stendur framarlega hvað varðar náms- og starfsfræðslu og þar í landi er 

unnið eftir færnilíkani gefnu út af Skills Developement Scotland (SDS) og ber heitið 

Career Management Skills Framework for Scotland. Líkanið er þróað undir áhrifum 

færnilíkana um starfsferilsþróun frá Bandaríkjunum, Kanada, Ástralíu og Englandi. 

Markmið skoska líkansins er að bæta þekkingu, þróa hæfileika og efla sjálfstraust ungs 

fólks til að veita þeim samkeppnisforskot á alþjóðlegum vinnumarkaði. Þróun hæfileika 

til að læra og efling leikni í lífi og starfi er lögð inn í námskrá og er réttur allra barna og 

ungmenna. Til viðbótar skoska líkaninu er vefur sem ber heitið My World of Work og er 

ætlaður til að efla notendur í að taka upplýstar ákvarðanir um framtíð sína. 

Vefþjónustan styður við það sem gert er í atvinnumiðstöðvum og skólum í Skotlandi. 

Með vefnum geta notendur kannað hvaða störf henta þeim best og skoðað þau 

tækifæri sem í boði eru t.d. starfslýsingar, laus störf og námskeið (Skills Developement 

Scotland, 2012). 

Fram kemur í grein Hooley o.fl. (2013) að ELGPN hefur gert tilraun til þess að þróa 

evrópskt færnilíkan, en þar sem skólastigin eru ólík á milli Evrópulandanna hefur það 

ekki gengið upp sem skildi. Var sú ákvörðun tekin af yfirstjórn ELGPN að þróa ekki 

sameiginlegt færnilíkan fyrir Evrópulöndin heldur er lagt til að hvert aðildarríki þrói sitt 

eigið færnilíkan um starfsþróun og byggi á þeim líkönum sem til eru nú þegar (Thomsen, 

2014).  

Eins og sjá má af ofangreindri umfjöllun um stöðu náms- og starfsfræðslu í öðrum 

löndum er munurinn átakanlega mikill á milli Íslands og annarra nágrannaþjóða á 

Norðurlöndum. Í næsta kafla verður farið yfir hvernig starf náms- og starfsráðgjafa í 

öðrum löndum hefur tekið breytingum við að vinna eftir áætlunum. 

1.7 Frá stöðu til áætlunarnálgunar 

Ef við horfum til landa sem standa okkur fjær er þróunin sú sama og þegar við berum 

okkur saman við Norðurlöndin, þau standa okkur framar hvað varðar náms- og 

starfsfræðslu og vinna eftir áætlunum. Samkvæmt Gysbers og Stanley (2014) hefur 

þróunin verið sú að starf náms- og starfsráðgjafa hefur farið úr því að vera staða (e. 

position) í skólum, með víðtækar skyldur, oft skrifstofu- og stjórnunarstarf, yfir í að vera 

alhliða áætlunarnálgun (e. program) sem gerir náms- og starfsráðgjöfum kleift að mæta 

nemendum betur hvað varðar bóknám, starfsframa og félagslegar og tilfinningalegar 

þarfir. Þessi aðferð, þar sem unnið er að náms- og starfsráðgjöf og náms- og 

starfsfræðslu eftir áætlunum, hefur verið að ryðja sér til rúms á undanförnum tveimur 

áratugum m.a. í Ástralíu (Gysbers og Stanley, 2014).  

Með þessari breytingu á stöðu náms- og starfsráðgjafa í gegnum áætlunarnálgunina 

varð umbreyting á því hvernig náms- og starfsráðgjöfin er útfærð og framkvæmd. Í stað 

lista með uppsöfnuðum skyldum sem lýsa vinnu náms- og starfsráðgjafa í skóla, 

inniheldur áætlunin breitt úrval af þroskandi, fyrirbyggjandi og gagnvirkum aðferðum, 

inngripi og þjónustu sem ætlað er að efla alla nemendur í stjórnun á náms- og starfsferli 

sínum. Nánar tiltekið, þá þýðir það að náms- og starfsráðgjafaráætlun veitir beina og 

óbeina þjónustu við alla nemendur (Gysbers og Stanley, 2014).  

Náms- og starfsráðgjöf er þá sett í sama flokk og aðrar námsgreinar og vinnur náms- 

og starfsráðgjafi náið starf með kennurum, stjórnendum, foreldrum og samfélaginu. 

Áætlunarnálgunin ýtir undir stöðu náms- og starfsráðgjafar sem hluta af námi og býður 

upp á inngrip og þjónustu sem gerir öllum nemendum kleift að öðlast leikni í að stjórna 

eigin náms- og starfsferli. Annar ávinningur af nálguninni er að náms- og starfsráðgjafar 

fá tæki í hendurnar til að skipuleggja vinnu sína og tíma betur og geta sýnt stjórnendum 

fram á að ef fylgja á eftir slíkri framkvæmdaáætlun að fullu krefst það þess að náms- og 

starfsráðgjafi sé í fullu starfi (Gysbers og Stanley, 2014). 

Í Bandaríkjunum, Kanada, Ástralíu og Bretlandi hafa verið unnar slíkar framkvæmda-

áætlanir í leikni á stjórnun eigin starfsferils. Áætlanir þeirra eru byggðar á kanadíska og 

ástralska módelinu um leikni í stjórnun eigin starfsferils og eru afleiðing af samtengdum 

pólitískum átaksverkefnum sem renna stoðum undir starfsþóunarleikni byggðri á 

námstengdri hugmyndafræði (Hooley o.fl., 2013). 

Gerð framkvæmdaáætlunar í náms- og starfsfræðslu myndi færa okkur nær öðrum 

löndum hvað varðar markvissa og skilvirka náms- og starfsfræðslu í grunnskólum. Í 

næsta kafla verður fjallað um áætlunarnálgun ástralska líkansins um leikni í stjórnun 

eigin starfsferils sem þjónar ofangreindum tilgangi. Ástralska líkanið varð fyrir valinu þar 

sem það hefur fengið góða fræðilega umfjöllun (Hooley o.fl., 2013; NOU, 2016:7) og er 

talið vera hágæða áætlun sem er sveigjanleg og nær til einstaklinga allt frá æsku og fram 

á fullorðinsár. 

1.8 Ástralska líkanið: Þróun og hugmyndafræði 

Í þessum kafla verður fjallað um framkvæmdaáætlun Ástrala, Australian Blueprint for 

Career Development sem byggir á færniviðmiðum sem stuðla að leikni í stjórnun eigin 

starfsferils. Undirstaða ástralska líkansins um eflingu leikni í að stjórna eigin starfsferli á 

rætur sínar að rekja til líkans frá Bandaríkjunum, sem kallast National Career 

Development Guidelines og var gefið út af National Occupational Information 

Coordinating Committee, árið 1989. Jarvis og Keeley (2003) fjalla um það hvernig þróun 

þessara framkvæmdaáætlana hófst í Bandaríkjunum í lok 1980 og eru gefnar út árið 

1989. Framkvæmdaáætlanirnar voru síðar endurunnar árið 2003 til að styðja við No 

Child Left Behind verkefnið í Bandaríkjunum og síðan endurskoðuð árin 2004 og 2007. 

American School Counseling Association (ASCA) tók áætlunarnálgunina upp á sína arma 

og gaf út ASCA National Model í upphafi aldarinnar (Hooley o.fl., 2013). Þannig er 

áætlunarnálgunin til komin og hefur hún breiðst hratt út um hinn vestræna heim.  

Eftir fyrstu birtingu framkvæmdaáætlunar um eflingu í stjórnun starfsferils í Banda-

ríkjunum árið 1996 var ákveðið að þróa viðmiðunarreglur til að skilgreina starfstengda 

leikni í Kanada, þar sem úr varð líkanið Blueprint for Life/Work Designs. Líkanið var undir 

sterkum áhrifum frá bandaríska líkaninu National Career Development Guidelines en þó 

voru gerðar mikilvægar breytingar (Hooley o.fl., 2013). Á eftir fylgdu Ástralir og prófuðu 

þeir sína fyrstu útgáfu árið 2005. Þörfin fyrir sameiginlegt líkan utan um starfsþróun í 

Ástralíu var tilkomin vegna ósamræmis í gæðum og framboði á náms- og starfsráðgjöf í 

landinu og talin var brýn þörf fyrir góða framkvæmdaáætlun í eflingu leikni í að stjórna 

eigin starfsferli. Í skýrslunni Footprints to the Future greindi forsætisráðherra frá þörf 

landsins um sameiginlega áætlun sem varð til þess að farið var í að þróa ástralska 

líkanið. Það var á tímum þegar ríkisstjórn landsins vildi tryggja að unga kynslóðin næði 

árangri í námi og starfi og að samræmi væri í gæðum og framboði á náms- og 

starfsráðgjöf um alla Ástralíu (Eldridge, 2001). Að auki fengu Ástralir þau skilaboð frá 

OECD eftir úttekt stofnunarinnar á þjónustu landsins tengdri starfsþróun að Ástralir 

skyldu fylgja áætlunum sínum um að þróa sameiginlegt líkan um starfsþróun sem byggði 

á kanadíska líkaninu (MCEECDYA, 2010).  

Innan OECD hefur verið unnið sérstaklega að því að skoða hvernig náms- og 

starfsráðgjöf getur stutt við hæfni einstaklinga til að ná markmiðum sínum í námi alla 

ævi og hvernig náms- og starfsráðgjöf getur stutt við framkvæmd stefnu stjórnvalda á 

vinnumarkaði (Organisation for Economic Co-operation and Development, 2016). Það 

má segja að skýrslur OECD (Organisation for Economic Co-operation and Development, 

2004a, 2004b) hafi markað upphaf að mikilli bylgju í stefnumótun á þessu sviði en í þeim 

er fjallað um mikilvægi og stefnumótun í náms- og starfsráðgjöf. Í framhaldi af því hófst 

undirbúningur að Evrópusamstarfi um stefnumótun í náms- og starfsráðgjöf. Liður í 

þeirri bylgju voru alþjóðlegar ráðstefnur um stefnumótun og starfsferilsþróun sem hafa 

verið haldnar á tveggja ára fresti frá árinu 1999. Árið 2011 átti Ísland fulltrúa á einni 

slíkri ráðstefnu sem var haldin í Búdapest (Guðbjörg Vilhjálmsdóttir, 2012). Í samantekt 

um ráðstefnuna koma fram tilmæli til landanna þar sem m.a. kemur fram áhersla á að 

þróa þurfi fagleg færniviðmið sem byggja á framkvæmdaáætlun með gæðaviðmiðum til 

að ná yfir ýmis hlutverk í ólíkum þáttum og aðgreina hæfileika frá sérþekkingu (ICCDPP, 

2011). 

1.8.1 Uppbygging ástralska líkansins 

Ástralska líkanið um starfsferilsþróun er framkvæmdaáætlun um hvernig einstaklingur 

getur þróað leikni sína í að vera virkur í eigin færniuppbyggingu frá æsku og fram á 

fullorðinsár. Slíkar áætlanir byggja á námskrá, heildrænni sýn og eru ætlaðar öllum 

nemendum. Þær eru afrakstur kerfisbundins ferlis sem felur í sér að áætla, hanna, 

framkvæma, meta og bæta og eru þroskamiðaðar, markmiðabundnar og heildrænar. 

Framkvæmdaáætlanir beinast að vandamálum í núinu og undirbúa nemendur fyrir 

starfshlutverk í framtíðinni. Einnig byggja þær á metanlegum gæðastöðlum (e. quality 

standards) og gefa því náms- og starfsráðgjöfum tæki til að meta leikni og framfarir 

nemenda í stjórnun eigin starfsferils. (Gysbers og Henderson, 2014). Til að geta nýtt 

sveigjanleika líkansins er mikilvægt að skilja hvert atriði í rammanum sem líkanið er sett 

upp í og hvernig færniþættirnir passa saman eins og mynd 2 (á næstu blaðsíðu) sýnir 

(MCEECDYA, 2010). 

Ellefu færniþættir starfsferilsþróunar 

Flokkaðir í þrjú svið 

A: Persónuleg stjórnun   

(1- 3) 

    B: Könnun á námi og  

          störfum (4–6) 

C: Uppbygging starfsferils 

(7–11) 

Fjórir áfangar þróunar 

Hver færniþáttur dreifist yfir fjögur þroskastig í gegnum 

lífið. 

Þættir framkvæmdar 

Framkvæmdarvísar fyrir hvern færniþátt á hverju þroskastigi fylgja 
fjögurraþátta lærdómsferli. 

 

 

Viðmið samfélagsins 

Hægt er að þróa viðmið út frá hverjum þætti framkvæmdar eftir 
þörfum samfélagsins. 

 

 

 

Mynd 1 Innbyrðis tengsl þátta í ástralska líkaninu (MCEECDYA, 2010). 

Eins og mynd 2 sýnir eru ellefu færniþættir starfsferilsþróunar flokkaðir í þrjú svið.  

Svið A: Persónuleg stjórnun 

1. Byggja upp og viðhalda jákvæðri sjálfsmynd 

2. Eiga jákvæð og áhrifarík samskipti við aðra 

3. Breytast og vaxa í gegnum lífið 

 

Svið B: Náms- og starfskönnun 

4. Taka þátt í námi ævina alla (símenntun) og framlag þess til lífs og starfa 

5. Staðsetja og nota starfsupplýsingar á nytsamlegan hátt 

6. Áhrif starfa á einstakling og samfélagið 

 

Svið C: Uppbygging starfsferils 

7. Tryggja/skapa og viðhalda starfi 

8. Taka ákvarðanir sem efla starfsferil 

9. Viðhalda stöðugleika í lífi og starfi 

10. Skilja þá breytingu sem getur átt sér stað í lífi og starfi 

11. Skilja, taka þátt í og stjórna uppbyggingu starfsferilsþróunar 

 

Fjórir áfangar þróunnar eru útfærðir á eftirfarandi fjögur aldurstengd þrep: 

 

Þrep I Nemendur í leikskóla og upp í 5. bekk grunnskóla (e. Primary School) 

Þrep II  Nemendur í 6. – 10. bekk grunnskóla (e. Middle School) 

Þrep III  Nemendur í framhaldsskóla (e. Senior / Post-Compulsory School) 

Þrep IV Fullorðnir (e. Adults) 

 

Í þáttum framkvæmdar felast greinargóð dæmi fyrir hvern þátt í hverju þrepi út frá 

lærdómsviðmiðum (e. taxonomi of learning) um hvernig vinna má með hvern þátt 

þannig að notendur öðlist, tileinki sér, noti og beiti þeirri þekkingu sem unnið er með. 

Lærdómsviðmiðin koma úr kanadíska líkaninu um starfsþróun og eru þau meðal annars 

innblásin af lærdómsviðmiðum Bloom (Anderson, Krathwohl og Bloom, 2001). 

Lærdómsviðmið/færniviðmið snúast um þrjá meginþætti: 1) Hvað nemandinn á að geta 

gert og staðfestir það sem hann hefur lært, 2) Í hvaða samhengi þekking nemandans 

kemur fram eða sprettur úr og 3) Hvernig frammistaða nemanda endurspeglar 

færniviðmiðin. Samkvæmt kenningum bandaríska fræðimannsins Bloom (2001) og 

samstarfsfólki hans skiptast mannlegir hæfileikar í þrjú meginsvið: þekkingarsvið (e. 

cognitive domain), viðhorfa- og tilfinningasvið (e. affective domain) og loks leiknisvið (e. 

psychomotor domain). Litið er á nám sem ferli þar sem nemandinn byggir sífellt ofan á 

fyrirliggjandi þekkingu og skilningur hans eykst. Markmiðum á hverju sviði er skipað 

niður í stig eftir því hversu flókin þau eru. Til þess að ná markmiði á einu stigi þarf 

nemandi áður að hafa náð markmiðum á þeim stigum sem neðar eru.  

Í kjölfar mats á þörfum nemenda getur náms- og starfsráðgjafi valið viðeigandi þrep. 

Hægt er að velja áfanga til að vinna með og snýst notkun líkansins mikið um að aðlaga 

upplýsingar þess til að mæta þörfum sérfræðinga og þörfum nemenda. Einnig er hægt 

að vinna með áfangana í samræmi við aldur.  

Síðasti þáttur líkansins snýr að viðmiðum samfélagsins. Sá þáttur felur í sér að 

mögulegt er að þróa viðmið út frá hverjum þætti framkvæmdar eftir þörfum þannig að 

líkanið er síbreytileg áætlun sem hægt er að aðlaga að þörfum samfélagsins. 

1.8.2 Ástralska líkanið og notkun þess 

Ástralska líkanið byggist á frammistöðuvísum (e. performance indicators), þ.e. aðgerðar-

bundnum lýsingum sem segja til um hvað einstaklingurinn á að vera fær um á hverju 

stigi allt frá leikskólaaldri og fram á fullorðinsár. Unnið er að heildarmarkmiðum, undir-

markmiðum, framkvæmdamarkmiðum og stöðlum sem miða að því að það sem gert er 

nái tilteknum markmiðum og þarf hæfni einstaklingsins að vera sýnileg og mælanleg. 

Meginmarkmið líkansins er að gera kennurum, foreldrum, náms- og starfsráðgjöfum, 

atvinnuráðgjöfum, atvinnurekendum og öðrum sem eru í þeirri stöðu að geta stutt við 

starfsferil fólks, að vinna með færniviðmið fyrir hæfni til að þróa eigin starfsferil. Þegar 

færniviðmiðum er náð munu notendur geta stjórnað betur lífi sínu, námi og vinnu. 

Líkanið skilgreinir leikni, viðhorf og þekkingu sem einstaklingar þurfa til að taka 

ákvarðanir og stjórna eigin starfsferli á árangursríkan hátt (MCEECDYA, 2010). Færni-

viðmið sem þessi geta nýst vel sem leiðarljós náms- og starfsráðgjafar í grunnskólum á 

Íslandi.  

Líkanið nýtist hverjum þeim sem ber ábyrgð á að hanna, framkvæma eða endur-

skoða áætlun sem auðveldar starfsferilsþróun einstaklinga. Það er sérstaklega hannað til 

að nota í stofnunum þar sem hvers konar nám og þróun á sér stað. Uppsetning líkansins 

hjálpar til við að bera kennsl á hvað sé til staðar og hvað upp á vanti í starfsferilsþróun 

einstaklingsins (MCEECDYA, 2010). Frammistöðuvísarnir sýna þær leiðir sem einstak-

lingar geta notað til að þróa og sýna leikni sína á fjórum þrepum (e. phase). Allir 

frammistöðuvísarnir eru settir fram með röð af tölustöfum sem aðskildir eru með 

punktum. Þessir tölustafir sýna leikni í stjórnun starfsferilsþróunar, aldursþrepið, og 

fjölda frammistöðuvísanna. Síðan eru gefnar hugmyndir um verkefni sem hæfa 

viðkomandi aldri og þrepi. Mynd 1 sýnir hvernig númerakerfið virkar. 

Mynd 2 Númerakerfi 

Hér er notaður frammistöðuvísir úr færniþætti 1 sem dæmi: 

                                                          Færniþáttur 

 

                   Þrep 

 

            Frammistöðuvísir                      

 

             1       2     7     

 

Fyrsta talan táknar færniþáttinn                  

 

Önnur talan táknar þrepið 

 

Þriðja talan táknar frammistöðuvísinn                              

 

1 2 7 

                    

Ef þú ert að vinna með færniþátt 1, í þrepi 2 og frammistöðuvísi 7, er frammistöðu-

vísirinn svohljóðandi: 1.2.7. Meta áhrif sjálfsmyndar þinnar á þig og aðra á heimili þínu, í 

skólanum eða í starfi. Allir frammistöðuvísarnir eru númeraðir á þennan hátt og því 

mjög auðvelt að skrá þá niður.  

Dæmi um verkefni 

Færniþáttur 1.2 

Byggja upp jákvæða sjálfsmynd og skilning á áhrifum hennar á daglegt líf, nám og starf. 

Frammistöðuvísir 1.2.7 

Meta áhrif sjálfsmyndar þinnar á þig og aðra á heimili þínu, í skólanum eða í starfi. 

Staðbundið verkefni (e. local standard) 

Nemendur í 10. bekk skrifa dagbók þar sem þeir meta hvernig þrír af þeirra styrkleikum 

hafa áhrif á upplifun þeirra heima fyrir, í skóla eða á vinnustað (vinnustaðanám, 

hlutastarf, sjálfboðaliða starf). 

 

Í Ástralíu er líkanið notað í grunnskólum, háskólum, vinnumiðlunum, símenntunar-

miðstöðvum og ýmsum öðrum samtökum tengdum námi og störfum. Foreldrar og aðrir 

fjölskyldumeðlimir geta einnig notað líkanið til þess að auka skilning sinn á því hvernig 

hægt er að hjálpa ungu fólki að þróa starfsferil sinn frá unga aldri (MCEECDYA, 2010). 

Hugmyndafræði ástralska líkansins er sú að líkanið nýtist öllum. Líkanið er lagskiptur 

rammi með upplýsingum og úrræðum sem veitt eru til þess að styðja framkvæmd 

áætlunarinnar og starfsreynslu notanda. Það dregur fram sameiginlega ábyrgð 

einstaklingsins, náms- og starfsráðgjafa, skóla, foreldra, vinnuveitenda og 

menntastofnana samfélagsins á starfsferilsþróun. Á næstu síðu má sjá markmið líkansins 

(tafla 2), bæði þau er snúa að einstaklingum og að þjónustunni sjálfri. Þar eru settar 

fram skipulegar upplýsingar um leikniþjálfun líkansins út frá því hvort um er að ræða 

leikni einstaklingsins eða leikni þeirra sem veita þjónustu um efnið, eins og náms- og 

starfsráðgjafar eða kennarar.  

Tafla 2 Markmið ástralska líkansins samkvæmt Department of Education (2012): 

 

 

Markmið sem snúa að einstaklingnum 

Auðvelda greiningu á þörfum einstaklingsins 

 Ástralska líkanið er byggt á metanlegum stöðlum (e. Quality standards) og gefur því náms- og starfsráðgjöfum tæki til 
að meta leikni nemenda í stjórnun á eigin starfsferli.   

 Ferli líkansins hjálpar til við að bera kennsl á hvað er til staðar og hvað upp á vanti í starfsferilsþróun einstaklingsins  
(MCEECDYA, 2010). 

 Líkanið er bæði þroskamiðað og heildrænt. 

Gera einstaklingnum kleift að hafa betra jafnvægi á milli starfsferils og einkalífs, 
sérstaklega vegna örra breytinga á vinnumarkaði 

 Einstaklingurinn getur mátað sig við líkanið og séð á hvaða þrepi hann lendir. Þá er hægt að skoða hvar í 
starfsferilsþróun hann er staddur og hvað vantar upp á. Það er gert með svokölluðum frammistöðuvísum sem sýna þær 
leiðir sem einstaklingar geta nýtt til að þróa og sýna hæfni sína. 

Stuðla að betri samsvörun milli leikni einstaklinga, starfsvona og þeirra raunverulega 
atvinnuvals 

 Líkanið skilgreinir leikni, viðhorf og þekkingu sem einstaklingar þurfa til að taka ákvarðanir og á árangursríkan hátt stýra 
eigin starfsferli. 

Hvetja fólk á öllum aldri til að taka þátt í markvissu námi 
 Ástralska líkanið er hágæða áætlun sem er sveigjanleg og nær til einstaklinga allt frá æsku og fram á fullorðinsár. 

 Líkanið er þroskamiðað og er hver færniþáttur gefinn upp í fjórum aldursþrepum. 

Markmið sem snúa að þjónustunni 

Undirbyggja samræmi í hugtakanotkun á sviði starfsferilsþróunar  
 Einn af ávinningum þess er að líkanið undirbyggir samræmi í hugtakanotkun til að styðja starf þvert yfir þjónustu náms- 

og starfsráðgjafar. 

Auka samræmi í árangursmælingum verkefna  
 Í ástralska líkaninu eru viðmiðunarreglur sem þróaðar eru til að skilgreina starfstengda leikni. 

 Líkanið byggir á metanlegum gæðastöðlum og gefa því náms- og starfsráðgjöfum tæki til að meta leikni nemenda í 
stjórnun á eigin starfsferli. 

Minnka skörun og tvíverknað í þjónustu 
 Ástralska líkanið er sett upp á þann hátt að notandi getur mátað sig við líkanið og séð í hvaða þrepi hann lendir, hvaða 

leikni hann býr yfir og hvað vantar upp á. Þá er hægt að skoða hvar í starfsferilsþróun hann er staddur og hvaða þætti 
hann getur haldið áfram að vinna með til að þróa leikni sína í stjórnun eigin starfsferils. 

 Líkaninu fylgja ýmiskonar viðaukar og má þar nefna leiðbeiningar um hvernig hægt er að nota líkanið með ungu fólki 
jafnt sem fullorðnum, vinnublöð, dæmisögur um notkun líkansins og kynningarefni. 

Auðvelda tengsl milli starfsþróunarverkefna og þjónustu 
 Ástralska líkanið er sérstaklega hannað til að nota í stofnunum þar sem hvers konar nám og þróun á sér stað. Ferli 

líkansins hjálpar til við að bera kennsl á hvað sé til staðar og hvað upp á vanti í starfsferilsþróun einstaklingsins. 

Leggja grunn að gerð gæðaúrræða til notkunar með ólíkum markhópum 
 Meginmarkmið líkansins er að gera kennurum, foreldrum, náms- og starfsráðgjöfum, atvinnuráðgjöfum, og öðrum þeim 

sem eru í þeirri stöðu að geta stutt við starfsferil fólks, kleift að vinna með færniviðmið fyrir leikni til að stjórna eigin 
starfsferil sem munu hjálpa öllum notendum atvinnurekendum og öðrum sem eru að stjórna betur lífi sínu, námi og 
vinnu. 

 Unnið er að heildarmarkmiðum, undirmarkmiðum, framkvæmdamarkmiðum og stöðlum sem miða að því að það sem 
gert er nái tilteknum markmiðum og þarf hæfnin að vera sýnileg og mælanleg. 

Efla mannauðsstjórnun innan opinbera- og einkageirans 
 Í Ástralíu er líkanið notað í grunnskólum, háskólum, vinnumiðlunum, símenntunarmiðstöðvum og ýmsum öðrum 

samtökum tengdum námi og störfum. 

Styðja menningu símenntunar og þróunar í Ástralíu 
 Með notkun ástralska líkansins er unnið að samræmi í gæðum og framboði á náms- og starfsráðgjöf. 

 Líkanið er gæða framkvæmdaáætlun í eflingu leikni í stjórnun eigin starfsferils 

Markmiðið, sem er að gera einstaklingum kleift að stjórna lífi sínu, námi og störfum á 

áhrifaríkan hátt, þarf þó ávallt að hafa efst í huga. Aðferðir líkansins eru einfaldlega 

leiðir til að ná því markmiði. Með ástralska líkaninu fyrir starfsferilsþróun er að finna 

ýmiskonar viðauka og má þar nefna leiðbeiningar um hvernig hægt er að nota líkanið 

með ungu fólki jafnt sem fullorðnum, vinnublöð, dæmisögur um notkun líkansins og 

kynningarefni. 

1.8.3 Mat á ástralska líkaninu 

Ástralska líkanið hefur verið í notkun frá árinu 2008. Árið 2012 var skipuð nefnd til að 

endurskoða, meta notkun og koma með tillögur um hvernig bæta mætti líkanið. Í ljós 

kom meðal annars að þó árangri hefði verið náð í ákveðnum atriðum hafði ekki náðst 

eins víðtækur árangur og vænst hafði verið í upphafi. Ástæðan fyrir því er talin vera sú 

að vitneskja um líkanið var ekki nógu útbreidd. Einnig kom skýrt fram að þeir sem þekkja 

til líkansins og hafa notað það meta það mikils (Department of Education and Training, 

2012). Í Ástralíu hefur reynsla af vinnu með líkanið sýnt fram á að notkun þess stuðlar að 

tengingu á milli starfsferilsþróunar og starfshæfni (ICCDPP, 2011). Það býður upp á nýjar 

og gagnlegar leiðir þar sem hægt er að tengja saman starfsferilskenningar, framkvæmd 

og stefnur. Sérstaklega er hvatt til notkunnar slíks líkans (Hooley o.fl., 2013). 

Í norsku skýrslunni Norge i omstilling – karriereveiledning for individ og samfunn 

kemur fram að ástralska líkanið sé gott dæmi um hvernig hægt sé að útfæra náms- og 

starfsfræðslu á öll aldursstig. Líkanið og þættir þess tengja allt saman, bæði aðgang, efni 

og tilgang, gæði og fagmennsku, samræmingu og eftirlit. Þannig myndar það grundvöll 

fyrir alhliða kerfi. Einnig kemur fram að ástralska líkanið sé hágæða áætlun sem er 

sveigjanleg og nær til einstaklinga allt frá æsku og fram á fullorðinsár. Það er ljóst að 

kostir ástralska líkansins og gæði vega hátt á móti veikleikum þess (NOU, 2016:7). Einn 

af ávinningum þess er að líkanið undirbyggir samræmi í hugtakanotkun á sviði 

starfsferilsþróunar fyrir fagmenn og leikmenn sem veita leiðsögn um nám og störf. Eins 

og kemur fram í kalfa 1.8.1 er ástralska líkanið umfangsmikið. Í því er að finna samtals 

ellefu færniþætti, á fjórum aldursþrepum, sem hvert og eitt hefur ítarleg undirmarkmið. 

Til afmörkunar í þessari rannsókn voru því teknir út ákveðnir færniþættir sem 

rannsakanda fannst ástæða til að væru teknir til umfjöllunar í náms- og starfsfræðslu 

hér á landi. Valdir voru fjórir færniþættir til að skoða og meta hvernig náms- og 

starfsráðgjafar hér á landi vinna með þá með nemendum sínum. Færniþættirnir voru 

valdir út frá skilgreiningu á meginþemum náms- og starfsfræðslu sem fjallað var um í 

kafla 1.2 þar sem sammælst hefur verið um að mikilvægt er að náms- og starfsráðgjafar 

sinni þessum þáttum. Meginþemun eru sjálfskönnun, könnun á námi og störfum, 

ákvarðanataka sem byggir á markmiðssetningu og áætlanagerð. Einnig var fjórði 

færniþátturinn „áhrif starfa á einstaklinga“ valinn þar sem hann gæti innihaldslega haft 

áhrif á mögulega brotthvarfsnemendur. Það er ekki síst vegna mikils brotthvarfs hér á 

landi sem rannsakanda þótti mikilvægt að skoða ofangreind viðmið. Nánar verður fjallað 

um færniþættina fjóra í næsta kafla.  

1.8.4 Valdir færniþættir í rannsókn 

Í töflu 3 koma fram valdir færniþættir úr ástralska líkaninu sem teknir verða fyrir í 

rannsókninni og lýsing á því hvað hver og einn þeirra felur í sér. Færniþættirnir eru að; 

byggja upp og viðhalda jákvæðri sjálfsmynd, staðsetja og nota starfsupplýsingar á 

nytsamlegan hátt, kanna áhrif starfa á einstakling og samfélag, og að taka ákvarðanir 

sem efla starfsferilsþróun. 

 

Tafla 3 Valdir færniþættir í rannsókn 

A. Persónuleg stjórnun 

Færniþáttur 1: Að byggja upp og viðhalda jákvæðri sjálfsmynd snýst um að náms- og 

starfsráðgjafi vinni með ráðþega að bættri sjálfsmynd og um leið uppgötvi áhrif hennar 

á sjálfan sig og aðra. 

Þátturinn felur meðal annars í sér að: 

- Þekkja okkur sjálf (áhugamál, hæfileika, persónulega eiginleika o.s.frv.) 

- Vera meðvituð um hegðun okkar og viðhorf 

- Skilja hvað það er sem hefur áhrif á hegðun okkar og viðhorf 

- Tileinka okkur hegðun sem speglar jákvætt viðhorf til okkar sjálfs 

- Skilja hvernig sjálfsmynd okkar hefur áhrif á að við náum okkar persónulegu-, félagslegu-, 

námslegu- og faglegum markmiðum og ákvörðunum 

- Skilja mikilvægi þess að geta veitt og tekið við endurgjöf 

B. Náms- og starfskönnun 

Færniþáttur 5: Að staðsetja og nota starfsupplýsingar á nytsamlegan hátt snýst um að 

náms- og starfsráðgjafi vinni með ráðþega í að leita að, finna og nýta starfsupplýsingar 

og skilja eðli náms- og starfsupplýsinga.  

Þátturinn felur meðal annars í sér: 

- Vita hvar og hvernig er hægt að komast að áreiðanlegum upplýsingum um störf 

- Vita hvernig nota megi mismunandi uppsprettur upplýsinga um störf 

- Vita hvernig nota megi skóla- og samfélagsaðstæður og auðlindir til að læra um starfshlutverk og 

valkosti 

- Vita hvernig á að túlka og nota upplýsingar um vinnumarkaðinn 

- Vita hvaða vinnuaðstæður við kjósum fyrir okkur sjálf 

- Skilja raunveruleikann og kröfur mismunandi menntunar, þjálfunar og vinnuaðstöðu 

  

     C. Uppbygging starfsferils  

Færniþáttur 8: Að taka ákvarðanir sem efla starfsferilsþróun snýst um að náms- og 

starfsráðgjafi efli ráðþega í ákvarðanatökufærni. 

Færniþátturinn felur meðal annars í sér: 

- Skilja hvernig ákvarðanir eru teknar 

- Skilja hvernig okkar eigin skoðanir og viðhorf hafa áhrif á ákvarðanir okkar 

- Vera meðvituð um hvað gæti haft áhrif á að við náum markmiðum okkar og að þróa aðferðir til 

að komast í gegnum það 

- Kunna að beita lausnamiðuðum aðferðum 

- Geta kannað möguleika í aðstæðum þar sem taka þarf ákvörðun 

- Skilja að starfsferill okkar endurspeglar röð ákvarðana 

- Sýna þá hæfileika, þekkingu og viðhorf sem krafist er til að komast í starfs- og námstækifæri 

- Geta þróað margskonar aðferðir til að styðja við þá framtíð sem við kjósum okkur 

- Geta metið áhrif ákvarðana okkar á okkur sjálf og aðra 

 

 

Færniþáttur 6: Áhrif starfa á einstakling og samfélag snýst um að náms- og starfsráðgjafi 

vinni með ráðþega í að gera sér grein fyrir áhrifum starfa á sjálfan sig, einstaklinga, 

samfélagið í heild og efnahag. 

Þátturinn felur meðal annars í sér: 

- Skilja hvernig starf getur fullnægt þörfum okkar 

- Skilja hvernig störf gefa til samfélagsins almennt 

- Skilja hvernig þarfir samfélagsins og starfsemi hafa áhrif á störf 

- Skilja hvernig efnahagurinn og samfélagið hefur áhrif á vinnu okkar og námstækifæri 

- Skilja áhrif starfa á lífsstíl fólks 

- Ákvarða gildi/mikilvægi starfs fyrir okkur sjálf 

- Skilja hvernig félög/samtök starfa 

- Hafa skilning á eðli hagkerfi heimsins og áhrifum þess á einstaklinga og samfélagið 

Til að bera kennsl á hvernig við lærum að stjórna lífi, námi og störfum er hver 

færniþáttur gefinn upp í fjórum aldursþrepum. Tafla 4 sýnir hvernig hver af færni-

þáttunum fjórum sem valdir voru líta út á fyrstu tveimur aldursþrepum í eflingu leikni í 

að stjórna eigin starfsferli (sjá einnig fylgiskjal 1). Hvar hver nemandi er staddur á þrepi 

fer eftir fjölskyldu og samfélaglegum aðstæðum og hverskonar tækifæri og reynslu 

nemendur hafa fengið til að þróa leikni í að stjórna eigin starfsferli í fortíð sinni. Þar sem 

að þessi ritgerð beinir sjónum sínum að nemendum í grunnskóla er lýsingin afmörkuð 

við þrep eitt og tvö en áætla má að fyrsta þrep eigi vel við 1. – 4. bekk og annað þrep við 

5. – 10. bekk. 

Tafla 4 Dæmi um hvernig valdir færniþættir úr ástralska líkaninu útfærast eftir þrepum  

Færniþáttur 1 Byggja og viðhalda jákvæðri sjálfsmynd 

Þrep I 

1.- 4. bekkur 

1.1 Byggja upp jákvæða sjálfsmynd og um leið uppgötva áhrif 

hennar á sjálfan sig og aðra 

Þrep II 

5. – 10. bekkur 

1.2 Byggja upp jákvæða sjálfsmynd og skilja áhrif hennar á lífið, 

nám og vinnu 

Færniþáttur 5 Staðsetja og nota starfsupplýsingar á nytsamlegan hátt 

Þrep I 

1.- 4. bekkur 

5.1 Skilja eðli starfsupplýsinga 

Þrep II 

5. – 10. bekkur 

5.2 Staðsetja og nota starfsupplýsingar 

Færniþáttur 6 Skilja áhrif starfa á einstakling og samfélagið  

Þrep I 

1.- 4. bekkur 

6.1 Gera sér grein fyrir þeim þáttum sem vinnan færir einstakling-

num (t.d. laun, færniþróun, ánægja o.s.frv.) 

Þrep II 

5. – 10. bekkur 

6.2 Skilja mikilvægi starfa í samfélaginu 

Færniþáttur 8 Taka ákvarðanir sem efla starfsferilsþróun 

Þrep I 

1.- 4. bekkur 

8.1 Kanna og efla ákvarðanatöku 

Þrep II 

5. – 10. bekkur 

8.2 Tengja ákvarðanatöku við uppbyggingu starfsferils 

Í nútíma hagkerfi er færni meira virði en prófskírteini. Leikni er nátengd persónulegum 

þroska og starfsferilsþróun einstaklingsins og tengist því starfssviði náms- og 

starfsráðgjafa og þeirri hugmyndafræði sem fræðigreinin starfar eftir. Undanfarna 

áratugi má greina ákveðna þróun í starfi náms- og starfsráðgjafa þar sem starfsráðgjöf 

og örvun persónulegs þroska hefur sameinast í heildræna nálgun sem miðar að alhliða 

þroska einstaklingsins (Galassi og Akos, 2004).  

Til að útskýra betur val á þeim fjórum færniþáttum sem valdir hafa verið verður 

fjallað nánar um mikilvægan þátt þeirra í eflingu leikni nemenda í að stjórna eigin 

starfsferli. Eins og fram hefur komið er leikni í að stjórna eigin starfsferli (e. career 

management skills) ferli lærdóms og þróunar sem á sér stað í gegnum allt lífið. Sú leikni 

felur í sér að safna, greina, mynda og skipuleggja menntunar- og starfsupplýsingar, sem 

og leikni til að taka og framkvæma ákvarðanir og umbreytingar (Vuorinen og Watts, 

2010; Vuorinen og Watts, 2012). Það er mikilvægt að geta nýtt sér sína eigin getu, leikni 

og hæfileika til að efla möguleika á starfsferilsþróun, þrengja niður valkosti, taka 

starfstengdar ákvarðanir og til að geta stjórnað eigin starfsferli (Metz og Jones, 2013). 

Skilgreind viðmið fyrir leikni til að þróa eigin starfsferil, líkt og ástralska líkanið um 

starfsferilsþróun samanstendur af, stuðla meðal annars að þessu. 

Áhugi stefnumótenda, bæði innan Samveldislandanna (e. Commonwealth) og í 

Evrópu, á að undirbúa starfsfólk fyrir framtíðina er mikill og hafa hugtökin færni (e. 

ability), leikni (e. skills) og styrkleikar verið mikið í umræðunni. Starfsmaður í framtíðinni 

mun þurfa að búa yfir leikni eins og námshæfni, lífsleikni og samskiptahæfni, sem sagt 

ekki einungis hæfni (e. aptitude) í starfinu sjálfu. Leikni er bæði vitsmunaleg og verkleg. 

Hún felur í sér að geta beitt aðferðum, verklagi og rökréttri hugsun. Einstaklingar afla sér 

leikni með notkun á aðferðum og þjálfun í verklagi (Kennslumiðstöð HÍ, e.d.). 

Fyrsti færniþáttur af völdum færniþáttum rannsóknarinnar er sjálfsmynd 

(færniþáttur 1 í töflu 4). Sjálfsmynd einstaklinga er drifkraftur þess að fólk sækist eftir 

störfum sem þeim finnst hæfa mynd þeirra af sjálfum sér. Sjálfsmyndin og hugmyndin 

um störf eru tengdar vitsmunaþroskanum og því verður hugsunin og röksemdarfærsla 

fyrir starfsvali alltaf flóknari eftir því sem fólk eldist. Til að öðlast heilbrigða sjálfsmynd 

verður einstaklingurinn að vita hver hann er og hvað hann vill, félagslega og einnig 

varðandi framtíðina. Ef þetta mistekst getur hann lent í vandamálum og hvergi fundist 

hann passa inn (Gottfredson, 2004).  

Annar færniþáttur af völdum færniþáttum rannsóknarinnar er að búa yfir hæfni til 

að finna og nota starfsupplýsingar á nytsamlegan hátt (færniþáttur 5 í töflu 4). Eitt 

meginmarkmið náms- og starfsfræðslu er stuðningur við nemendur til að taka 

ákvarðanir um nám og störf, sem eru byggðar á viðeigandi upplýsingum og ígrundun 

(Gerður G. Óskarsdóttir, 1990, 2000; Guðbjörg Vilhjálmsdóttir, 2000; Mennta- og 

menningarmálaráðuneytið, 2015a; Sharf, 2014; Vilhjálmsdóttir, 2007, 2010). 

Vinnumarkaðurinn er í sífelldri þróun og fólk þarf að velta fyrir sér námi og störfum oftar 

en áður. Einnig verða starfsskipti oftar en áður á starfsævinni og í aðdraganda slíkra 

breytinga er mikilvægt að vera vel upplýstur um þá kosti sem bjóðast í námi og störfum. 

Í viðtali Svavars Hávarðarsonar við Jón Torfa Jónasarson sem birtist í Fréttablaðinu 2012 

segir Jón Torfi vinnumarkaðinn sífellt vera að breytast og að margt bendi til þess að 

næstu kynslóðir muni ekki útskrifast bara einu sinni á ævinni heldur mun símenntun 

verða hluti af menntunarkerfi framtíðarinnar (Svavar Hávarðarson, 2012).  

Þriðji færniþáttur af völdum færniþáttum rannsóknarinnar er könnun á þeim 

áhrifum sem störf geta haft á líf okkar og líðan (færniþáttur 6 í töflu 4). Sá þáttur er ekki 

síður áhrifamikill og mikilvægt að náms- og starfsráðgjafar fari í með nemendum. 

Starfsánægja er hluti af lífsánægju manna en eðli starfsins og starfsumhverfið geta haft 

óbein áhrif á almenna lífsánægju. Fátt er okkur eðlilegra og sjálfsagðara en að fara til 

vinnu, dvelja þar ákveðinn tíma og hverfa síðan aftur til okkar heima. Viðhorf fólks til 

vinnu virðast ráðast mjög af þeim forsendum sem ráða vali þess á starfi, hvort valið 

hefur verið vegna áhuga eða þvingunar. Á sama hátt og starfið getur haft mikil áhrif á líf 

margra starfsmanna, getur starfsánægja haft áhrif á almenna lífsánægju. Slík flæðiáhrif 

fela því í sér að starfs- og lífsánægja hafa jákvæða fylgni (Davis og Newstrom, 1993). 

Fjórði færniþáttur af völdum færniþáttum rannsóknarinnar er ákvarðanataka um 

nám og störf (færniþáttur 8 í töflu 4) og snýst um það hvernig einstaklingar taka 

ákvarðanir um nám og störf, þætti sem geta ýtt undir eða hamlað náms- og starfsvali og 

trú einstaklinga á eigin færni varðandi ákvarðanatöku (Swanson og D’Achiardi, 2005). 

Eitt af hlutverkum náms- og starfsráðgjafa er að huga sérstaklega að þáttum sem snúa 

að ákvarðanatökufærni ráðþega um nám og störf. Ráðgjafar þurfa að beita sér fyrir því 

að auðvelda ráðþegum að: koma auga á þá þætti sem móta líf þeirra, taka ákvarðanir 

um nám og störf og aðstoða þá við að yfirstíga erfiðleika sem þeir standa frammi fyrir í 

því ferli (Brown, 2002; Guðbjörg Vilhjálmsdóttir, 2005). Í niðurstöðum Kristjönu Stellu 

Blöndal og Bjarneyjar Sifjar Ægisdóttur (2013) í rannsókn sem beinist að því sem dregið 

getur úr óákveðni nemenda, kemur fram að mikilvægt er fyrir námsframvindu nemenda 

að þeir ígrundi námsval sitt vel og velji nám í samræmi við áhugasvið.  

Hér fyrir ofan hefur verið dregið fram mikilvægi þess að nemendur fá fræðslu um 

færniþættina fjóra úr ástralska líkaninu til að efla þá í leikni í að stjórna eigin starfsferli. 

Einnig hefur í fyrri köflum m.a. verið fjallað um þróun náms- og starfsráðgjafar og 

ástralska líkanið. Nú er komið að því að greina frá rannsóknarspurningum verkefnisins. 

1.9 Rannsóknarspurningar 

Markmið þessarar rannsóknar er að fá innsýn í að hvaða leyti náms- og starfsráðgjafar í 

grunnskólum vinna að skilgreindum færniþáttum sem miða að því að nemendur öðlist 

leikni í að stjórna eigin starfsferli og hvaða verkfæri eru notuð í þeirri vinnu.  

 

Þær rannsóknarspurningar sem leitast var eftir að fá svör við voru eftirfarandi: 

1. Að hvaða marki vinna náms- og starfsráðgjafar í grunnskólum að völdum 

færniþáttum ástralska líkansins um starfsferilsþróun? 

2. Hvaða gögn/ferli styðjast náms- og starfsráðgjafar í grunnskólum við í vinnu sinni 

með nemendum sem stuðla að aukinni færni í að stjórna eigin starfsferli? 

3. Er þörf fyrir skilgreind færniviðmið til að efla leikni grunnskólanemenda í að 

stjórna eigin starfsferli. 

2 Aðferð 

Við framkvæmd rannsóknarinnar var stuðst við eigindlegar rannsóknaraðferðir (e. 

qualitative research methods) en þær aðferðir henta vel til þess að öðlast skilning á 

aðstæðum, reynslu og hegðun þeirra einstaklinga sem rannsóknin beinist að. Með 

eigindlegum rannsóknaraðferðum fær rannsakandi svör eða vísbendingar um 

rannsóknarefnið, hann skoðar hlutina í eðlilegu umhverfi og fær dýpri skilning á efninu. 

Þá leggja eigindlegar rannsóknaraðferðir áherslu á að lýsa veruleika annarra eins og þeir 

upplifa hann en ekki leggja mat á hann. Áhersla er lögð á réttmæti fremur en 

áreiðanleika, einnig er lögð áhersla á samræmi milli rannsóknargagna og þess sem 

þátttakendur sögðu og gerðu (Brinkman og Kvale, 2015; Esterberg, 2002). 

Ein tegund eigindlegra rannsóknaraðferða byggir á heimspekilegum grunni 

fyrirbærafræðinnar (e. phenomenology) og markar hún því skilning á þessari aðferðar-

fræði (Braun og Clarke, 2013; Brinkman og Kvale, 2015). Meginmarkmið fyrirbæra-

fræðilegra rannsókna er ekki að skýra veruleikann út frá ákveðnum kenningum, heldur 

er lögð áhersla á að öðlast djúpstæðan skilning á tilteknu fyrirbæri eða viðfangsefni út 

frá upplifun ákveðins hóps af því. Áhersla er lögð á þá reynslu sem þátttakendur upplifa í 

daglegu lífi. Rannsakandi leitar eftir þeirri undirliggjandi merkingu, sem reynslan hefur 

fyrir þátttakendur og því hvernig þeir upplifðu hana (Braun og Clarke, 2013; Hennink, 

Hutter og Bailey, 2011). Þar sem markmiðið með rannsókninni var að fá innsýn í störf 

náms- og starfsráðgjafa og aðkomu þeirra að náms- og starfsfræðslu taldi ég aðferðina 

henta viðfangsefninu vel.  

Leitast var við að skoða að hvaða leyti náms- og starfsráðgjafar í grunnskólum vinna 

að skilgreindum færniþáttum sem miða að því að nemendur öðlist hæfni til að þróa 

eigin starfsferil og hvaða verkfæri eru notuð í þeirri vinnu. Skoðað var hvernig náms- og 

starfsfræðsla er í boði í skólum fyrir nemendur og hvernig hún fer fram. Lögð var áhersla 

á að fá fram að hvaða leyti náms- og starfsráðgjafar vinna með; sjálfsmynd nemenda, 

miðlun starfsupplýsinga, áhrif starfa á einstaklinga og ákvarðanatöku. Eins var leitast við 

að skoða hvort og þá hverja þörfina náms- og starfsráðgjafar töldu vera fyrir færnilíkan í 

náms- og starfsfræðslu.  

Til þess að fá sem besta innsýn í starf náms- og starfsráðgjafa í grunnskóla og 

viðhorf þeirra til náms- og starfsfræðslu var stuðst við opin hálfstöðluð einstaklings-

viðtöl (e. open semi-standardized interviews). Þegar um opin hálfstöðluð viðtöl er að 

ræða er umræðuefni viðtalsins afmarkað en innihald samtalsins engu að síður opið. 

Markmið með hálfstöðluðum viðtölum er að nálgast efnið á opinn hátt og þátttakandinn 

getur sagt frá upplifun sinni, reynslu og viðhorfum á sínum forsendum. Viðtölin eru 

undirbúin með svokölluðum viðtalsramma sem inniheldur lista yfir það efni sem 

rannsakandinn vill reyna að fara yfir í viðtalinu. Mikilvægt er að hlusta vel á viðmælanda 

og spyrja nánar út í það sem fram kemur til að dýpka skilninginn en fara jafnframt ekki 

mikið út fyrir efni viðtalsrammans. Rannsakandi þarf einnig að geta lesið í hegðun og 

túlkun viðmælandans og vera meðvitaður um þau áhrif sem hann sjálfur gæti haft á 

þátttakendur og rannsóknina sjálfa (Brinkman og Kvale, 2015; Esterberg, 2002). 

2.1 Þátttakendur 

Tekin voru viðtöl við sex náms- og starfsráðgjafa sem starfa í íslenskum grunnskólum. 

Skilyrði fyrir þátttöku var að þátttakendur væru menntaðir náms- og starfsráðgjafar, í 

starfi í grunnskólum á Íslandi og hefðu einhverja starfsreynslu á þeim vettvangi. 

Ábendingar um þátttakendur komu frá starfsfélögum og leiðbeinanda rannsakanda. 

 Þátttakendurnir voru valdir með tilgangsúrtaki en þá eru einstaklingar valdir sem 

líklegir eru til að gefa fullnægjandi upplýsingar um rannsóknarefnið (Braun og Clarke, 

2013; Hennink o.fl., 2011). Þeir voru á aldrinum 31 – 50 ára og allir þátttakendur voru 

konur. Hér verður gerð grein fyrir þátttakendum í rannsókninni. Til að tryggja nafnleynd 

og trúnað hefur nöfnum allra þátttakenda verið breytt og þeim gefin gervinöfn. 

Þátttakendur voru: 

 Borghildur Bergsdóttir, hefur lokið meistaranámi í náms- og starfsráðgjöf og 

starfað í sex ár sem náms- og starfsráðgjafi. 

 Eyrún Eysteinsdóttir, hefur lokið diplómanámi í náms- og starfsráðgjöf og 

hefur starfað sem náms- og starfsráðgjafi í átta ár og starfaði áður sem 

grunnskólakennari í tólf ár. 

 

 Íris Ísólfsdóttir, hefur lokið meistaranámi í náms- og starfsráðgjöf og er á sínu 

fyrsta starfsári sem náms- og starfsráðgjafi. Hún hefur BA gráðu í uppeldis- og 

menntunarfræðum. Önnur starfsreynsla hennar kemur að mestu leyti úr 

leikskólastarfi. 

 Sigrún Svavarsdóttir er nemi í náms- og starfsráðgjöf í Háskóla Ísland samhliða 

starfi og hefur lokið öllu nema lokaritgerðinni. Hún hefur starfað sem náms- 

og starfsráðgjafi í níu ár og áður sem grunnskólakennari í sextán ár. 

 Steina Steinsdóttir, hefur lokið meistaranám í náms og starfsráðgjöf og hefur 

tíu ára starfsreynslu sem náms- og starfsráðgjafi.  

 Sólveig Sófusdóttir, hefur lokið meistaranámi í náms- og starfsráðgjöf og hefur 

starfað sem náms- og starfsráðgjafi í þrjú og hálft ár.  

Allir þátttakendur starfa sem náms- og starfsráðgjafar í stórum grunnskólum, með 400 – 

800 nemendur. Þeir eru í 50% til 100% starfi og starfa fjórir þeirra alfarið einir. Telja má 

að þátttakendur í þessari rannsókn séu nokkuð dæmigerðir fyrir náms- og starfsráðgjafa 

í grunnskólum landsins (Helga Tryggvadóttir o.fl., 2014).  

2.2 Framkvæmd  

Undirbúningsvinna við rannsóknina hófst í september 2015 með skilum rannsóknar-

áætlunar, tilkynningar til Persónuverndar og þróunar viðtalsramma. Næst var hafist 

handa við að finna þátttakendur og taka viðtöl. Eins og áður hefur komið fram komu 

ábendingar um mögulega þátttakendur frá leiðbeinanda og starfsfélögum rannsakanda. 

Haft var samband við þátttakendur í gegnum tölvupóst og þeim kynnt fyrirkomulag og 

tilgangur rannsóknarinnar. Allir brugðust þeir vel við og gáfu samþykki sitt fyrir þátttöku, 

en ákvörðun um staðsetningu og tímasetningu viðtala fór fram í tölvupósti. 

2.3 Gagnaöflun 

Gagnasöfnun fór fram með viðtölum við þátttakendur á tímabilinu september 2015 til 

mars 2016. Tekin voru einstaklingsviðtöl við sex þátttakendur og var hvert viðtal um 30 

mínútna langt. Þátttakendur höfðu val um hvar viðtölin færu fram og fóru fjögur viðtöl 

fram á skrifstofum viðmælenda og/eða vinnustað en tvö viðtöl fór fram í gegnum Skype 

samskiptaforritið vegna búsetu viðmælanda.  

Í upphafi viðtals var trúnaður við þátttakendur ítrekaður, að þeim væri tryggð 

nafnleynd og þeir upplýstir um að rannsóknin hefði verið tilkynnt til Persónuverndar 

(fylgiskjal 2). Jafnframt voru þátttakendur beðnir um að skrifa undir eyðublað um 

upplýst samþykki (fylgiskjal 3). Í viðtölunum var stuðst við viðtalsramma sem byggður 

var á rannsóknarspurningunum (fylgiskjal 4). Vert er að athuga að hann þróaðist og 

breyttist með hverju viðtali en þess var gætt að þátttakendur gætu tjáð sig óhindrað. 

Aflað var upplýsinga um bakgrunn hvers þátttakanda, hvað starf hans fæli í sér og 

hvernig hann hagaði tíma sínum í starfi. Einnig voru þátttakendur spurðir hvort þeir 

notuðu áætlun í starfi sínu og hvernig náms- og starfsfræðsla væri í boði fyrir nemendur 

skólans. Í lok viðtals voru ráðgjafarnir spurðir hvernig náms- og starfsfræðslu þeir 

myndu helst kjósa að væri í boði fyrir nemendur og hvort eða hvernig þeir teldu að 

framkvæmdaáætlun um þróun starfsferils myndi hjálpa þeim í starfi. 

2.4 Gagnameðferð og úrvinnsla 

Viðtölin sex voru tekin upp á farsíma og spjaldtölvu rannsakanda. Að loknu hverju viðtali 

var það afritað orðrétt ásamt athugasemdum rannsakanda. Auk þess sem aðdragandi og 

hugleiðingar rannsakanda í lok viðtals voru skráðar. Eftir að hafa afritað hvert viðtal 

hlustaði rannsakandi á það aftur og skráði athugasemdir um leið og hlustað var. Að 

afritun lokinni voru gögnin 217 blaðsíður.  

Stuðst var við nálgun grundaðrar kenningar (e. grounded theory) en sú nálgun felur í 

sér skipulögð vinnubrögð við gagnagreiningu. Þar fer greining fram bæði samhliða 

gagnaöflun og að gagnasöfnun lokinni (Charmaz, 2008). Greiningin felur í sér tvö þrep 

þar sem í fyrsta lagi er stuðst við opna kóðun (e. open coding) en þar eru gögnin lesin 

vandlega yfir, línu fyrir línu, leitað er að hugtökum, þemum eða kóðunarflokkum. Í öðru 

lagi er markviss kóðun (e. focused coding) þar sem gögnin eru lesin út frá einum 

kóðunarflokki eða þema sem fannst í opinni kóðun og leitað eftir tilteknum atriðum í 

gögnunum sem tengjast viðkomandi hugtaki eða þema. Þannig verður skýrara í hvaða 

þemu gögnin flokkast, hver eru meginþemu og hver undirþemu (Charmaz, 2008; 

Hennink o.fl., 2011). Gagnagreining var framkvæmd eftir fyrrgreindum þrepum og 

sífelldum samanburði beitt (e. constant comparative method) sem felur í sér að tekin 

voru viðtöl og hafist handa við að greina þau áður en aflað var frekari gagna. Þannig 

voru gögnin bæði kóðuð og skrifuð um þau svokölluð greiningarblöð (e. memos) á sama 

tíma og þau voru greind með hliðsjón af þeim þáttum sem rannsóknin beinist að. Frekari 

gagna var síðan aflað, þau unnin með sama hætti og greining þeirra borin saman við 

fyrri greiningar.  

Með skipulögðum aðferðum grundaðrar kenningar var leitast við að safna gögnum 

sem gáfu víðtæka mynd af viðfangsefninu og fylltu upp í eyður í niðurstöðunum. Þannig 

leiddi gagnaöflun og markviss greining gagna smám saman til þess að þemu og hugtök 

fóru að taka á sig ákveðna mynd sem átti uppruna sinn í gögnunum (Charmaz, 2008; 

Charmaz, 2014). Á meðan á greiningu og úrvinnslu stóð las rannsakandi viðtölin 

endurtekið til að auka innsæi og skilning hans á aðstæðum. 

2.5 Siðferðileg álitamál 

Þar sem rannsakandinn er helsta rannsóknartækið í eigindlegum rannsóknaraðferðum 

skiptir miklu máli að hann skilji þátttakandann út frá reynslu hans og viðhorfum en ekki 

út frá sínum hugmyndum sem rannsakandi. Rannsakandi verður því að vera meðvitaður 

um eigin hugmyndir og reynslu er viðkemur viðfangsefni rannsóknarinnar (Hennink o.fl., 

2011; Lichtman, 2013). Þar sem rannsakandi þessarar rannsóknar hefur fengið góða 

innsýn í starf náms- og starfsráðgjafa í vettvangsnáminu var hann meðvitaður um að 

eigin hugmyndir, þekking og reynsla geti haft áhrif á greiningu og túlkun niðurstaðna. 

Rannsakandi reyndi að draga úr þeim áhrifum með því að gæta hlutleysis við skráningu 

og úrvinnslu. Auk þess er mikilvægt að gæta fyllsta trúnaðar og að traust ríki á milli 

rannsakanda og þátttakenda. Jafnframt að tryggja að rannsóknin hafi ekki neikvæð áhrif 

á starf, velferð eða orðspor þátttakenda (Hennink o.fl., 2011; Lichtman, 2013). 

Þátttakendum var gerð grein fyrir því að þeir gætu hætt þátttöku á hvaða stigi sem er í 

rannsókinni.  

Takmarkanir rannsóknarinnar felast í fjölda þátttakenda og þar sem varast ber að 

yfirfæra niðurstöður eigindlegra rannsókna á þýði er ekki hægt að draga ályktun um 

viðhorf annarra náms- og starfsráðgjafa á Íslandi. Það er þó ekki ástæða til að ætla að 

viðhorf þeirra séu önnur. Að mestu leyti eru niðurstöður þessarar rannsóknar samhljóða 

niðurstöðum eldri rannsókna á starfi náms- og starfsráðgjafa og koma niðurstöðurnar 

því höfundi ekki á óvart.  

Leyfi fékkst til að nota ástralska líkanið fyrir framkvæmd þessarar rannsóknar frá 

Australian Government Department of Education and Training (fylgiskjal 5). Hafa þarf í 

huga að verið er að vinna með erlent líkan sem ekki hefur verið þýtt og staðfært til 

notkunar á Íslandi.  

3 Niðurstöður 

Þrjú meginþemu komu fram í viðtölum við þátttakendur og eru þau flokkuð í þrjá kafla. 

Fyrst er að nefna starf náms- og starfsráðgjafa í grunnskólum en þar er fjallað um helstu 

verkþætti náms- og starfsráðgjafa, hvernig tími þeirra skiptist og hver óskastaða við-

mælenda er í starfi. Síðan er skoðað hvort þátttakendur vinna eftir áætlunum, hvers 

kyns áætlunum og hvernig tekst að standast þær. Að lokum er fjallað um að hvaða marki 

þátttakendur vinna með þá skilgreindu færniþætti sem valdir voru í rannsóknina. 

3.1 Starf náms- og starfsráðgjafa í grunnskólum 

Undirþemu sem komu fram í niðurstöðum sem fjölluðu um meginþemað starf náms- og 

starfsráðgjafa í grunnskólum á Íslandi voru: Persónuleg ráðgjöf, hópráðgjöf, náms- og 

starfsfræðsla, tímastjórnun, samráð og óskastaða. 

3.1.1 „Persónulega ráðgjöfin tekur lang, lang mestan tíma “ 

Fram kom hjá þátttakendum að persónuleg ráðgjöf var stór hluti af verkefnum þeirra og 

hjá öllum nema einum var þetta einna stærsti þátturinn og tók mjög mikið af tíma 

þeirra. Persónulega ráðgjöfin sem þátttakendur segja að aukist sífellt, snýst um 

samskipta- og hegðunarerfiðleika, þunglyndi, kvíða og námstækni. Einnig fer mikill tími í 

að veita nemendum aðhald í námi sem felst í því að spyrja nemendur út í hvernig gangi í 

ákveðnum fögum og fylgjast með verkefnaskilum og mætingu. Einn þátttakenda sagði: 

„Stundum, sem betur fer, um framtíðarsýn og námsval“. Aðeins einn þátttakenda nær 

að halda persónulegri ráðgjöf innan marka miðað við áætlun Gysbers og Henderson en 

aðrir telja of mikinn tíma fara í persónulegaráðgjöf á kostnað náms- og starfs-

ráðgjafarinnar. 

Tímaskipulag þátttakenda sýnir að ef þeir eiga að geta stjórnað tíma sínum betur og 

sinna eflingu nemenda í að stjórna eigin starfsferli þá þarf eitthvað annað að fara út. 

Þátttakendur voru sammála um að vilja eyða mun minni tíma í persónulega ráðgjöf og 

nota meiri tíma í að vera með uppbyggingu á sjálfsmynd, sjálfstyrkingu og námstækni 

námskeið. Markmið þess væri forvarnir og þeir vænta þess að persónulegum 

vandamálum myndi þá fækka í framtíðinni, eins og kemur fram í máli Sigrúnar: 

Kannski er maður bara fastur í einhverju og kannski er þetta bara góð þjónusta, ég 

veit það ekki með þessa persónulegu ráðgjöf. Kannski erum við að leggja vigt á 

vitlausan þátt. Kannski er það bara svoleiðis. Kannski þarf bara ákveðið hugrekki til 

að kúvenda þessu og segja bara, þennan vetur ætla ég að gera þetta svona. Þessi og 

þessi tími í persónulega ráðgjöf, hver einstaklingur fær bara X marga tíma og vísa 

því svo aðeins áfram. Kannski, ég er nú bara að hugsa upphátt, kannski krefst bara 

svolítils hugrekkis og bara kýla á það. Það yrði náttúrulega að vera í samvinnu við 

skólastjórnendur. 

Þátttakendur komu inn á það að persónulega ráðgjöfin snýr ekki einungis að því að ræða 

við nemandann heldur er einnig undirbúningur og úrvinnsla eftir hvert viðtal. Í 

undirbúningi og úrvinnslu felst eftirfylgni með nemandanum, skráning eftir hvert viðtal 

auk samskipta við foreldra og kennara. 

Hópráðgjöf er þáttur sem þátttakendur vilja leggja meiri áherslu á til að ná til fleiri 

nemenda í einu og létta á persónulegu ráðgjöfinni. Sigrún býr til litla hópa bæði í náms- 

og starfsráðgjöf en einnig í persónulegu ráðgjöfinni þar sem hún setur saman 

sjálfstyrkingarhópa sem hún hittir einu sinni í viku í 4-8 vikur. Að hennar mati og annarra 

þátttakenda er hópráðgjöfin mikilvæg því þar skapast mikilvægar umræður, nemendur 

gefa hver öðrum góð ráð og styðja hvorn annan. Íris vinnur þetta með svipuðu móti: 

Ég tek fyrst persónuleg viðtöl við nemendur sem hafa óskað eftir ráðgjöf eða 

einhver hefur óskað eftir því fyrir þau svo set ég þau í hópa eftir því hvers konar 

ráðgjöf leitað er eftir. Þá næ ég að vinna með fleiri í einu og tíminn hleypur ekki jafn 

mikið frá mér. 

Hóparnir eru yfirleitt kynjaskiptir hjá öllum þátttakendum og eru þá settir upp sem 

sjálfstyrkinganámsskeið eða sem námstækninámskeið þar sem unnið er með samskipti, 

sjálfsþekkingu og sjálfsmynd. 

3.1.2 „Ef ég geri það ekki þá verður ekki neitt úr því“ 

Náms- og starfsfræðslu vildu þátttakendur fá að sinna í mun meiri mæli en þeir gera í 

dag og segja orsökina vera tímaskort og jafnvel skilningsleysi stjórnenda. Eins og staðan 

er í dag er náms- og starfsfræðslan lítill hluti af starfinu og felst að mestu leyti í því að 

náms- og starfsráðgjafar fara inn í unglingadeild og þá sérstaklega inn til 10. bekkjar og 

eru þar með fræðslu um nám og störf. Þeir bjóða upp á áhugasviðskannanir, kynna 

framhaldsskóla og eru með stutt námstækninámskeið. Þátttakendur vilja að náms- og 

starfsfræðsla sé kennd alla skólagönguna og að hún sé unnin í samvinnu við kennara. 

Kennarar vinna að einhverju leyti með þátttakendum og eru þá með skilgreind verkefni 

til dæmis; draumastarfið mitt, heimsóknir frá foreldrum þar sem þeir segja frá 

skólagöngu sinni og/eða starfi, heimsóknir í vinnu foreldra og heimsóknir í fyrirtæki. 

Sigrún telur að það þurfi vakningu hjá náms- og starfsráðgjöfum til að breyta starfinu: 

Náms- og starfsfræðslan í grunnskólum er náttúrulega alltof lítil og ég veit að 

ákveðnar rannsóknir sýna það að öll þessi persónulega ráðgjöf, einstaklings ráðgjöf 

er kannski ekki að skila því sem hún á að skila miðað við hvað hún er dýr og það 

skilar í raun meira fyrir hópinn og fyrir heildina að vera með meiri fræðslu þannig 

kannski ætti maður bara að ná í smá hugrekki og fara af stað með það. Kannski 

gætu landshlutar tekið sig saman og félagið stýrt einhvers konar svoleiðis vinnu af 

stað, ég held það þurfi svolitla vakningu. 

Þátttakendur vilja fá að vera meira inni í bekkjum til að gera náms- og starfsfræðsluna 

markvissari. Þeir vilja setja fræðsluna inn í töflu eða setja upp námskeið í stað þess að 

þurfa að semja um tíma við kennara sem hafa sjálfir þörf fyrir að nota tíma nemenda. 

Stærstu þættirnir sem hamla fræðslu virðast því vera tímaleysi ráðgjafa og að ekki eru 

opinberar áætlanir í skólum um fræðsluna og því er hún ekki í forgangi. Þátttakendur 

töldu mikilvægt að koma fræðslunni betur á framfæri, festa hana í sessi svo henni verði 

sinnt og að sýna þrautseigju. Að auki nefnir Sigrún samvinnu: „Ég hugsa að það þurfi 

meiri fræðslu um mikilvægi náms- og starfsfræðslunnar og það eru svo margir að vinna 

bara í sínu horni að það þyrfti að gera átak þannig að fólk sé að vinna saman“. 

Borghildur talar um að samfélagið viti ekki í hverju starf hennar felist og vill gera 

stéttina sjáanlegri. Með því telur hún að náms- og starfsráðgjafar myndu mæta meiri 

skilningi og fá betra tækifæri til að sinna vinnu sinni. Hún komst svo að orð „...mér finnst 

einmitt bara stundum eins og fólk viti ekki hvað við gerum og kannski ef það yrði eða við 

yrðum sjáanlegri og okkar vinna þá fengjum við kannski betra tækifæri til að sinna 

henni“. 

Steina minnir á mikilvægi þess að hörfa ekki með áherslu á mannleg gildi hjá 

nemendum, að þau öðlist góða sjálfsþekkingu og viti fyrir hvað þau standa. Þar segir hún 

mikið verk að vinna þar sem þörfin fyrir vinnu í siðferðislegum og mannlegum þáttum sé 

að aukast því nemendur eru sífellt í minni samskiptum hver við annan og þar kemur 

náms- og starfsfræðslan sterk inn. 

Soffía er á sama máli og vill ná til fleiri nemenda en hún gerir í dag til þess að opna 

huga þeirra gagnvart ýmsum þáttum sem hún segir þau ekkert vera að spá í: 

Þau eru bara að spá í að það sé flottasta félagslífið í Versló og ef maður ætlar að 

verða læknir þá fer maður í MR og þetta er ekkert flókið sko. Þau eru bara að velja 

húsið, mikið til, fæst þeirra velja finnst mér nám. 

Af máli Soffíu má sjá að nemendur virðast því vera að velja sér lífsstíl frekar en nám. 

Eyrún segir nemendur sem útskrifast úr 10. bekk „alveg týnd í þessu kerfi“ og Íris kemur 

inn á mikilvægi náms- og starfsfræðslu til að sporna gegn brotthvarfi. Eftir fræðslu velji 

nemendur á réttum forsendum og falli því síður á brott frá námi:  

Mér finnst þetta gífurlega mikilvægt og þetta er bara eitthvað sem að einhvern 

vegin ég skil ekki af hverju, í öllu þessu tali um brottfall, af hverju þetta er ekki 

áherslan. Það er verið að reyna að breyta einhverju í námskránni og hafa þú veist, 

eitthvað þrjú ár, eins og það eigi eitthvað að bæta það að það verði eitthvað minna 

brottfall, þú veist, mér finnst þetta svo borðleggjandi að þetta sé það sem þarf að 

gera til þess að hérna hjálpa til við að minnka brottfall. Af því að þau eru að velja á 

svo ofboðslega vitlausum forsendum, það sem ég hef kynnst bæði í náminu og 

núna og foreldrar líka, þetta eru svo vitlausar forsendur, þú veist ef það væri öflug 

náms- og starfsfræðsla og einhver áætlun um það ef það væri bara inn í námskrá 

eins og hvað annað þá myndi þetta breyta mjög miklu held ég sko, ég er alveg 

sannfærð um það. 

Hér er kallað eftir áætlun og námskrá í náms- og starfsræðslu og er þátttakandi 

sannfærður um að slíkt verkfæri geti breytt mjög miklu í sínu starfi. 

3.1.3 „Þú sérð það, ég þarf meiri tíma “ 

Allir þátttakendur voru sammála um að skortur væri á tíma og að þeir kæmust ekki yfir 

allt sem þörf væri á að gera. Tíminn færi að mestu leyti í persónulega ráðgjöf og margt 

sæti á hakanum. Þær sem eru í hlutastarfi vilja auka starfshlutfall sitt og þær sem eru í 

fullu starfi og í stórum skólum myndu vilja fá annan náms- og starfsráðgjafa til liðs við 

sig. Þrír þátttakendanna höfðu orð á að viðmið um fjölda nemenda á stöðugildi hvers 

náms- og starfsráðgjafa væru ekki virt. Oftast þurfa náms- og starfsráðgjafar að fá 

kennslustundir af tímum kennara og þannig er það til dæmis hjá Sigrúnu: „Það kemur 

alltaf niður á þetta að ég þarf að troða mér inn í tíma og óska eftir tíma til þess að fá að 

koma inn með þessa og þessa fræðslu“.  

Íris segist vilja hafa meiri tíma í fræðslu og undirbúning. Hún segir hlutverk náms- og 

starfsráðgjafans stórt og mikilvægt að allir séu meðvitaðir um hversu yfirgripsmikið það í 

raun og veru er. Eyrún er á sama máli og telur að náms- og starfsráðgjafar gefi sér ekki 

tíma til að kynna starf sitt þar sem þeir hafa aðgang að kennurum og foreldrum þegar 

þeir koma á fundi á vegum skólans: 

Ég myndi náttúrulega bara í fyrsta lagi vilja fá tækifæri til að vera með einhverja 

náms- og starfsfræðslu og þá í samvinnu við foreldra og samfélagið í heild og 

auðvitað umsjónakennara og kennara skólans… Þetta náttúrulega er ákveðið 

skilningsleysi bara í kringum okkur. Þú veist í samfélaginu í heild og í ekki síst í 

skólasamfélaginu. 

3.1.4 „Það eru endalausir fundir “ 

Það fer sífellt meira fyrir samráði að sögn þátttakenda. Undir samráð falla fundir, 

nemendaverndarráð, teymisfundir tengdir til að mynda áföllum og einelti auk samráðs 

við framhaldsskóla og félagsmiðstöðvar. Þegar settir eru á fundir þurfa náms- og 

starfráðgjafar að ýta öllu öðru til hliðar og kemur það fram í máli Sigrúnar: 

Svo fer alltaf meira og meira fyrir samráðinu, þú veist eins og til dæmis þegar við 

fengum eineltisáætlunina þá bættist það við og ef upp kemur eineltismál sem ég á 

að bera ábyrgð á eða sjá um þá þarf ég að ýta öllu öðru til hliðar og mér finnst sá 

þáttur alltaf vera að koma meira og meira inn. 

Þátttakendur taka fram að samstarfið sé gott, þeir finni fyrir trausti og að mikið sé leitað 

til þeirra. Óskastaða allra þátttakenda er að geta sinnt meiri náms- og starfsfræðslu á 

markvissan hátt. Þeir vilja sjá ramma utan um náms- og starfsfræðsluna og nefna til 

dæmis að gott væri að hafa einn tíma á viku eða námskeið þrisvar sinnum yfir önnina 

fyrir nemendur. Þá langar að geta unnið meira með eflingu sjálfstrausts nemenda, fjalla 

meira um framhaldsskóla, áhugasvið, ákvarðanatöku og starfsval en það eru einmitt 

valdir færniþættir rannsóknarinnar. 

Náms- og starfsfræðslu vilja þátttakendur að hefjist á yngsta stigi og standi fram á 

unglingastig og þeir vilja minnka persónulega ráðgjöf og auka hópráðgjöf. Sólveig nefnir 

fyrirmyndafræðslu og lýsir henni þannig: 

Ég myndi vilja að það væri markviss svona fyrirmyndarfræðsla, ég held að þetta 

sem við erum að gera, maður er með einhver námsgögn og svo er maður að messa 

yfir þeim og láta þau leita og svona. Ég myndi vilja vettvangsheimsóknir í fyrirtæki 

og að þau kæmust í meiri snertingu við sterkar fyrirmyndir. 

Steina lýsir óskum sínum á starfinu á þessa leið: 

Ég myndi nú bara segja að óskastaðan í dag, miðað við það, ég veit það ekki ég er 

kannski alltof jarðbundin en þegar maður horfir á veruleikan í grunnskólum í dag þá 

er endalaust verið að þrýsta á með efni um hitt og þetta til þess að setja inn sem á 

að sinna í grunnskólunum það bara á að gera þetta, það bara á að gera hitt, að þá 

fyndist mér nú bara frábært ef við gætum keyrt þetta prógram sem við erum búin 

að setja upp og fara með tiltekin verkefni inn í hvern einasta árgang og gera það 

markvisst á hverju ári. Þá fyndist mér þetta nú bara nokkuð gott sko. 

Þegar dregnar eru saman helstu niðurstöður varðandi starf náms- og starfsráðgjafa í 

grunnskólum má sjá að starf þeirra er margþætt. Í persónulegri ráðgjöf eru 

þátttakendurnir að sinna nemendum með samskipta- og hegðunarerfiðleika, þunglyndi, 

kvíða og segja þeir slík mál vera að aukast. Einnig kenna þeir námstækni, veita ráðgjöf 

um náms- og starfsval og mikill tími fer í að veita nemendum aðhald í námi. 

Þátttakendurnir sinna hópráðgjöf, kenna náms- og starfsfræðslu, eru með og halda utan 

um kynningar sem tengjast náms- og starfsfræðslu í skólanum og eru í miklu samstarfi 

við samstarfsfólk og foreldra. 

Þátttakendur voru sammála um að þeir kæmust ekki yfir allt sem þörf væri á að gera 

og að margt dragist og verði útundan. Þeir telja að með því að festa fræðslu og koma á 

áætlunum verði skipting verkefna í starfinu jafnari. Þátttakendurnir vilja geta sinnt meiri 

náms- og starfsfræðslu á markvissan hátt. Þeir vilja sjá ramma utan um náms- og 

starfsfræðsluna, vilja vinna meira með eflingu sjálfstraust nemenda, auka fræðslu um 

framhaldsskóla, áhugasvið, ákvarðanatöku og starfsval. Auk þess vilja þátttakendur sjá 

náms- og starfsfræðslu allt frá yngsta stigi og upp á unglingastig, draga úr persónulegri 

ráðgjöf og auka hópráðgjöf. 

3.2 Áætlanir 

Við greiningu gagna með hliðsjón af viðhorfi þátttakenda til áætlana í náms- og 

starfsráðgjöf og með ástralska líkanið sem útgangspunkt, komu fram eftirfarandi 

undirþemu: Samræmd áætlun, áætlun Gysbers og Henderson og framkvæmdaáætlun í 

náms- og starfsfræðslu. 

3.2.1 „liggur bara og er draumur myndi ég segja“ 

Þátttakendur voru allir sammála því að mikilvægt sé að starfa eftir einhvers konar 

áætlun og allir fara þeir eftir áætlun að einhverju marki. Þetta eru áætlanir sem 

þátttakendur hafa sjálfir sett upp sér til stuðnings og fara frá því að ná yfir allt skólaárið 

niður í áætlun fyrir mánuð. Sigrún útbjó áætlun þegar hún var í meistaranámi upp úr 

Gysber og Henderson og nær sú áætlun frá 1. bekk til 10. bekk. Hún hefur lítið getað 

fylgt henni eftir nema að einhverju leyti inn á unglingastigi vegna tímaskorts, en skoðar 

hana á hverju hausti og fer yfir hvað hún geti framkvæmt.  

Steina hefur mótað áætlun í náms- og starfsfræðslu í samstarfi við aðra náms- og 

starfsráðgjafa. Þar er ákveðnum verkefnum skipt niður á árganga og þau unnin í sam-

starfi við kennara. Borghildur, Eyrún, Íris og Sólveig vinna allar með grófar verkefna- og 

kennsluætlanir sem ná frá unglingsstigi niður á yngsta stig. 

Hjá öllum þátttakendum fór það eftir hvernig málin vinnast hversu mikið af 

verkefnum áætlananna komust til framkvæmda. Eins og við er að búast kemur 

tímaskortur í veg fyrir að áætlanirnar standist að fullu. Flestir þátttakendur þurftu að 

sinna mikilli persónulegri ráðgjöf og bitnar það á þeim tíma sem áætlaður var í náms- og 

starfsfræðslu. Sigrún hefur þetta að segja um áætlun sína: 

Þessi áætlun stenst sko ekki. Í rauninni mætti segja að ég gæti búið til einhverja 

míní áætlun út frá þessari, út frá mínum tíma og þá náttúrulega yrði ég markvissari í 

að troða mér inn í tíma, ég hef ekki gert það og það er kannski eitthvað sem ég ætti 

að fara að gera, en hérna, persónulegu málin taka bara svolítið yfir sko, það er 

svolítið svoleiðis. 

Almennt voru þátttakendur sammála um að þeir myndu vilja sjá samræmda áætlun. Slík 

áætlun gæti gert starfið sýnilegra og auðveldara væri að kynna starfið fyrir nemendum, 

foreldrum og samstarfsfólki. Þátttakendur vildu að í áætlunum kæmi fram skýr starfs-

lýsing náms- og starfráðgjafa svo bæði þátttakendur sjálfir og ekki síst aðrir (t.d. 

stjórnendur, samstarfsfólk, nemendur og foreldrar) viti til hvers er ætlast af þeim. 

Þátttakendur töldu starfslýsingu mikilvæga til að náms- og starfsráðgjafar geti verndað 

starf sitt og vitnað í hana ef stjórnendur vilja að þeir taki að sér verkefni sem falla ekki 

að starfslýsingu þeirra. Sigrún telur að ef til væri samþykkt áætlun myndi starfið breytast 

og tækifæri til að sinna náms- og starfsfræðslu aukast: 

Sko ef það væri áætlun sem væri samþykkt, þá myndi starfið breytast, þá myndi ég 

vera með ákveðna tíma inn í töflu að mínu mati og ég myndi stýra ákveðinni vinnu á 

öðrum stigum. Við þurfum ekki að gera allt, við getum alveg stýrt því. Þá myndi 

verða meiri náms- og starfsfræðsla af því að ef maður á að kenna heilum bekk þá 

sinnir maður því. 

Með því að setja sér áætlun í starfi töldu þátttakendur meiri líkur á að komast yfir alla 

verkþætti í stað þess að festast í persónulegri ráðgjöf eins og raunin er. Kennsla í bekk, 

hópráðgjöf eða námskeið töldu þátttakendur að myndi ná til fleiri nemenda. Fram kom 

hjá Sólveigu að með slíkri áætlun fengist meiri stuðningur og auðveldara væri að fá sínu 

framgengt: „Að koma með áætlun, vita um hvað þú ert að tala, geta sýnt það á blaði. 

Það eru svo margir að troða sínu að, það eru svo margir að berjast um tímann“. 

3.2.2 „gleymi mér ekki í einhverjum kimum starfsins“ 

Allir þátttakendur þekktu til heildrænnar náms- og starfsráðgjafaráætlunar Gysbers og 

Henderson. Steina og Sigrún hafa byggt starf sitt á slíkri áætlun. Steina nær að fylgja 

áætlun sinni eftir að mestu leyti en Sigrún ekki. Steina sagði frá því að hún nái að halda 

persónulegri ráðgjöf í um 30% af starfinu og þar með halda áætlun sinni. Hún hefur alla 

tíð haldið skráningu um það sem hún gerir og til þess notar hún forritið Náms-

ráðgjafann. Forritið veitir henni aðhald og kemur í veg fyrir að hún „gleymi sér ekki í 

einhverjum kimum starfsins“ eins og hún orðar það sjálf.  

Aðrir þátttakendur töldu að heildræn náms- og starfsráðgjafaráætlun myndi koma 

að mjög góðu gagni og nefna að starfið yrði skilvirkara og mælanlegra. Einnig að náms- 

og starfsráðgjafar fengju þá aukinn tíma til að verja í verkþætti á sínu sérsviði, til dæmis 

ráðgjöf og fræðslu varðandi nám og störf þar sem unnið er eftir tíma- og verkáætlun. Íris 

telur að slík áætlun myndi veita sér aðhald og stuðning: 

Ég held að slík áætlun væri til bóta bæði persónulega og bara svona til að sjá yfir 

heildina hvað maður ætti að vera að gera og líka til að hafa það til að styðjast við 

gagnvart öðrum í skólanum eins og til dæmis stjórnendum. 

Eyrún segir: 

Áætlun í náms- og starfsfræðslu væri tvímælalaust til bóta og ég sá það bara strax 

þegar ég var í náminu að það væri þannig. Þá var ég búin að starfa í eitt skólaár og 

sá hvað það myndi hjálpa mikið. En ef ég ætlaði að leggjast í slíka vinnu sjálf, að 

útbúa slíka áætlun þá þyrfti ég náttúrulega að leggja sumu til hliðar. 

Fram kom hjá öllum þátttakendum að þeir telja sig ekki vera að gera náms- og 

starfsfræðslu góð skil vegna tímaskorts og að heildstæð áætlun myndi hjálpa þeim að 

skila fræðslunni betur til nemenda. Að mati Borghildar ætti heildræn náms- og starfs-

ráðgjafaráætlun að vera aðgengileg fyrir náms- og starfsráðgjafa sem starfa í 

grunnskólum landsins. Áætlun sem náms- og starfsráðgjafar gætu stuðst við, gagnvart 

sjálfum sér, yfirmönnum og öðru samstarfsfólki. 

Sólveig benti á að slík áætlun hafi eins og annað kosti og galla. Hún benti á að ekki 

sé víst að heildstæðar áætlanir séu raunhæfar í grunnskóla og geti á tímabilum valdið 

meiri usla heldur en stuðningi: 

Sko ég held að markmiðið með henni væri að reyna einhvern veginn að stýra því 

aðeins meira í hvað tími manns fer í staðinn fyrir að vera alltaf að bregðast við því 

sem kemur upp í skólanum og þá er það í raun og veru ráðgjafinn sem er meira að 

rétta út armana og bjóða það sem er í boði í staðinn fyrir að endalaust að taka við 

því sem er sent til hans. Ég held að það myndi breyta því, en svo aftur sko það sem 

hljómar vel í theorí það er ekki alltaf jafn stórkostlega raunhæft í alvörunni og ég 

held að kannski séu svona heildstæðar áætlanir í grunnskólum, mjög smart 

hugmynd, en svo sé ég alveg fyrir mér sko tímabil þar sem þær myndu jafnvel valda 

meiri frustration heldur en stuðningi.  

Hér má velta því upp hvort viðhorf þátttakanda geti virkað sem hindrun í að koma á 

markmiðabundinni og metanlegri náms- og starfsráðgjöf. 

3.2.3 „Þá fengjum við loksins nokkurs konar námskrá“ 

Þegar þátttakendur voru spurðir um reynslu af framkvæmdaáætlun í náms- og 

starfsfræðslu í líkingu við ástralska færnilíkanið reyndist enginn hafa nýtt sér slíkt tæki. 

Allir þátttakendur tækju jafnframt slíkri áætlun staðfærðri á íslensku fagnandi. 

Þátttakendur töldu að þess konar áætlun myndi mjög líklega styrkja þá í starfi og efla 

náms- og starfsfræðsluþátt starfsins. Íris telur að þess konar áætlun myndi meðal annars 

móta starfið betur: 

Slík áætlun myndi tvímælalaust gera starfið markvissara og auðvelda mér að setja 

markmið og starfsáætlun í starfi og móta starfið betur. Það myndi bæði nýtast í 

praktík og fræðilega séð til að gera starfið bæði markvissara, sýnilegra og faglegra 

og ég get ímyndað mér að það myndi hjálpa mikið að hafa slík viðmið.  

Borghildur hafði heyrt lítilega af slíku líkani sem væri í þróun í Skotlandi og fannst tilvalið 

að fá Félag náms- og starfsráðgjafa í samvinnu við Menntamálaráðuneytið sem 

leiðbeinendur innleiðingar samskonar plaggs á Íslandi: 

Þá fengjum við loksins nokkurs konar námskrá sem við gætum unnið eftir alveg frá 

1. bekk og upp unglingastig. Við hefðum þetta á blaði fyrir framan okkur og gætum 

stuðst við þetta í náms- og starfsfræðslu. Um leið gætum við bent kennurum og 

foreldrum á hvað það er sem við eigum að vera að vinna að í samvinnu við þá. 

Sigrún taldi að góð raunhæf framkvæmdaáætlun hafi þau áhrif að starf náms- og 

starfsráðgjafa nýtist fleirum, verði stjórnendum og öðru starfsfólki og foreldrum 

sýnilegra og árangurinn verði mælanlegri. Hún segir einnig: „Ég tel að með markvissri 

vinnu sé hægt að vinna meira fyrirbyggjandi vinnu í stað þess að eyðu miklum tíma og 

púðri í að slökkva elda “. 

Almennt voru þátttakendur lítt kunnugir fyrrgreindri framkvæmdaáætlun en sýndu 

henni mikinn áhuga og vildu flestir fá frekari upplýsingar. Auk þess töldu þátttakendur 

að gott væri að hafa slíka áætlun til hliðsjónar í starfi, þar sem hún er sveigjanleg og 

hver og einn getur mótað eftir sínu starfi.  

Þegar dregnar voru saman helstu niðurstöður í tengslum við áætlanir í náms- og 

starfsráðgjöf má sjá að allir þátttakendur studdust við áætlanir af einhverju marki. 

Áætlanir þeirra hafa ekki staðist sökum tímaskorts, mikils fjölda nemenda og 

fjölbreytileika verkefna. Fjórir þátttakendanna vinna með grófar verkefna- og kennslu-

áætlanir sem ná frá yngsta stigi upp á unglingastig. Þær áætlanir hafa þeir útbúið sjálfir 

og eru þær breytilegar frá ári til árs og standast sjaldan eða aldrei. Einn þátttakenda 

hefur reynt að móta starf sitt eftir heildrænni náms- og starfsráðgjafaráætlun Gysbers 

og Henderson sem byggir á hugmyndum um að náms- og starfsráðgjöf eigi að vera fyrir 

alla nemendur og í þrepaskiptum markmiðum. Annar þátttakandi hefur mótað áætlun í 

náms- og starfsfræðslu í samstarfi við aðra náms- og starfsráðgjafa þar sem ákveðnum 

verkefnum er raðað niður á árganga og unnið er í samstarfi við kennara. Áætlunin stenst 

ekki að öllu leyti en að geta unnið eftir áætlun og í samstarfi við aðra segir þátttakandi 

vera góða lausn á meðan ekki er til einhvers konar samræmd áætlun fyrir náms- og 

starfsráðgjafa á Íslandi.  

Þær breytingar sem þátttakendur kalla eftir er samræmd áætlun þar sem þeir vilja 

sjá skýrari starfslýsingu þar sem starfið yrði gert sýnilegra. Góð áætlun myndi stuðla að 

því að allir verkþættir starfsins kæmust til skila til nemenda. Sjá má að allir þátttakendur 

að einum undanskildum telja að stór hluti starfsins myndi taka róttækum breytingum ef 

heildstæða náms- og starfsráðgjafaráætlun væri virk á þeirra vinnustað. Tímaleysi virðist 

ráða því að þátttakendur hafi slíkar áætlanir ekki við hendina í starfi sínu sem stendur. 

Þátttakendur kalla eftir auknum tíma í náms- og starfsfræðslu og telja framkvæmda-

áætlun í náms- og starfsfræðslu góðan kost en slíkt tæki vantar hér á landi. 

3.3 Skilgreindir færniþættir 

Þegar skoðað var að hvaða leyti náms- og starfsráðgjafar eru að vinna að þeim 

færniþáttum sem valdir voru í þessa rannsókn voru helstu undirþemu; sjálfstyrking, 

upplýsingar um nám- og störf, starfsánægja og ákvarðanataka. 

3.3.1 „Mér finnst sú vinna vera gjöfulust í mínu starfi“ 

Þátttakendur töldu vinnu með sjálfsmynd og sjálfþekkingu gríðarlega mikilvæga og 

leggja sig fram við að koma slíkri vinnu að hjá nemendum. Þeir segja tímann skorta og 

vilja gjarnan fá meiri tíma með nemendum til að koma því að þar sem þeir töldu 

sjálfsmynd og sjálfsþekkingu grunninn að öllu eins og fram kemur í máli Steinu: 

Já mér finnst það er náttúrulega bara alveg gríðarlega mikilvægt og mér finnst það 

eiginlega bara vera grunnurinn að öllu það er að reyna að vinna með sjálfsmynd 

nemanda vegna þess að ef að þau gera sér grein fyrir því hver þau eru, að það er í 

lagi með þau eins og þau eru og hvað þeim finnst um hluti. Að þá náttúrulega 

kemur þetta allt, en á meðan þau eru svona ofboðslega óviss með allt að þá 

einhvern veginn sogast þau bara í farveginn sem að er flottast og eitthvað svona 

sem að þau halda að sé það og það er í rauninni það sem maður er að berjast við 

alltaf. Eins og til dæmis bara varðandi námsval að loknum grunnskóla, maður ræður 

bara sáralítið við hvað þau gera vegna þess að þau eru svo óviss með eigin ágæti, 

sko, og þau halda bara að ef þau fara ekki í þennan skóla þá bara eru þau bara 

eitthvað heimsk, þó þeim langi ekki neitt að læra það sem er verið að kenna þar. En 

ég held að það að vinna með gildi sjálfsmynd sjálfsþekkingu eftir öllum leiðum að 

það er náttúrulega númer eitt finnst mér. 

Allir þátttakendur vinna að einhverju leyti að þessum þætti. Þeir vinna þá sérstaklega 

með styrkleika og veikleika, kenna nemendum að auka styrkleikana og horfast í augu við 

veikleika sína til að geta unnið með þá. Sólveig vinnur mjög mikið með sjálfsmynd 

nemenda í einstaklingsviðtölum og hefur mikla trú á því að hvers kyns sjálfstyrking sé 

það besta sem hægt er að gera fyrir nemendur: 

Er kannski hugsanlegt að það sem skilar mestu er sjálfsöruggur, sterkur, glaður, 

jákvæður einstaklingur. Hann þorir að stíga fram í aðstæðum og spyrja spurninga, 

hann réttir sig út eftir upplýsingum í umhverfi sínu, skilur þú. Meðan þessi sem ekki 

býr við góða líðan, hann er ekkert að viðra sig eða sitt eða hefur ekki kjark til að 

spyrja, sækjast eftir. Ég held að það sé málið. 

Sigrún vinnur mikið með sjálfsmynd hjá nemendum sem hefur verið vísað til hennar. 

Hún setur þá saman í hópa og býður stúlkunum á sjálfstyrkingarnámskeið en strákunum 

á námstækninámskeið. Námskeiðin eru að mestu byggð upp á sama hátt en bera sitt 

hvort heitið þar sem það hefur gengið betur að selja drengjunum þá hugmynd að koma 

á námstækninámskeið. Íris telur vinnu með sjálfsmynd og sjálfsþekkingu breyta miklu 

um val nemenda í framhaldsskóla og brottfall í framtíðinni, hún tekur dæmi: 

Þegar ég var í starfsþjálfuninni þá tókum við svona náms- og starfsfræðslu sem var 

val og tókum hluta af nemendum í viðtal og tókum bæði við þá sem höfðu verið hjá 

okkur í náms- og starfsfræðslunni og ekki og þau bara töluðu allt öðruvísi. Þau litu 

allt öðruvísi á þetta þegar ég spurði þau spurninga hvað þau voru að spá og þau 

svöruðu allt öðruvísi. Þau voru að hugsa allt öðruvísi, þau voru ekki bara að hugsa: 

Ég ætla bara í þennan skóla, heldur, mig langar í þetta nám af því að, af því að ég 

hef áhuga á þessu af því að mínir styrkleikar eru þarna. Ef þú spurðir nemendur sem 

höfðu ekki verið í þessu þá gátu þau minna svarað því og voru að horfa bara á já 

hvaða einkunn þarf ég að fá til að komast inn í þennan skóla því ég ætla bara í 

þennan skóla. 

Þátttakendur voru allir meðvitaðir um að undirstöður í stjórnun eigin starfsferils þurfi að 

leggja inn hjá nemendum á unga aldri til að þeir nái að tileinka sér jákvæða sjálfsmynd, 

öðlist góða sjálfsþekkingu og efli leikni sína í ákvarðanatöku. 

3.3.2 „Það er svona stefnan hjá mér að koma þessu inn“ 

Þátttakendur vinna að einhverju leyti með náms- og starfsfræðslu með nemendum, þá 

einkum í 10. bekk, til dæmis með framhaldsskólakynningum og verkefnavinnu. Minna er 

um beina starfsfræðslu en nemendur í 10. bekk fá starfskynningar á vorin, fara í 

vinnustaðanám og vinna með starfsheitalista. Einnig voru dæmi um það að foreldrar 

kæmu og kynntu störf sín fyrir nemendum á miðstigi og að nemendur á yngsta stigi 

fengu að fara í heimsókn í vinnu til foreldra sinna. Þátttakendur benda nemendum 

einnig á og leiðbeina með upplýsingaveitur tengdum námi og störfum Allir þátttakendur 

töldu sig þurfa að auka upplýsingagjöf til nemenda um nám og störf og byrja fyrr en gert 

er í dag eins og fram kom í máli Sigrúnar: „Ég fer inn í 10. bekk, þetta er bara ekki nógu 

mikið sko, mismunandi eftir árum og kannski einmitt af því að það er ekki virk áætlun 

skiluru… sem að hérna, sem að ég þyrfti að keyra eftir“. 

3.3.3 „Mér finnst ekkert miklar líkur á að ég nái miklum tíma í eitthvað svona“ 

Þátttakendur höfðu unnið að einhverju leyti með áhrif starfa á einstaklinginn og þá 

einkum um mikilvægi starfa í þeirra nærumhverfi og út frá starfsánægju en töldu þá 

vinnu ekki nógu markvissa og fram kom í máli Sólveigar: 

Ég mundi alls ekki segja að ég væri eitthvað að standa mig sérlega vel þar. Ekki 

nema út frá starfsánægju, þú veist maður talar um tengsl hérna á áhuga og 

starfsánægju, reynir að leiða þeim það fyrir sjónir hvernig það er að vera í vinnunni 

átta til tíu tíma á dag, eins og er íslenskur veruleiki og finnast starfið sitt leiðinlegt. 

Staðan var sú sama hjá Steinu, ómarkviss vinna sem fer að mestu leyti fram í gegnum 

stutt verkefni úr vinnubók og í algjöru lágmarki. Fram kom að mikið er um að nemendur 

geri sér ekki grein fyrir þeim áhrifum sem störf geta haft á líf þeirra. Steina sagði frá 

fyrirkomulagi starfskynninga hjá kollega sínum sem starfar í Danmörku þar sem 

nemendur fengju viku í starfskynningar og sagðist sjálf vilja geta boðið sínum 

nemendum upp á lengri tíma í starfskynningar, a.m.k. þrjá daga. Steina segir hér frá 

dreng sem hafði fengið lengri tíma í starfskynningar hjá sér vegna fjarlægðar 

starfsstöðvar en hann dreymdi um að starfa við kvikmyndagerð: 

Nemandinn fékk þrjá daga í starfskynningar og hafði valið sér kvikmyndagerð. Að 

tímabilinu loknu gerði drengurinn sér grein fyrir því að starfið ætti engan veginn við 

hann þar sem starfið krafðist mjög svo sveigjanlegs vinnutíma dag sem nótt og fór 

það illa í nemandann sem sá fyrir sér að vaka á daginn og sofa á nóttunni í 

framtíðinni. Draumur drengs um starf kvikmyndagerðarmanns var því settur á bið 

en frásögn hans innan bekkjarins opnaði einnig auga bekkjarfélaga hans fyrir því 

hversu mikil áhrif starf getur haft á líf og líðan einstaklings. 

Þátttakendur kölluðu eftir frekara námsefni sem tæki fyrir námsþátt um áhrif starfa á 

einstaklinga og starfsánægju. Einnig kom fram að þeir telja starfskynningar mjög 

mikilvægar fyrir nemendur sem lið í að gera nemendum grein fyrir þeim áhrifum sem 

störf geta haft á einstaklinga. Í öllum skólum nema einum þar sem þátttakendur starfa 

var einungis einn dagur í boði fyrir starfskynningar og þótti þátttakendum það vera of 

lítið, þeir vildu geta boðið nemendum fleiri daga og fleiri starfsstöðvar. Allir 

þátttakendur töldu áhrif starfa á einstaklinginn vera mikilvægan þátt en hann hefði 

orðið útundan sökum tímaleysis og þess að þátttakendur styðjast ekki við 

kennsluáætlun í náms- og starfsfræðslu. Því vildu þátttakendurnir breyta og sjá fyrir sér 

að það gæti gerst með tilkomu betra skipulags á tíma og með framkvæmdaáætlun þar 

sem tekið væri skýrt fram að fjalla ætti um þennan hluta með nemendum og með hvaða 

hætti. 

3.3.4 „…bara mjög, mjög yfirborðskennt finnst mér“ 

Misjafnt er hvernig þátttakendur sinntu ákvarðanatökufærni. Sólveig notar verkefni þar 

sem nemendur setja upp kosti og galla, nota „hvað ef“ og „af hverju“ spurningar. Eyrún 

vinnur með ákvarðanatöku í umræðum og hjá Steinu er sú vinna tekin fyrir í 

lífsleiknitíma af kennara þar sem unnin eru skrifleg verkefni. Hjá tveimur þátttakendum 

er sú vinna ekki unnin. Sigrún fer aðeins yfir hugmyndafræðina í 10. bekk: 

Þú veist, með þetta að taka upplýsta ákvörðun og við vinnum verkefni sem eru að 

skrifa niður kosti og galla og ýmislegt svona. Þannig að maður sér hvernig 

ákvarðanir okkar geta haft á lífið eða hvort að sumt bara gerist, af því bara. Ég fer 

aðeins yfir það, bara mjög yfirborðskennt finnst mér en það mætti taka það mun 

dýpra. 

Allir þátttakendur sögðust ræða ákvörðunarfærni að einhverju leyti í einstaklings-

viðtölum en vildu gjarnan komast með fræðsluna inn í kennslustund og telja nemendur 

sem öðlast góða færni í að taka ákvörðun vera í minni brotthvarfshættu þegar í 

framhaldsnám er komið. 

Þegar dregnar voru saman helstu niðurstöður í tengslum við vinnu náms- og 

starfsráðgjafa með nemendum í völdum færniþáttum ástralska líkansins má segja að 

þeir vinni að þeim að einhverju leyti en hafi hvorki haft skýr markmið né markvissa 

vinnu og er fræðslan oft yfirborðskennd. Náms- og starfsráðgjafar ná ekki að vinna með 

færniþættina með öllum nemendum skólans heldur einungis þeim sem koma til þeirra í 

persónulega ráðgjöf eða hópráðgjöf. Nemendur í unglingadeild og þá helst 10. 

bekkingar fá stuttar kynningar á efninu. 

 Tafla 5 (sjá næstu blaðsíðu) sýnir samanburð á meginþáttum náms- og 

starfsfræðslu skilgreinum af NOICC (1989), völdum færniþáttum úr ástralska líkaninu í 

þessari rannsókn, þeim aðferðum sem þátttakendur rannsóknarinnar sögðust nota í 

starfi sínu með nemendum og dæmi um hvað vantar upp á byggt á þeim upplýsingum 

með leiðir ástralska líkansins til hliðsjónar. 

Tafla 5 Samanburður 

3.3.5 Samantekt 

Efling sjálfsmyndar og sjálfsþekkingar (færniþáttur 1, byggja upp og viðhalda jákvæðri 

sjálfsmynd) töldu þátttakendur mjög mikilvæga og sögðust vinna þó nokkuð með þann 

færniþátt í persónulegri ráðgjöf og hópráðgjöf. Þeir vildu þó eins og fram hefur komið 

ná til fleiri nemenda. Náms- og starfsupplýsingar (færniþáttur 5, staðsetja og nota 

starfsupplýsingar á nytsamlegan hátt) vinna þátttakendur helst með nemendum í 10. 

bekk en töldu sig þurfa að auka fræðsluna um nám og störf og byrja fyrr en gert er í dag. 

Það sama á við um færniþáttinn þar sem komið er inn á áhrif starfa á einstaklinga 

(færniþáttur 6, áhrif starfa á einstaklinginn) en þar er vinnan ómarkviss þó þátttakendur 

hafi talið þáttinn mikilvægan. Vinnu með ákvarðanatökufærni (færniþáttur 8, taka 

ákvarðanir sem efla starfsferil) má einnig segja að sé ábótavant hjá viðmælendum en er 

sú vinna að sama skapi mjög mikilvæg í þeirra huga, ekki síst hvað varðar brottfall 

nemenda síðar meir í framhaldsskóla. 

Þátttakendur vilja bæta vinnu sína í tengslum við valda færniþætti ástralska 

líkansins og sjá fyrir sér að það gæti gerst með tilkomu betri tímastjórnunar og með 

framkvæmdaáætlun, þar sem tekið væri skýrt fram að færniþáttunum ætti að sinna 

með nemendum og jafnframt sett fram lýsing á viðfangsefnum fyrir hvern bekk. 

Þátttakendur töldu að með markvissri vinnu með færniþætti tengdum náms- og 

starfsfræðslu fari sjálfsöruggari, sterkari, glaðari og jákvæðari einstaklingar út í lífið. 

Einstaklingar sem þora að stíga fram í aðstæðum, spyrja spurninga og vita hvernig þeir 

eiga að aflar sér upplýsinga. 

4 Umræður 

Þegar dregnar eru saman meginniðurstöður þessarar rannsóknar má segja að þær gefi 

til kynna að starf náms- og starfsráðgjafa í grunnskólum sé margþætt, að stærsti 

verkþátturinn sé persónuleg ráðgjöf og að náms- og starfsfræðsla fái ekki það vægi í 

skólastarfinu sem hún þarf. Þá kváðust þátttakendurnir eiga erfitt með að komast yfir 

alla verkþætti starfsins og töldu námsefni í náms- og starfsfræðslu ábótavant. 

Gildi rannsóknarinnar felst fyrst og fremst í því að skoðað var að hvaða leyti náms- 

og starfsráðgjafar vinna með valda færniþætti úr ástralska líkaninu um starfsferilsþróun 

og hvort slíkt líkan gæti eflt þann þátt í starfi náms- og starfsráðgjafa sem náms- og 

starfsfræðslan er. Í því sambandi var skoðað hvernig tíma náms- og starfsráðgjafa var 

varið. Færniþættirnir voru valdir með tengsl þeirra við skilgreinda meginefnisþætti 

náms- og starfsfræðslu í huga, en líklegra er að nemendur velji sér nám og störf sem 

henta þeim ef þeir hafa fengið viðeigandi fræðslu. Niðurstöðurnar leiddu einnig í ljós að 

þátttakendur voru jákvæðir fyrir innleiðingu framkvæmdaáætlunar í náms- og 

starfsfræðslu í formi færnilíkans um starfsferilsþróun byggt á ástralska líkaninu. 

4.1 Starf náms- og starfsráðgjafa 

Eins og fram hefur komið er starf náms- og starfsráðgjafa margþætt, starfið á að vera 

fyrirbyggjandi en öðru fremur felast í náms- og starfsráðgjöf sem og náms- og 

starfsfræðslu. Náms- og starfsráðgjafar sinna persónulegri ráðgjöf og hópráðgjöf ásamt 

því að vera trúnaðar- og talsmenn nemenda, aðstoða einstaklinga við að finna áhuga 

sínum og hæfileikum farveg, leita lausna ef erfiðleikar koma upp í námi eða starfi, sinna 

náms- og starfsfræðslu í stærri hópum og vera í samstarfi við skólastjórnendur, kennara, 

aðra fagaðila og foreldra (ASCA, 2003; Félag náms- og starfsráðgjafa, e.d.-b; 

Menntamálaráðuneytið, 1998, 2007).  

4.1.1. Persónuleg ráðgjöf 

Þegar þátttakendur í þessari rannsókn voru inntir eftir því hver væru þeirra helstu 

verkefni í starfi þá voru þeir allir sammála því að mikill tími færi í persónulega ráðgjöf. 

Þar ættu persónuleg mál nemenda, eins og kvíði og þunglyndi, stóran þátt en einnig færi 

þar fram eftirfylgni með námsgengi, ráðgjöf um náms- og starfsval og aðstoð við að 

móta framtíðarsýn. Þannig hefur það verið lengi að persónuleg ráðgjöf hefur verið 

fyrirferðamikil í starfi náms- og starfsráðgjafa í grunnskólum og telja mætti ástæðu þess 

vera að náms- og starfsráðgjöf hafi í fyrstu verið skilgreind sem hluti af sálfræðiþjónustu 

grunnskóla (Guðbjörg Vilhjálmsdóttir, 2000; Guðrún Friðgeirsdóttir, 1999; 

Menntamálaráðuneytið, 1991, 1998, 2007; Menntasvið Reykjavíkur, 2006). Þróunin 

hefur því verið sú að þeir sjá um ráðgjöf og inngrip varðandi persónulegan, 

tilfinningarlegan, félagslegan og námstengdan vanda (Menntamálaráðuneytið, 1991, 

2007; Organisation for Economic Co-operation and Development, 2004a, 2004b). Svör 

þátttakenda um hversu stór verkþáttur persónuleg ráðgjöf er í starfi þeirra samræmast 

hugmyndafræði Gysbers og Henderson (2014) og Gysbers og Lapan (2001) ásamt fyrri 

rannsóknum á viðfangsefninu þar sem fram kemur að mikið álag sé á náms- og 

starfsráðgjöfum vegna persónulegrar ráðgjafar og að hún taki mestan tíma af störfum 

þeirra (Ágústa R. Georgsdóttir, 2015; Edda Björk Viðarsdóttir, 2004; Menntasvið 

Reykjavíkur, 2006; Sigríður Dísa Gunnarsdóttir, 2006).  

Vegna þess mikla tíma sem fer í persónulega ráðgjöf skerðist tími annarra verkþátta 

svo sem náms- og starfsfræðslu, áætlanagerðar og þróunarstarfs. Það kom mjög skýrt 

fram hjá þátttakendum þessarar rannsóknar að þeir vilja allir meiri tíma til að sinna 

náms- og starfsfræðslu og minnka tíma sem fer í persónulega ráðgjöf. segja þeir hana 

tímafreka. Tímanum telja þátttakendur betur varið í náms- og starfsfræðslu þar sem þeir 

geta lagt meiri áherlsu á hópráðgjöf, uppbyggingu á sjálfsmynd, sjálfstyrkingu og 

námstækni námskeið. Þar myndi fræðslan nýtast sem forvörn og þá má vænta þess að 

persónulegum vandamálum gæti fækkað í framtíðinni. Hópráðgjöf töldu þátttakendur 

góðan kost því þar skapast mikilvægar umræður, nemendur gefa hvor öðrum góð ráð og 

styðja hvorn annan.  

Einn viðmælenda (Sigrún) talar um að ákveðið hugrekki vanti til þess að fara af stað 

og kúvenda þróuninni í samvinnu við skólastjórnendur. Þar sem ákveðinn tími sé gefinn í 

persónulega ráðgjöf svo aðrir þætti starfsins, þ.a.m. náms- og starfsfræðslan komist að. 

Gríðarlegt umfang persónulegrar ráðgjafar var í raun ein af ástæðum fyrir því að 

bandarísku námsráðgjafarsamtökin tóku upp náms- og starfsráðgjafaráætlanir. Erlendar 

rannsóknir sýna fram á að einstaklingsráðgjöf skili mestum árangri (Whiston, Brecheisen 

og Stephens, 2003; Whiston og Oliver, 2005) en sú leið sem er skilvirkust er markviss 

náms- og starfsfræðsla í hópi, þar sem fræðslan nær til margra á skömmum tíma. 

Ákjósanlegast er að einstaklings- og hópráðgjöf sé blandað saman á sem skipulegastan 

hátt (Gysbers og Henderson, 2014; Gysbers og Lapan, 2001; Lapan o.fl., 2003; Whiston 

o.fl., 2003; Whiston og Oliver, 2005). Með notkun áætlana og námskrá í náms- og 

starfsfræðslu er því hægt að ná fram mun betri árangri í að efla nemendur í að stjórna 

eigin starfsferli. 

Það má því velta því upp hvort ekki sé komin tími á að verða við þeirri ósk náms- og 

starfsráðgjafa, sem fram kom í könnun Menntasviðs Reykjavíkurborgar (2006), að bæta 

heildarlöggjöf í stefnumótun náms- og starfsráðgjafar hér á landi. Grasrótin þarf að 

koma því á legg að unnið sé að reglugerðum um hvernig á að ná þeim markmiðum sem 

sett eru um rétt nemenda til náms- og starfsráðgjafar og gæta þess að náms- og 

starfsfræðsla fái það vægi sem henni ber. 

4.1.2 Náms- og starfsfræðsla 

Þátttakendur sinntu náms- og starfsfræðslu að einhverju leyti, þá helst í efri bekkjum 

grunnskólanna. Mikill áhugi er þó meðal þátttakenda að auka fræðsluna og færa niður í 

yngstu bekki grunnskólanna og þá í samvinnu við kennara. Þetta samræmist niður-

stöðum í rannsókn Guðbjargar Vilhjálmsdóttur (1994) en þar kom einnig fram að 

fræðslu væri ábótavant og að hún færi nær einungis fram í elstu bekkjum grunnskóla. 

Sömu niðurstöður er að finna í skýrslu um störf náms- og starfsráðgjafa í grunnskólum 

Reykjavíkurborgar (Menntasvið Reykjavíkur, 2006). Í skýrslunni kemur fram vilji náms- 

og starfsráðgjafa um að náms- og starfsfræðsla ætti að standa öllum nemendum til 

boða, ekki bara elstu bekkjunum. Mikilvægt er að byrja snemma að hvetja börn til að 

taka ákvarðanir en taka ekki ákvarðanir fyrir þau (Auger, Blackhurst og Wahl, 2005). Til 

að mynda byrja börn snemma að taka ákvarðanir um marga hluti eins og að velja 

klæðnað, hvað þau vilja borða og áhugamál sín. Þetta eru ákvarðanir sem styrkja þau í 

trú á eigin getu og hvar áhugi þeirra liggur. Þessir eiginleikar þróast síðan í starfsþróun. 

Náms- starfsfræðsla miðar einmitt að því að styrkja hvern og einn til að nýta leikni sína í 

þróun starfsferils, við mat á möguleikum til náms og efla virkni einstaklings í 

ákvarðanatöku um eigin framtíð. Með því er ýtt undir skapandi og gagnrýna hugsun og 

tjáningu og ungt fólk hvatt til að meta kosti sína fyrr (Mennta- og 

menningarmálaráðuneytið, 2015a). Börn eru ung að árum þegar þau gera sér grein fyrir 

styrkleikum sínum og annarra sem þau umgangast, til dæmis bekkjarfélaga og læra að 

meta styrkleika hvers og eins (Magnuson og Starr, 2000). Þetta styður svör þátttakenda 

um mikilvægi þess að byrja náms- og starfsfræðsluna í yngri bekkjum og að ekki sé 

nægjanlegt að láta fræðsluna vera einungis í elstu bekkjunum grunnskólans. Í nýrri 

Aðalnámskrá grunnskóla (2011) er ekki tiltekið að náms- og starfsfræðsla sé skyldu-

námsgrein í grunnskólum. Ef það væri gert yrði fræðslunni sinnt eins og henni ber og 

yrði það til þess að allir grunnskólanemendur fengju fræðslu og væru þannig tilbúnari til 

að taka meðvitaðar ákvarðanir varðandi stjórnun eigin starfsferils.  

Ef við víkjum aftur að skýrslu um störf náms- og starfsráðgjafa hjá Reykjavíkurborg 

kemur þar einnig fram að náms- og starfsráðgjöfunum þótti mikilvægt að vinna að 

náms- og starfsfræðslu með samþættingu við aðrar námsgreinar í samvinnu við kennara 

(Menntasvið Reykjavíkur, 2006). Í skólum þátttakenda rannsóknarinnar eru kennarar 

yngri bekkja oft á tíðum með verkefni sem tengjast náms- og starfsfræðslu. Ekki er 

haldið utan um verkefnin sem slík þar sem kennarar gera sér oft á tíðum ekki grein fyrir 

að þau falli undir náms- og starfsfræðslu. Utanumhald slíkrar fræðslu telja þátttakendur 

mikilvægt til að meta þá fræðslu sem nemendur fá um nám og störf. Einnig vilja þeir sjá 

náms- og starfsfræðslu kennda alla skólagönguna eftir áætlun eins og önnur fög ekki síst 

vegna þess að þátttakendur upplifa það að nemendur séu „alveg týndir“ þegar kemur að 

vali á framhaldsskóla og að þau séu að miklu leyti að velja „húsið“ en ekki hvaða nám 

fari þar fram. Nemendur virðast því frekar vera að velja sér lífsstíl en tiltekið nám og 

kemur fram hjá Eyrúnu sannfæring hennar um að ef nemendur fengju öfluga náms- og 

starfsfræðslu þar sem unnið væri eftir áætlun eða námsskrá þá tækju þeir mun 

meðvitaðri ákvarðanir um náms- og starfsferil sinn. Með notkun færnilíkans eins og því 

ástralska yrði auðveldara að halda utan um náms- og starfsfræðslu þar sem uppsetning 

líkansins hjálpar til við að bera kennsl á hvað sé til staðar og hvað upp á vanti í 

starfsferilsþróun einstaklingsins (MCEECDYA, 2010). Líkanið er hægt að nota með öllum 

aldurhópum og byggir á námskrá og hentar því vel til notkunnar á öllum stigum 

grunnskólans. Með líkaninu fylgja tilbúin verkefni til að vinna að því að efla færni í 

hverjum færniþætti fyrir sig. 

Þegar litið er til óska þátttakenda vilja þeir fá að vera meira inn í bekkjum til að gera 

náms- og starfsfræðsluna markvissari með ákveðnum ramma eða áætlunum. Þeir vilja 

setja fræðsluna inn í töflu eða setta upp í námskeið í stað þess að þurfa að semja um 

tíma við kennara sem hafa sjálfir þörf fyrir að nota tímann sinn. Þátttakendur vilja vinna 

meira með eflingu sjálfstrausts nemenda, fá tækifæri til að veita meiri og betri 

upplýsingar um framhaldsskóla, hjálpa nemendum að finna áhugasvið sitt, kenna 

ákvarðanatöku og fara betur í heim starfa. Þessir þættir eru einmitt valdir færniþættir 

rannsóknarinnar. 

Ekki er nóg að bjóða upp á stutt námstækninámskeið sem skilja lítið eftir sig heldur 

þarf að fara vel í fræðslu um námstækni til að nemendur nái að tileinka sér tæknina. Það 

er því hægt að álykta að skipuleggja þarf fræðsluþátt náms- og starfsráðgjafa upp á nýtt. 

Eins og fram kemur í skýrslu OECD (2004b) verða skólar að leggja áherslu á eflingu 

starfsferilsþróunar til að hjálpa nemendum til að verða virkir í að stjórna eigin starfsferli. 

Stærsti hamlandi þáttur fræðslunnar virðist því vera tímaskortur náms- og starfsráðgjafa 

og að ekki eru opinberar áætlanir í skólunum um fræðsluna og því er hún ekki í forgangi.  

Þátttakendur kalla eftir vakningu hjá náms- og starfsráðgjöfum til að sinna náms- og 

starfsfræðslunni sem skyldi og vilja þeir að samvinna á milli náms- og starfsráðgjafa sé 

efld svo fólk sé ekki að vinna í sínu horni. Ef litið er til annarra landa og á þann stuðning 

sem náms- og starfsráðgjafar njóta þar til að sinna hlutverki sínu þá er ákall þátttakenda 

rannsóknarinnar eðlilegt og þarft. Mikilvægt töldu þátttakendur að koma fræðslunni 

betur á framfæri, festa í sessi svo henni verði sinnt og að gefast ekki upp. Skilningsleysi í 

skólasamfélaginu og samfélaginu í heild var nefnt hjá þátttakendum og hægt er að 

spyrja sig hvernig það má vera þar sem til umfjöllunar í náms- og starfsfræðslu er sjálfur 

tilgangur skólagöngu. Það gefur til kynna skort á upplýsingum um hvað náms- og 

starfsfræðsla felur í sér. Þar gætu gagnsæir færniþættir eins og nýttir eru í ástralska 

líkanunu komið að gagni. 

Í niðurstöðum þessarar rannsóknar kom fram hjá þátttakendum að nemendur eru 

oft á tíðum búnir að velja sér vettvang til að stefna að án þess að gera sér fyllilega grein 

fyrir hvað stendur á bak við valið nám eða starf og leiðir það til aukinnar 

brotthvarfshættu. Þessi niðurstaða bendir á hversu mikilvægt sé að nemendur hafi góða 

sjálfsþekkingu og viti fyrir hverju þau standa. Auk þess að þeir fái fræðslu hvað varðar 

náms- og starfsval þar sem sú fræðsla er liður í að hjálpa nemendum að bæta og þróa 

þekkingu sína, kunnáttu og viðhorf og þannig hjálpa þeim að taka upplýsta ákvörðun um 

val á námi og starfi. Með þá leikni í farteskinu lenda nemendur síður í brotthvarfshættu. 

4.1.3 Tímastjórnun í starfi náms- og starfsráðgjafa 

Það fer sífellt meira fyrir samráði að sögn þátttakenda, en undir það falla fundir, 

nemendaverndarráð, ýmsir teymisfundir (til dæmis áfalla- og eineltisteymi) auk samráðs 

við framhaldsskóla og félagsmiðstöðvar. Þegar settir eru á fundir þurfa náms- og 

starfráðgjafar að ýta öllu öðru til hliðar. Allir þátttakendur voru sammála um að þeir 

kæmust ekki yfir alla verkþætti í starfi og margt yrði útundan. Tímastjórnun þátttakenda 

sýnir að ef þeir eiga að geta stjórnað tíma sínum betur og sinna eflingu nemenda í að 

stjórna eigin starfsferli þá þarf eitthvað annað að fara út. Álag er í starfi náms- og 

starfsráðgjafa vegna þeirra fjölmörgu verkefna sem þeir sinna og þeim fjölda nemenda 

sem náms- og starfsráðgjafar þjónusta, viðmið um fjölda nemenda á stöðugildi er ekki 

virt að sögn þátttakenda. Auk þess eru hin ýmsu verkefni sem þrýst er á að náms- og 

starfsráðgjafar sinni á meðan veigamikil atriði eins og náms- og starfsfræðslan verði 

útundan. Hjá Lambie og Williamson (2004) kemur fram að hlutverk náms- og 

starfsráðgjafa hafi orðið viðameira með hverjum áratuginum og ekkert verið skorið af 

hlutverki þeirra. Þeir telja skiljanlegt að margir ráðgjafar séu útkeyrðir og berjist við að 

halda utan um starf sitt. Verkþættir á borð við agamál er eitthvað sem náms- og 

starfsráðgjafar ættu ekki að sinna í starfi sínu, því það getur reynst erfitt að vera bæði 

trúnaðarmaður og sá sem sinnir hegðunarvandamáli (Gysbers og Henderson, 2014; 

Menntamálaráðuneytið, 2007; Menntasvið Reykjavíkur, 2006). Með náms- og 

starfsráðgjafaráætlunar er hægt að koma í veg fyrir að náms- og starfsráðgjafi sinni 

verkefnum sem ekki tengjast hlutverki hans og verksviði. 

Meðal þess sem komið hefur fram í stefnumótunarskýrslum er að til þess að starf 

náms- og starfsráðgjafa sé markvisst og nái til allra nemenda grunnskólans sé æskilegt 

að eitt stöðugildi sé að baki hverjum 300 nemendum (ASCA, 2003; Dahir, 2001; Dahir og 

Stone, 2003; Menntamálaráðuneytið, 2007; Þingskjal, 2008 - 2009). Þessi stefna er í 

samræmi við viðmið bandarísku námsráðgjafasamtakanna um 250 nemendur að baki 

hverju stöðugildi (ASCA, 2003). Rannsóknir Gysbers og Henderson (2014), Sink og Pyne 

(2011), Rowley o.fl. (2005) hafa sýnt að þar sem starfað er eftir heildrænni áætlun, með 

hámark 300 nemendur að baki hverju stöðugildi, verður náms- og starfsráðgjöfin 

markviss og hægt er að sinna öllum nemendum. Þátttakendur höfðu orð á að viðmið um 

fjölda nemenda fyrir hvert stöðugildi náms- og starfsráðgjafa væru ekki virt og 

samræmist það einnig niðurstöðum rannsóknar Ágústu Ruth Ahrens Georgsdóttur 

(2015) sem sýndu að þessu er ekki framfylgt í grunnskólum í Reykjavíkur. Niðurstöður 

beggja rannsókna gefa því til kynna að réttur nemenda sé brotinn og úr því þarf að 

bæta. Stærstu þættirnir sem hamla fræðslu virðast því vera tímaleysi ráðgjafa og að ekki 

eru opinberar áætlanir í skólum um fræðsluna og því er hún ekki í forgangi. 

4.2 Áætlanir 

Í skýrslu um störf náms- og starfsráðgjafa í grunnskólum Reykjavíkurborgar kemur fram 

að náms- og starfsráðgjafar hefðu gefist upp á því að nota forritið Námsráðgjafinn 

vegna þess að ekki var hægt að færa gögn úr því yfir í tölvuforritið Stundvísi. Annað 

vandamál við Námsráðgjafann væri það að gögnin uppfærðust ekki þegar nemendur 

færu á milli bekkja. Margir hefðu því hætt að nota það forrit vegna óhentugrar 

skráningar. Hentugt væri að skráning yrði tengd Mentor (Menntasvið Reykjavíkur, 

2006). 

Mikilvægt er að Félag náms- og starfsráðgjafa hafi forystu um stefnumótun líkt og 

bandarísku námsráðgjafarsamtökin gerðu þegar þeir settu fram heildræna náms- og 

starfsráðgafaráætlun Gysbers og Henderson. Sú áætlun varð til vegna grundvallar 

endurskipulagningar á starfi náms- og starfsráðgjafa í Bandaríkjunum þar sem náms- og 

starfsráðgjafar starfa nú eftir heildrænum áætlunum og tilteknum markmiðum. 

Þátttakendur þessarar rannsóknar töldu að með því að setja sér áætlun í starfi væru 

meiri líkur á að komast yfir alla verkþætti starfsins í stað þess að festast í persónulegri 

ráðgjöf. Einnig er mikilvægt að skoða hvað er raunhæft í starfi náms- og starfsráðgjafa 

eins og fram kom í máli Sólveigar.  

Stefnumótun, gæðastaðlar og það að geta unnið eftir áætlun er afar mikilvægt í 

starfi náms- og starfsráðgjafa þar sem, eins og áður hefur komið fram, meira en 

helmingur tíma þeirra fer í persónulega ráðgjöf og starfið er oft ómarkvisst þar sem 

engin áætlun er til staðar. Einnig kveða skýrslur, sem út hafa verið gefnar, á um 

mikilvægi þess að koma á heildstæðri stefnu þar sem unnið sé eftir áætlun í náms- og 

starfsráðgjöf. 

4.2.1 Heildræn áætlun í náms- og starfsráðgjöf 

Árið 2007 gaf Menntamálaráðuneytið út skýrslu þar sem fram komu tillögur um hvernig 

bæta mætti námsárangur og líðan nemenda og draga úr brottfalli. Þar er meðal annars 

nefnt að koma verði á heildrænni náms- og starfsráðgjafaráætlun. Því miður hefur 

skýrslan ekki skilað neinum breytingum. Heildræn náms- og starfsráðgjafaráætlun 

tengist verkþáttum í starfi náms- og starfsráðgjafa, áætlunin mótar og greinir starf 

náms- og starfsráðgjafans svo mögulegt sé að þjónustan verði sem skilvirkust (Guðrún 

Friðgeirsdóttir, 1999; Gysbers og Henderson, 2014; Ragnhildur Ísleifs Ólafsdóttir, 2013).  

Þátttakendur voru allir sammála um að mikilvægt væri að vinna eftir einhvers konar 

áætlun og allir fara þeir eftir áætlun að einhverju marki. Aðeins einn styðst við 

heildræna náms- og starfsráðgjafaráætlun. Tveir þátttakendur hafa mótað starf sitt eftir 

heildrænni náms- og starfsráðgjafaráætlun þ.e.a.s. þeir starfa að markmiðum náms- og 

starfsfræðslu í samvinnu við kennara, en aðeins annar þeirra nær að fylgja áætlun sinni 

eftir að mestu leyti. Með því að vinna eftir slíkri áætlun nær einn þátttakandi að halda 

persónulegri ráðgjöf í um 30% hluta af starfinu og þar með halda áætlun sinni. Til að 

halda utan um skráningu notar þátttakandi forritið Námsráðgjafann. Forritið veitir 

aðhald og kemur í veg fyrir að þátttakandi gleymi sér. 

Áætlanir hafa þátttakendur sett upp sjálfir sér til stuðnings spanna ýmist allt 

skólaárið niður í einn mánuð. Það fer allt eftir því hvernig málin vinnast hversu mikið af 

verkefnum áætlananna komast til framkvæmda og hjá öllum þátttakendum kom 

tímaskortur í veg fyrir að áætlanirnar stóðust að öllu leyti.  

Rannsóknir hafa sýnt fram á jákvæð áhrif á nemendur sem fá faglega náms- og 

starfsfræðslu þar sem stuðst er við heildræna náms- og starfsráðgjafaráætlun (Carey 

o.fl., 2012; Sink, Young og Kaffenberger, 2011). Áætlun Gysbers og Henderson byggir á 

samstarfi margra aðila og hæpið er að einn náms- og starfsráðgjafi getið haldið slíku á 

lofti. Til að innleiða slíka áætlun er mikilvægt að yfirvöld, skólar og samfélagið í heild sé 

samstíga um þróun og innleiðingu áætlunarinnar. 

4.2.2 Samræmd áætlun 

Almennt voru þátttakendur sammála um að þeir myndu vilja sjá samræmda áætlun í 

líkingu við ástralska líkanið. Slík áætlun myndi gera starfið sýnilegra og auðveldara væri 

að kynna starfið fyrir nemendum, foreldrum og samstarfsfólki. Þátttakendurnir vilja að 

þar komi fram skýrari starfslýsing náms- og starfsráðgjafa svo bæði þátttakendur sjálfir 

og ekki síst aðrir (t.d. stjórnendur, samstarfsfólk, nemendur og foreldrar) viti hvers er 

ætlast til af þeim. Þátttakendum þykir starfslýsing mikilvæg til að náms- og 

starfsráðgjafar geti verndað starf sitt og vitnað í hana ef til að mynda stjórnendur vilja 

að þeir taki að sér óskyld verkefni. Með því að setja sér áætlun í starfi töldu 

þátttakendur meiri líkur á að komast yfir alla verkþætti en festast ekki í persónulegri 

ráðgjöf eins og raunin er. Kennsla inn í bekk, hópráðgjöf eða námskeið töldu 

þátttakendur að myndi ná til fleiri nemenda.  

Fram kom hjá öllum þátttakendum að þeir telja sig ekki vera að gera náms- og 

starfsfræðslu góð skil vegna tímaskorts og að heildstæð áætlun myndi hjálpa þeim að 

skila fræðslunni betur til nemenda. Auk þess töldu þátttakendur að þess konar áætlun 

ætti að vera aðgengileg fyrir náms- og starfsráðgjafa sem starfa í grunnskólum landsins 

og að ef nám- og starfsráðgjafar ættu sjálfir að leggjast í slíka vinnu, að útbúa 

heildstæða áætlun þá þyrfti þeir vissulega að leggja ýmsum málefnum til hliðar. 

Þátttakendur töldu mikilvægt að geta stuðst við slíka áætlun ekki bara gagnvart 

yfirmönnum og öðru starfsfólki heldur einnig gagnvart sjálfum sér.  

4.2.3 Framkvæmdaáætlun í náms og starfsfræðslu 

Þegar skoðuð var reynsla þátttakenda af framkvæmdaáætlun í náms- og starfsfræðslu í 

líkingu við ástralska færnilíkanið kom í ljós að enginn hafði nýtt sér slíkt tæki en allir 

tækju fagnandi á móti slíkri áætlun sem væri þýdd og staðfærð. Þátttakendur töldu að 

þess konar áætlun myndi mjög líklega styrkja þá í starfi og efla náms- og 

starfsfræðsluþátt starfsins. Einnig að þess konar áætlun myndi meðal annars móta 

starfið betur gera það markvissara, sýnilegra og faglegra. Meginmarkmið slíks líkans er 

að gera náms- og starfsráðgjöfum, og öðrum sem geta stutt við starfsferil fólks, kleift að 

vinna með færniviðmið fyrir hæfni. Þannig styðja þeir nemendur við þróun eigin 

starfsferils sem mun hjálpa þeim að stjórna betur lífi sínu, námi og vinnu. Líkanið 

skilgreinir leikni, viðhorf og þekkingu sem einstaklingar þurfa til að taka ákvarðanir og á 

árangursríkan hátt stýra eigin starfsferli (MCEECDYA, 2010). Reynsla Ástrala af því að 

vinna með leikni í stjórnun eigin starfsferils í gegnum færniviðmið ástralska líkansins, 

hefur sýnt fram á að með notkun þess stuðlar að tengingu á milli starfsþróunar og 

starfshæfni (ICCDPP, 2011). 

Færniviðmið sem þessi geta nýst vel sem leiðarljós náms- og starfsráðgjafar í 

grunnskólum. Tillaga kom fram hjá þátttakanda um að tilvalið væri að fá Félag náms- og 

starfsráðgjafa og Menntamálaráðuneytið sem leiðbeinendur við gerð og innleiðingu slíks 

líkans. Önnur lönd hafa veitt aukið fjármagn í vinnu við að setja færnilíkön utan um 

náms- og starfsráðgjöf því þróunin er sú að ráðgjöfin verður sífellt mikilvægari fyrir 

almannahagi þar sem menntakerfið og atvinnulíf leitast við að auka val einstaklinga og 

skapa kerfi sem brugðist getur við mismunandi þörfum þeirra út lífið (Organisation for 

Economic Co-operation and Development, 2004a). 

Fram kemur hjá Hooley (2014) að ELGPN hefur gert tilraun til þess að þróa evrópskt 

færnilíkan en þar sem skólastig Evrópulandanna eru ólík hefur það ekki gengið upp sem 

skildi. Hefur sú ákvörðun verið tekin af yfirstjórn ELGPN að þróa ekki sameiginlegt 

færnilíkan fyrir Evrópulöndin heldur er lagt til að hvert aðildarríki þrói sitt eigið 

færnilíkan um starfsþróun og byggi á þeim líkönum sem til eru nú þegar (Thomsen, 

2014). 

Þátttakendur töldu að góð raunhæf framkvæmdaáætlun hafi þau áhrif að starf 

náms- og starfsráðgjafa nýtist fleirum, verði stjórnendum og öðru starfsfólki og 

foreldrum sýnilegra og árangurinn verði mælanlegri. Með slíka áætlun í höndunum 

töldu þátttakendur að þeir gætu bent kennurum og foreldrum á hvað það er sem náms- 

og starfsráðgjafar eiga að vera að vinna að með nemendum í samvinnu við kennara og 

foreldra. Einnig töldu þeir að með markvissri vinnu eins og fengist með slíkri áætlun væri 

hægt að auka fyrirbyggjandi vinnu í stað þess að eyða miklum tíma og púðri í að slökkva 

elda. Það er áhugaverður punktur sem vert er að skoða með tilliti til hvað er raunhæft 

og hvað ekki í starfi náms- og starfsráðgjafa þegar tekið er tillit til tíma, nemendafjölda 

og verkþátta. Í skýrslu Organisation for Economic Co-operation and Development 

(2004a) kemur fram að með því að veita fjölbreytta náms- og starfsráðgjafarþjónustu 

alla ævi í gegnum eitt færnilíkan næst hagkvæmi og hægt er að koma í veg fyrir 

endurtekningu úrræða. 

Almennt voru þátttakendur lítt kunnugir slíkum framkvæmdaáætlunum enda þær 

lítið verið kynntar á Íslandi. Þeir sýndu áætluninni mikinn áhuga og vildu flestir fá frekari 

upplýsingar um hana. Auk þess töldu þátttakendur að gott væri að hafa slíka áætlun til 

hliðsjónar í starfi, þar sem hver og einn getur mótað hana í sínu starfi.  

4.3 Skilgreindir færniþættir 

Í rannsókninni eru þátttakendur inntir eftir að hvaða leyti þeir eru að sinna þeim fjóru 

færniþáttum sem höfundur valdi úr ástralska líkaninu. Þessir skilgreindu færniþættir 

eru: Byggja upp og viðhalda jákvæðri sjálfsmynd (færniþáttur 1); staðsetja og nota 

starfsupplýsingar á nytsamlegan hátt (færniþáttur 5); áhrif starfa á einstaklinginn 

(færniþáttur 6); taka ákvarðanir sem efla starfsferil (færniþáttur 8). Allir færniþættirnir 

miða að því að nemendur öðlist hæfni til að þróa eigin starfsferil (MCEECDYA, 2010). 

Hér á eftir verður farið nánar í að hvaða marki þátttakendur ná að sinna hverjum og 

einum færniþætti. 

4.3.1 Byggja upp og viðhalda jákvæðri sjálfsmynd (færniþáttur 1) 

Náms- og starfsráðgjafar sinna nemendum með það að markmiði að efla sjálfmynd og 

sjálfsþekkingu þeirra. Sjálfþekking er nauðsynleg þar sem einstaklingurinn mun koma til 

með að stýra sjálfur og skipuleggja eigin náms- og starfsframa (Trilling og Fadel, 2009). 

Þegar þátttakendur voru inntir eftir að hvaða leyti þeir sinna eflingu sjálfsmyndar og 

sjálfsþekkingar hjá nemendum kemur fram að allir þátttakendur töldu vinnu með 

sjálfsmynd og sjálfþekkingu gríðarlega mikilvæga. Þeir leggja sig fram við að koma slíkri 

vinnu að hjá nemendum og sinna þessum þætti ágætlega að eigin sögn. Það er þó með 

það eins og annað að tímann skortir og þátttakendur vilja gjarnan fá meiri tíma með 

nemendum til að koma þessu að þar sem að þeir töldu sjálfsmynd og sjálfsþekkingu 

grunnin að góðu lífi. 

Allir þátttakendur sögðust vinna að einhverju leyti að því að styrkja sjálfsmynd og 

sjálfsþekkingu nemenda og vinna þá sérstaklega með styrkleika og veikleika. Þeir kenna 

nemendum að styrkja styrkleikana og horfast í augu við veikleika sína til að geta unnið 

með þá. Bæði vinna þátttakendurnir með sjálfsmynd nemenda í einstaklingsviðtölum 

sem og í hópum og sögðust þeir hafa mikla trú á að hvers kyns sjálfsstyrking sé það 

besta sem hægt er að gera fyrir nemendur auk þess sem sú vinna geti breytt miklu um 

val nemenda inn í framhaldsskóla og brotthvarf í framtíðinni. Þátttakendur telja að 

vinna með gildi sjálfsmyndar og sjálfsþekkingu eftir öllum leiðum sé númer eitt á 

forgangslista.  

Miðað við umfang færniþáttarins um sjálfsmynd og sjálfsþekkingu í ástralska 

líkaninu eru þátttakendur í þessari rannsókn að sinna eflingu á þættinum í ágætlega í 

persónulegri- og hópráðgjöf en upp á vantar að ná til allra nemenda. Það væri hægt með 

að koma fræðslunni inn í bekki og þá sem fyrst í skólagöngu barna. Mikilvægt er að leysa 

tímaskort náms- og starfsráðgjafa til að þeir hafi tækifæri til að efla sjálfsmynd nemenda 

því að sjálfsögðu viljum við senda frá okkur einstaklinga sem eru sjálfsöruggir og 

jákvæðir. Það eru þeir sem þora að stíga fram í aðstæðum og spyrja spurninga og bera 

sig eftir upplýsingum eins og fram kom hjá einum þátttakanda. 

4.3.2 Staðsetja og nota starfsupplýsingar á nytsamlegan hátt (færniþáttur 5) 

Náms- og starfsráðgjöf getur verið lykill að breyttu samfélagslegu mynstri þar sem 

almenningur fær upplýsingar og aðstoð við að taka sjálfstæðar ákvarðanir um nám og 

störf (Organisation for Economic Co-operation and Development, 2004b). Í starfslýsingu 

náms- og starfsráðgjafa segir meðal annars að þeir skuli miðla upplýsingum um 

möguleika og framboð á námi og störfum (Félag náms- og starfsráðgjafa, e.d.-b). Einnig 

kemur frá í lögum um grunn- og framhaldsskóla að leggja eigi áherslu á náms- og 

starfsfræðslu og kynningu á atvinnulífi og námsleiðum til undirbúnings á náms- og 

starfsvali (Lög um framhaldsskóla nr. 92, 2008; Lög um grunnskóla nr. 91, 2008). 

Þátttakendur sögðust vinna að einhverju leyti með námsfræðslu með nemendum, 

þá einkum í 10. bekk, til dæmis með framhaldsskólakynningum og verkefnavinnu. Minna 

er um starfsfræðslu sem slíka en nemendur í 10. bekk frá starfskynningar á vorin, fara í 

vinnustaðanám og vinna með starfsheitalista. Einnig voru dæmi um að foreldrar kæmu 

og kynntu störf sín fyrir nemendum á miðstigi og að nemendur á yngsta stigi fengju að 

fara í heimsókn í vinnu til foreldra sinna. Þátttakendurnir sögðust benda nemendum 

einnig á og leiðbeina með upplýsingaveitur tengdar námi og störfum. Allir þátttakendur 

töldu sig þurfa að auka upplýsingagjöf til nemenda um nám og störf og byrja fyrr en gert 

er í dag. Það er ekki hlaupið að því fyrir einstakling í nútímaþjóðfélagi að gera sér grein 

fyrir hvar hæfileikar hans nýtast best og hvaða vinnuumhverfi hentar honum best. Til 

þess að auðvelda náms- og starfsfræðslu og gera hana aðgengilega er nauðsynlegt að 

hafa aðgang að greinargóðum og hlutlægum lýsingum á störfum og vinnuumhverfi. Það 

er gleði efni að Fræðslumiðstöð atvinnulífsins og Sérfræðisetur í ævilangri náms- og 

starfsráðgjöf hafa unnið að því að móta rafrænt upplýsinga- og ráðgjafakerfi sem gæti 

auðveldað þeim sem þurfa minni aðstoð við náms- og starfsval að leita upplýsinganna 

sjálfir. Þeir sem þurfa frekari aðstoð geta áfram leitað til starfandi náms- og 

starfsráðgjafa í skólum. Náms- og starfsráðgjafar geta einnig nýtt vef um nám og störf í 

náms- og starfsfræðslu fyrir nemendur á öllum aldri (Guðrún Birna Kjartansdóttir, 2012). 

Rannsakandi hvetur til þess að sem fyrst verði lokið við vefinn Næstaskref.is til að 

einstaklingar geti leitað sér upplýsinga sjálfir og náms- og starfsráðgjafar notað vefinn 

við ráðgjöf og fræðslu. 

Miðað við umfang færniþáttarins í ástralska líkaninu um upplýsingar um nám og 

störf til nemenda þyrfti að sinna þessum þætti betur. Ástralska líkanið gerir ráð fyrir að 

fræðslan hefjist strax við skólagöngu barns. Draga má þá ályktun að þeir nemendur sem 

leita eftir aðstoð við að finna slíkar upplýsingar fái aðstoð hjá náms- og starfsráðgjafa en 

upp á vantar, eins og í fyrri færniþætti, að ná til allra nemenda og hefja fræðsluna strax 

á yngsta stigi. Betri vitneskja um nám og störf sem í boði eru leiðir til betri 

ákvarðanatöku nemenda og myndi draga úr brottfallshættu nemenda. Ef nemendafjöldi 

á hvert starfshlutfall náms- og starfsráðgjafa væri virt ásamt því að náms- og 

starfsráðgjafar myndu styðjast við heildrænar náms- og starfsráðgjafaráætlanir og fylgja 

framkvæmdaáætlun í líkingu við ástralska líkanið gætu þeir auðveldara með að veita 

nemendum frekari upplýsingar um náms- og störf.  

4.3.3 Áhrif starfa á einstaklinginn (færniþáttur 6) 

Fátt er manninum eðlilegra og sjálfsagðara en að fara til vinnu, dvelja þar ákveðinn tíma 

og hverfa síðan aftur til síns heima. Viðhorf fólks til vinnu virðast ráðast af þeim 

forsendum sem ráða starfsvali, þ.e. því hvort valið hefur verið vegna áhuga eða 

þvingunar. Starfsánægja er hluti af lífsánægju manna en eðli starfsins og starfsumhverfi 

geta haft óbein áhrif á almenna lífsánægju og eru tengsl starfsánægju og lífsánægju 

gagnkvæm (Davis og Newstrom, 1993). Það er því mikilvægt að gera nemendum grein 

fyrir áhrifum starfa á einstaklinga.  

Þátttakendur sögðust hafa unnið að einhverju leyti með áhrif starfa á einstaklinginn 

en töldu vinnu sína ómarkvissa og miklu ábótavant. Ástralska líkanið telur fram þætti 

eins og að kanna mikilvægi starfa fyrir einstaklinginn sjálfan sem og samfélagið og hefst 

fræðslan á yngsta stigi og eykst með hverju skólastig. Þátttakendurnir sögðust fara í 

stutt verkefni úr vinnubók og fjalla grunnt um efnið með nemendum í unglingadeild, 

stundum aðeins í 10. bekk. Nemendum er bent á mikilvægi starfa í þeirra nærumhverfi 

og mikilvægi starfsánægju. Allir þátttakendur töldu þennan þátt vera mikilvægan en 

sögðu hann hafa orðið útundan. Því vilja þátttakendurnir breyta og sjá fyrir sér að það 

gæti gerst með tilkomu betra skipulags á tíma og með framkvæmdaáætlun þar sem 

tekið væri skýrt fram að fjalla ætti um þennan hluta með nemendum. Með tilkomu 

líkans sambærilegu ástralska líkaninu fengju náms- og starfsráðgjafar áætlun í 

hendurnar sem þeir gætu unnið eftir og gagnsæ viðmið sem gefa sýnilegan árangur. Í 

líkaninu eru færniþættirnir stigskiptir og getur sá sem við líkanið styðst ákveðið í hvaða 

röð hann vill fjalla um þættina. Einnig býður líkanið upp á hugmyndir að leiðum til að 

vinna með færniþættina, segir til um hvaða verkefni hægt er að vinna með hverjum 

þætti, hvernig nemandi getur tileinkað sér færniþáttinn og prófað þáttinn í verki. Í 

færniþættinum sem fjallað er um hér þá bendir líkanið t.d. viðkomandi á að taka þátt í 

starfi sem fullnægir þörfum hans.  

4.3.4 Taka ákvarðanir sem efla starfsferil (færniþáttur 8) 

Misjafnt er hvernig þátttakendur sögðust vinna með ákvarðanatökufærni og koma sumir 

því hreinlega ekki að til allra nemenda en aðrir að einhverju leyti í einstaklingsviðtölum. 

Hér á landi hafa náms- og starfsráðgjafar að mestu leyti stuðst við áhugasviðskannanir 

til að aðstoða ráðþega við náms- og starfsval og kváðust þátttakendurnir bjóða 10. 

bekkingum árlega að taka slíka könnun en vinna síðan misjafnlega mikið úr þeim með 

nemendum. Þátttakendurnir sögðust gjarnan vilja komast með fræðsluna inn í bekki og 

telja nemendur sem öðlast góða færni í að taka ákvörðun vera í minni brotthvarfshættu 

þegar í framhaldsnám er komið. Þeir töldu þurfa að huga betur að þessum þætti og 

fannst vera farið yfirborðskennt yfir efnið og vildu taka þetta mun dýpra þar sem 

þátttakendur höfðu upplifað að nemendur sem ekki höfðu fengið náms- og 

starfsfræðslu væru að velja sér lífsstíl frekar en tiltekið nám eða starf. Þeir nemendur 

sem höfðu fengið náms- og starfsfræðslu tóku mun meðvitaðir ákvarðanir um starfsferil 

sinn. 

Miðað við umfang færniþáttarins í ástralska líkaninu má draga þá ályktun að þessum 

þætti þyrfti að sinna betur. Að mati höfundar á það sama við um þennan færniþátt og 

þá sem nefndir eru hér að ofan, hefja þarf fræðsluna fyrr og kenna nemendum hvernig 

hægt sé að taka ákvarðanir og hvaða áhrif þær hafa á okkur sjálf og aðra. Það er 

mikilvægt að opna augu nemenda fyrir því að ákvarðanataka getur verið kjörið tækifæri 

til að fá vald yfir lífi sínu. Með því að skírskota til reynslu þeirra af ákvarðanatöku öðlast 

þeir vitneskju um sjálfstæðar og ósjálfstæðar leiðir til að taka ákvarðanir. Þannig eru 

þeir um leið hvattir til að taka ábyrgð á eigin ákvörðunum. Meðvituð og vel ígrunduð 

ákvörðun varðandi náms- og starfsval leiðir til minni brottfallshættu nemenda. 

4.3.5 Samantekt 

Til eru margar rannsóknir um starf náms- og starfsráðgjafa í grunnskólum, en engin 

þeirra kemur inn á notkun færnilíkana um starfsferilsþróun í náms- og starfsfræðslu. Út 

frá niðurstöðum rannsóknarinnar má draga þá ályktun að náms- og starfsfræðslu sé ekki 

sinnt sem skyldi hér á landi ef horft er til meginþátta fræðslunnar, það er; sjálfskönnun, 

könnun á námi og störfum og ákvarðanatöku. Ástralska líkanið dregur fram sömu þætti 

og gæti notkun þess eða aðlagaðrar útgáfu eflt náms- og starfsráðgjafa í starfi sínu. 

Niðurstöður rannsóknarinnar benda til að þörf sé á slíkum umbótum þar sem töluvert 

vantar upp á skýr markmið og markvissa vinnu. Með því er ýtt undir leikni grunnskóla-

nemenda í að stjóma eigin starfsferli og spornað gegn brotthvarfi í námi á framhalds-

skólastigi. 

5 Lokaorð 

Ef horft er til stöðu náms- og starfsráðgjafar hér á landi og ummælum þátttakenda í 

þessari rannsókn myndi vera gagnlegt að innleiða færnilíkan í líkingu við ástralska líkanið 

um starfsferilsþróun og gæti það viðhaldið skilvirkri áætlun í náms- og starfsfræðslu frá 

grunnskóla og fram á fullorðinsár. Áætla má að það geti verið til hagsbóta fyrir náms- og 

starfsráðgjafa, skólastjórnendur, foreldra, nemendur og samfélagið í heild. Líkanið getur 

stuðlað að markvissari vinnu með öllum þeim leiðum sem það býður upp á, hægt er að 

koma í veg fyrir endurtekningu úrræða og með því næst hagkvæmi. Til að innleiða slíka 

áætlun skiptir stuðningur stjórnvalda og fræðsluyfirvalda miklu máli ásamt samstaða 

fagstéttarinnar um mikilvægi bætrar áætlunar í starfi með það að markmiði að gera 

starfið eins faglegt og markvisst og sett er fram í lögum og stefnu yfirvalda. Samkvæmt 

stefnu OECD ríkjanna um náms- og starfsráðgjöf á ráðgjöfin að vera heildræn og vinna á 

markvisst að því að undirbúa nemendur undir ákvarðanatöku og að stjórna eigin 

starfsferli á árangursríkan hátt. Lögð er mikil áhersla á að yfirumsjón náms- og 

starfsráðgjafar sé í höndum yfirvalda í góðri samvinnu við alla sem að málinu standa. 

Jafnframt eiga yfirvöld að setja skýra stefnu og stuðla að góðri tengingu milli skólastiga 

og að auki veita fjármagn og þann stuðning sem fagstéttin þarf til að ráðgjöfin nái til 

allra. Á Íslandi vantar þó skýrari stefnu og heildstæðan vinnuramma sem náms- og 

starfsráðgjafar geta unnið eftir í samfellu allt frá yngstu bekkjum grunnskóla og upp í 

fullorðinsfræðslu líkt og mörg lönd í kringum okkur eru að gera. Ísland er að mörgu leiti 

á eftir öðrum þjóðum í eflingu grunnskólanemenda í að stjórna eigin starfsferli en það 

þarf ekki að vera flókið að taka upp í þessi vinnubrögð sem snúa að gerð og notkun 

færnilíkans sem miðar að markvissari náms- og starfsfræðslu.  

 Slíkur rammi myndi auka skilvirkni menntunar og vinnumarkaðs og stuðla að 

félagslegu jafnrétti. Höfundur telur að yfirvöld ættu því að bregðast við og svara þessari 

áskorun þar sem sífelld þróun er á vinnumarkaði og skýrt kveðið á um nám alla ævi. Það 

kallar á aukna og skilvirkari náms- og starfsfræðslu sem þarf jafnt vægi við önnur fög 

grunnskólans þar sem hún hjálpar nemendum að greina styrkleika sína, efla þá í 

upplýsingaleit um nám og störf, áætlanagerð og að taka vel upplýstar ákvarðanir um 

eigin náms- og starfsferil. Allir þessi þættir ýta undir hæfni og færni einstaklinga til að 

vera virkir í eigin færniuppbyggingu frá æsku fram á fullorðinsár. 

Í niðurstöðum kemur fram að þátttakendur telja sig aðeins geta snert á náms- og 

starfsfræðslu á yfirborðskenndan hátt en gefa jafnframt sterkt til kynna að þörf sé á 

markvissari og dýpri nálgun. Einn þátttakandi orðar þetta þó þannig að: „Kannski þarf 

bara ákveðið hugrekki til að kúvenda þessu“ og gefur í þeirri umræðu til kynna að 

ábyrgðin liggi líka hjá ráðgjöfunum sjálfum, þ.e. að taka af skarið og vinna að markvissari 

náms- og starfsfræðslu. Jafnframt kemur fram ákall þátttakenda um aukna fræðslu í 

samfélaginu um mikilvægi náms- og starfsfræðslu og aukna samvinnu milli náms- og 

starfsráðgjafa. Svar við því gæti verið eins konar jafningjastuðningur eða tengslanet sem 

vinnur að þróun þessara þátta t.d. á ákveðnum landsvæðum. Slíkt tengslanet gæti 

mögulega einnig unnið drög að spurningarlista um hvernig ákveðnum þáttum er sinnt 

og ráðgjafarnir í hópnum ynnu svo saman að því að bæta úr niðurstöðum með stuðningi 

hvor frá öðrum. 

Í framhaldi af þessari rannsókn væri áhugavert að aðlaga og þýða ástralska líkanið, 

eða sambærilegt líkan yfir á íslensku og innleiða það. Með því fengjust gagnsæir 

færniþættir fyrir nemendur, skýrir frammistöðuvísar og skilgreind verkefni til að vinna 

að með nemendum í átt að aukinni leikni í stjórnun eigin starfsferils. Jafnframt væri 

hægt að framkvæma sambærilega rannsókn eftir nokkur ár til að sjá hvort staða náms- 

og starfsráðgjafar og þá sérstaklega árangur af náms- og starfsfræðslu í grunnskólum 

hafi breyst.  

Þar sem rannsóknin var unnin með hálfstöðluðum eintaklingsviðtölum fengu raddir 

náms- og starfsráðgjafanna að heyrast í niðurstöðum hennar. Umfjöllunin gefur því góða 

innsýn í starf þátttakendanna og viðhorf þeirra til færnilíkana um starfsþróun. Vonast er 

til að rannsókn þessi verði hvatning til náms- og starfsráðgjafa til að kynna sér ástralska 

líkanið, eða sambærilegt líkan. Þá ættu niðurstöðurnar að geta nýst sem innlegg við 

gerð færnilíkans um starfsþróun fyrir náms- og starfsráðgjafa á Íslandi. Stefnumótun á 

vegum Mennta- og menningarmálaráðuneytis á sviði náms- og starfsráðgjafar er þegar 

hafin þar sem áætlað er að móta heildstæða stefnu og sammælast um framtíðarverkefni 

náms- og starfsráðgjafa og yrði ánægjulegt ef gerð færnilíkans um starfsþróun yrði eitt 

af þeim framtíðarverkefnum. 

Fylgiskjal 1 

Færniþættir ástralska líkansins 

Fylgiskjal 2 

Tilkynning til Persónuverndar 

Fylgiskjal 3 

Trúnaðaryfirlýsing og samþykki vegna þátttöku 

 

Rannsakandi: Katrín Rós Sigvaldadóttir 

kt: 100479-5329 

Félagsvísindasvið  

Félags- og mannvísindadeild 

Háskóli Íslands 

 

Farið verður með öll gögn þessarar rannsóknar sem trúnaðarupplýsingar. Þátttakendum 

verða gefin gervinöfn og öllum gögnum verður eytt að lokinni afritun og greiningu 

viðtala. Auk þess verður gætt til hins ýtrasta að ekki verði unnt að rekja 

persónugreinanlegar upplýsingar aftur til þátttakenda í meistararannsókninni/dr 

rannsókninni. Þátttakanda er frjálst að hætta þátttöku í rannsókninni hvenær sem á 

viðtali stendur.  

Ég undirrituð/undirritaður samþykki hér með að gerast þátttakandi í meistararannsókn 

um náms- og starfsfræðslu í grunnskólum Íslands. 

 

_____________________ 

Dagsetning og staður 

  

____________________________   

Undirskrift þátttakanda  

 

____________________________       

Undirskrift rannsakanda 

Fylgiskjal 4 

Viðtalsrammi sem stuðst var við í viðtölum 

 

Þessi rannsókn er unnin með það að markmiði að kanna hvaða leyti náms- og 

starfsráðgjafar í grunnskólum eru að vinna að skilgreindum færniþáttum sem miða að 

því að nemendur öðlist leikni til að þróa eigin starfsferil og hvaða námsefni og leiðir eru 

notuð í þeirri vinnu. Spurningarnar eru unnar út frá viðmiðum ástralska líkansins um 

starfsþróun. Eins var leitast við að skoða hvort og þá hverja þörfina fyrir 

framkvæmdaáætlun í náms- og starfsfræðslu náms- og starfsrágjafar töldu vera.  

 

Getur þú sagt mér aðeins frá sjálfum/sjálfri þér?  

- Aldur, menntun, starfsaldur, fyrri störf, reynsla, starfshlutfall 

 

Hvað fellst í starfi þínu sem náms- og starfsráðgjafi? 

- Hver eru helstu verkefni? 

- Hvernig skiptist tími þinn? 

- Hvernig myndir þú vilja að tími þinn skiptist? 

 

Hvaða áætlun ert þú að nota í þínu starfi? 

Hvaða áhrif telur þú að framkvæmdaáætlun í náms- og starfsfræðslu myndi hafa á starf 

þitt?  

Myndir þú vilja hafa aðgang að slíkri áætlun á íslensku?  

Annað sem þú vilt koma á framfæri varðandi áætlanir í líkingu við ástralska líkanið?  

 

Hvernig náms- og starfsfræðsla er í boði í skólanum fyrir nemendur? 

- Hvernig fer hún fram? 

- Hvaða þætti er unnið með?  

a)   Sjálfþekkingu og sjálfmynd?  

b)   Náms- og starfsupplýsingar (t.d. upplýsingar um menntun og störf) 

c) Áhrif starfa á einstaklinga (t.d. fullnægt félagsl., tilfinningal., vitsmunal. og   

fjárhagslegum þörfum einstaklingsins) 

d)  Ákvarðanatökufærni 

 

Hvaða kennslugögn eru notuð?  

Hvernig náms- og starfsfræðsla myndir þú vilja að væri í boði í skólanum fyrir 

nemendur? 

- Hvernig myndir þú vilja að hún færi fram? (í stundatöflu o.s.frv.). 

- Hvaða þætti myndir þú vilja að væri unnið með? 

Fylgiskjal 5 

Leyfi til að nota ástralska líkanið 

 

Thank you for your enquiry of 11 February 2015 to the Australian Government 

Department of Education and Training concerning the Australian Blueprint for Career 

Development materials found at: https://education.gov.au/australian-blueprint-career-

development. 

  

The Australian Blueprint for Career Development documents are provided under a 

Creative Commons Attribution-ShareAlike 2.5 Australia licence. Further information is 

available at: http://creativecommons.org/licenses/by-sa/2.5/au/ 

  

Therefore you do not need to obtain permission to reproduce material produced in the 

Blueprint documents. The student is free to share, translate, transform and adapt the 

material for any purpose. Please note, the document must be attributed and if the 

material is remixed, translated, transformed or built upon, then the new transformed 

work must be distributed under the same creative commons licence as the original.  

  

I trust this information is of assistance. If you have any further questions, please don’t 

hesitate to contact Clare Wynter, Copyright Officer on clare.wynter@education.gov.au. 

  

  

Kind regards 

Parliamentary Webmaster 

Australian Government Department of Education and Training 

Fylgiskjal 6 

Færniþáttur 1 

Fylgiskjal 7 

Færniþáttur 5 

Fylgiskjal 8 

Færniþáttur 6 

Fylgiskjal 9 

Færniþáttur 8 

 

 


